
ORDE DO DÍA 

 
 
 
 
 

Punto único. Textos lexislativos 

 
1.1 Debate de totalidade do Proxecto de lei de orzamentos xerais  da  comunidade autónoma 
de Galicia para o ano 2026 (doc. núm. 37243, 12/PL-000010) 
Publicación da iniciativa, BOPG nº 271f2, do 20.10.2025 

Publicación de emendas á totalidade, BOPG nº 282, do 11.11.2025 

 
1.2 Debate de totalidade do Proxecto de lei medidas fiscais e administrativas (doc. núm. 37244, 

SUMARIO 

 
 
 
 
 
 
 
 
 
Ábrese a sesión ás dez e tres minutos da mañá. 
 
O presidente comunica a ausencia nesta sesión plenaria da deputada María Montserrat Prado 
Cores (BNG) e do deputado Brais Ruanova Vilas-Boas (BNG) e a súa delegación de voto na 
deputada Ana Belén Pontón Mondelo (BNG), conforme o disposto no artigo 84.3 do Regulamento 
da Cámara. (Páx. 6.) 
 

Debate de totalidade do Proxecto de lei de orzamentos xerais da Comunidade Autónoma de 
Galicia para o ano 2026. (Punto único da orde do día.) 

 
Presentación do proxecto de lei: conselleiro de Facenda e Administración Pública (Miguel 
Corgos López-Prado). (Páx. 6.) 
 
Debate e votación das emendas á totalidade do grupo I, que postulan a devolución global 
dos orzamentos ou de calquera sección ou axente xestor de gastos 
 
Defensa das emendas: Armando Ojea Bouzo (M) (Páx. 21.), José Ramón Gómez Besteiro (S) (Páx. 28.) 
e Noa Olalla Presas Bergantiños (BNG) (Páx. 36.). 
 
Intervención da Xunta de Galicia: conselleiro de Facenda e Administración Pública (Miguel 
Corgos López-Prado). (Páx. 44.) 
 
Rolda dos grupos parlamentarios non emendantes para fixaren posicións: José Alberto 
Pazos Couñago (P). (Páx. 57.) 
Rolda de réplica: Armando Ojea Bouzo (M) (Páx. 61.), José Ramón Gómez Besteiro (S) (Páx. 65.) 
e Noa Olalla Presas Bergantiños (BNG) (Páx. 69.). 
 
Intervención da Xunta de Galicia: conselleiro de Facenda e Administración Pública (Miguel 
Corgos López-Prado). (Páx. 72.) 
 
Votación das emendas á totalidade do grupo I, que postulan a devolución global dos 
orzamentos ou de calquera centro xestor de gastos 
 
O señor presidente anuncia a votación conxunta das emendas do grupo I formuladas polos grupos 
parlamentarios. (Páx. 75.)   

Votación conxunta das emendas á totalidade do grupo I, que postulan a devolución global 
dos orzamentos ou de calquera centro xestor de gastos, do Proxecto de lei de orzamentos 
xerais da Comunidade Autónoma de Galicia para o ano 2026: rexeitadas por 33 votos a favor, 
39 en contra e ningunha abstención. (Páx. 75.) 
 
Suspéndese a sesión ás dúas e vinte e catro minutos da tarde e retómase ás catro e un minuto.  
 
Debate e votación das emendas á totalidade do grupo II, que modifican a contía global 
dos orzamentos ou que transfiren créditos entre seccións 
 
Defensa das emendas: María Elena Espinosa Mangana (S) (Páx. 76.) e Noa Olalla Presas 
Bergantiños (BNG) (Páx. 80.). 
 
Intervención da Xunta de Galicia: conselleiro de Facenda e Administración Pública (Miguel 
Corgos López-Prado). (Páx. 85.) 
 
Rolda dos grupos parlamentarios non emendantes para fixaren posicións: (O deputado 
Armando Ojea Bouzo, do G. P. Mixto, renuncia á súa quenda de intervención.) (Páx. 98.), Paula 
Prado del Río (P) (Páx. 98.). 
Rolda de réplica dos grupos emendantes: María Elena Espinosa Mangana (S) (Páx. 102.) e Noa 
Olalla Presas Bergantiños (BNG) (Páx. 103.). 
 
Intervención da Xunta de Galicia: conselleiro de Facenda e Administración Pública (Miguel 
Corgos López-Prado). (Páx. 105.) 
 
Votación das emendas á totalidade do grupo II, que modifican a contía global dos 
orzamentos ou transfiren créditos entre seccións 
 
O señor presidente anuncia a votación das emendas do grupo II formuladas polos grupos 
parlamentarios. (Páx. 106.) 
 
Votación da emenda do grupo II, do G. P. Socialista de Galicia, pola que se modifica a 
contía global dos orzamentos ou se transfiren créditos entre seccións, do Proxecto de lei 
de orzamentos xerais da Comunidade Autónoma de Galicia para o ano 2026: rexeitada por 
33 votos a favor, 39 en contra e 1 abstención. (Páx. 107.) 
 
Votación conxunta das emendas do grupo II do G. P. do Bloque Nacionalista Galego, polas 
que se modifica a contía global dos orzamentos ou se transfiren créditos entre seccións, 
do Proxecto de lei de orzamentos xerais da Comunidade Autónoma de Galicia para o ano 
2026: rexeitadas por 33 votos a favor, 39 en contra e 1 abstención. (Páx. 107.) 
 
O señor presidente anuncia que, ao seren rexeitadas as emendas á totalidade e ao estar fixada a 
contía global dos estados de gastos e ingresos, este proxecto de lei se trasladará á Comisión 3ª e 
proseguirá a súa tramitación, de conformidade co disposto no artigo 114.4 do Regulamento do 
Parlamento de Galicia. (Páx. 107.) 

Debate de totalidade do Proxecto de lei de medidas fiscais e administrativas. (Punto único 
da orde do día.) 

 
Presentación do proxecto de lei: conselleiro de Facenda e Administración Pública (Miguel 
Corgos López-Prado). (Páx. 108.) 
 
Rolda de defensa das emendas á totalidade de devolución: Patricia Iglesias Rey (S) (Páx. 113.) 
e Olalla Rodil Fernández (BNG) (Páx. 117.). 
 
Rolda dos grupos parlamentarios non emendantes para fixaren a súa posición: (O deputado 
Armando Ojea Bouzo, do G. P. Mixto, renuncia á súa quenda de intervención.) (Páx. 122.), Julio 
García Comesaña (P) (Páx. 122.). 
Rolda de réplica dos grupos parlamentarios emendantes: Patricia Iglesias Rey (S) (Páx. 127.) 
e Olalla Rodil Fernández (BNG) (Páx. 129.). 
 
Votación das emendas á totalidade, de devolución, presentadas ao Proxecto de lei de 
medidas fiscais e administrativas 
 
Votación conxunta da emenda á totalidade, de devolución, número 38391, do G. P. 
Socialista de Galicia, e da número 38421, do G. P. do Bloque Nacionalista Galego: rexeitadas 
por 33 votos a favor, 39 en contra e 1 abstención. (Páx. 130.) 
 
Remata a sesión ás sete e doce minutos do serán.

Ábrese a sesión ás dez e tres minutos da mañá. 
 
O PRESIDENTE: Bos días. 
 
Ábrese a sesión.  
 
A orde do día está publicada no Boletín Oficial do Parlamento, polo que non procedemos á súa 
lectura.  
 
Xustifican inasistencia dona María Montserrat Prado Cores e tamén don Brais Ruanova 
Vilas-Boas, que xustifica a súa inasistencia e delega a emisión do seu voto para esta sesión 
plenaria na deputada dona Ana Belén Pontón Mondelo, conforme o disposto no artigo 84.3 
do Regulamento da Cámara.  
 
E, sen máis, entramos na orde do día.  
 
Punto único.  
 
Debate de totalidade do Proxecto de lei de orzamentos xerais da Comunidade Autónoma de 
Galicia para o ano 2026 
 
O PRESIDENTE: Presentaron emendas ao grupo I os grupos parlamentarios Mixto, Socialista 
e do Bloque Nacionalista Galego, e ao grupo II, o Grupo Parlamentario Popular, o Grupo Par-
lamentario Socialista de Galicia e o do Bloque Nacionalista Galego. 
 
Para a presentación do proxecto de lei ten a palabra o conselleiro de Facenda e Administra-
ción Pública, don Miguel Corgos López-Prado.  
 
O CONSELLEIRO DE FACENDA E ADMINISTRACIÓN PÚBLICA (Miguel Corgos López-Prado): 
Presidente, señorías, moi bos días a todos.  
 
Comparezo hoxe perante o Pleno do Parlamento para presentar o Proxecto de lei de orza-
mentos da Xunta de Galicia para o ano 2026.  
 
Señorías, antes de desenvolver a miña intervención, quero explicar que, como é evidente, 
hoxe non podo asistir en Madrid ao Pleno do Consello de Política Fiscal e Financeira, de 
onde, como saben, son membro nato como conselleiro de Facenda da Xunta de Galicia, para 
defender aquí, como é a miña obriga, este Proxecto de orzamentos.  
 
Galicia estará moi ben representada co secretario xeral técnico da Consellería. Pero creo que 
cómpre facer unha reflexión ao fío desta convocatoria repentina. É unha reunión que chega 
tres meses tarde e que se produce nun día moi significativo, pois mentres en Galicia estamos 
celebrando con normalidade e en prazo este debate de totalidade dos orzamentos, o Goberno 
central aínda inicia hoxe o trámite, e non para presentar as súas contas, non; inicia o seu 
trámite para presentar o seu teito de gasto.  

XII lexislatura. Serie Pleno. Número 71. 17 de novembro de 2025 DIARIO DE SESIÓNS DO PARLAMENTO DE GALICIA

6

C
SV

: B
O

PG
D

SP
G

-a
hf

D
2j

XP
b-

2
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-ahfD2jXPb-2


Ao longo desta xornada tentarei explicar o modelo orzamentario do Goberno galego, a súa 
concreción para o ano 2026 e por que é importante ter estas contas aprobadas en tempo e 
forma. Tamén exporei como desde o Goberno galego contribuímos, coas contas autonómicas, 
a potenciar o crecemento da nosa comunidade, para favorecer o benestar da cidadanía e para 
asentar as bases e a calidade da Galicia do futuro.  
 
Quixera —moi brevemente— marcar o contexto desta presentación, caracterizada polas in-
certezas; incertezas internas e externas. No eido internacional, a evolución da economía está 
marcada pola política arancelaria de Estados Unidos e polas tensións xeopolíticas. Os orga-
nismos internacionais como o FMI, a OCDE ou mesmo a Comisión Europea apuntan a unha 
leve ralentización nos próximos anos das economías avanzadas. Tras crecer un 1,8 por cento 
no ano 2024 estas economías avanzadas, ás que pertence o noso país, farano no 1,6 por cento 
tanto neste ano como no ano 2026.  
 
Pola súa banda, a economía española mantén o seu crecemento, pero menor tamén que o 
do ano 2024. Os principais organismos sitúan a previsión para este ano entre un 2,6 e un 
2,7 por cento de crecemento, cunha ralentización para o vindeiro exercicio 2026 con taxas 
de crecemento de entre o 1,8 e o 2,2 por cento.  
 
En canto á economía galega, esta mantén o seu ritmo de crecemento; un ritmo de crece-
mento sólido nos últimos anos, como deseguido explicarei. No último ano pechado, o ano 
2024, o avance do PIB foi dun 2,8 por cento, mentres que na primeira metade deste ano 2025 
a actividade mantén a súa traxectoria expansiva, cun crecemento interanual no segundo tri-
mestre de tamén un 2,5 por cento.  
 
Señorías, quixera salientar que nos últimos anos, no período da pospandemia, o crecemento 
acumulado da economía galega é o máis robusto da media de España. É máis robusto porque 
xestionamos ben a pandemia pola maior resiliencia da nosa economía e porque o comporta-
mento dos agregados do PIB está a ser máis equilibrado. Isto está permitindo unha mellor evo-
lución do PIB per cápita, favorecida por unha maior produtividade que fomenta máis emprego, 
un emprego de mellor calidade e, por tanto, maior renda a dispor para os fogares, o que facilita 
que os bos datos macroeconómicos tamén rematen chegando ás familias.  
 
Dende o ano 2021 Galicia mantén un crecemento sostido do PIB que este ano prevemos que 
chegue ao 2,5 por cento, o que supón unha revisión á alza de catro décimas en relación coa 
nosa estimación inicial.  
 
Este mellor comportamento fundaméntase, por unha banda, no maior consumo privado, no 
dinamismo do investimento dos últimos trimestres, que tamén está impulsado pola vivenda, 
e, por outra banda, na boa evolución do sector exterior, que resiste a crise arancelaria pro-
vocada polas decisións comerciais, sobre todo dos Estados Unidos. Para o ano 2026 tamén 
prevemos manter este crecemento sostible, cun avance do 1,9 por cento do PIB, que é unha 
cifra prudente, pero que preferimos manter polas incertezas que existen neste intre.  
 
O crecemento para o vindeiro ano aséntase sobre a evolución da demanda interna, un 1,3 por 
cento, e pola contribución do sector exterior, un 0,6 por cento. Se ben é certo que é menor 

XII lexislatura. Serie Pleno. Número 71. 17 de novembro de 2025 DIARIO DE SESIÓNS DO PARLAMENTO DE GALICIA

7

C
SV

: B
O

PG
D

SP
G

-a
hf

D
2j

XP
b-

2
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-ahfD2jXPb-2


por estas incertezas na política arancelaria, tamén é certo que somos unha das poucas eco-
nomías nacionais que se manterá en positivo con esta achega do sector exterior, e tamén 
—e non menor— polo esforzo da formación bruta de capital, que medrará un 2,8 por cento.  
 
Con estas previsións Galicia seguirá a manter un maior crecemento pospandemia que o de 
España nos últimos cinco anos. Así o reflicten os datos, pois en relación co último trimestre 
do ano 2019 o crecemento agardado da nosa comunidade autónoma ata o ano 2026 é 1,2 
puntos maior que o da media nacional; un crecemento que tamén é moi superior ao da Unión 
Europea e ao da zona euro.  
 
Ademais, a desaceleración prevista en España para o 2026 en relación con este ano tamén 
será maior que a da nosa comunidade autónoma. Por unha banda, como xa avancei, Galicia 
está a ter unha evolución moito mellor que a media en PIB per cápita, e, en termos reais, 
dende o ano 2019 a nosa comunidade autónoma avanzou 6,6 puntos en PIB per cápita; o que 
supón, insisto, máis do dobre que a media de España, que foi de apenas 3 puntos, e 1,5 puntos 
superior tamén á media da Unión Europea.  
 
Estamos a acadar estes datos cunha clara melloría dos índices de produtividade do traballo. 
De feito, no período de 2019-2023, segundo datos do INE, Galicia está entre as comunidades 
—a cuarta— nas que máis medra a produtividade, 1,2 puntos, fronte á caída media de case 
1 punto. (Aplausos.)   
 
Señorías, esta é a mellor garantía de que Galicia poida continuar xerando postos de traballo 
e mellorando as retribucións dos empregados.  
 
Por todo isto, Galicia tamén está a mellorar a renda media por persoa, en concreto, en case un 
30 por cento no período 2019-2023 —último dato do que dispomos—, 3 puntos por enriba da 
media de España. E o mellor dato deste maior crecemento é a mellora continuada do mercado 
laboral na nosa comunidade autónoma. Se falamos de taxa de paro, logo da pandemia, no ano 
2023, xa conseguimos estabilizala por debaixo do 10 por cento. E este ano a previsión é que 
baixe ata o 8,3 por cento, case un punto menos do previsto inicialmente, que, como saben, 
era dun 9,1 por cento. Para o vindeiro ano, para o ano 2026, a estimación é que a taxa media 
de desemprego siga a baixar ata o 7,8 por cento, rozando mínimos históricos. 
 
En canto ao paro rexistrado, entre outubro do ano 2020 e outubro do ano 2025, Galicia re-
duciu un 31 por cento o número de desempregados, o que practicamente é 8 puntos máis 
que a media de España, que foi dun 23 por cento. E isto podémolo trasladar tamén á creación 
de emprego, pois chegamos ao pasado mes de outubro con case 1.103.000 cotizantes, cun 
incremento sostido nos últimos cinco anos.  
 
O resumo do mercado laboral dende antes da pandemia é que temos case 83.000 afiliados 
máis, case 52.000 parados menos, e con algo que lle achega máis valor a estes datos: neste 
período a poboación activa medrou en máis de 40.000 persoas.  
 
Como dixen cando comparecín en comisión, son bos datos, pero o Goberno galego o que fai 
é animarnos a traballar máis para seguir rebaixando estas cifras de desemprego. O Goberno 
galego non se conforma e quere sempre melloralos.  

Neste mellor crecemento dos últimos anos, tamén ten un papel relevante o sector exterior, 
como dicía, pois coincide co noso mellor ciclo exportador, superando os 30.000 millóns de 
euros en vendas ao exterior. De feito, no último ano pechado, o ano 2024, superáronse os 
31.000 millóns de euros, récord histórico de exportacións.  
 
A evolución máis recente tamén é satisfactoria dentro da conxuntura actual, menos favora-
ble, pois os datos acumulados deste ano amosan que a economía galega está resistindo a 
nova política arancelaria marcada polos Estados Unidos. De feito, a economía galega vén 
mostrando un importante dinamismo na súa actividade exterior grazas a un bo posiciona-
mento competitivo nos mercados internacionais dos seus produtos. Este dinamismo do sec-
tor exterior favorece a apertura da nosa economía e a súa competitividade.  
 
Grazas a este crecemento equilibrado en Galicia, o crecemento macroeconómico, como dicía 
antes, chega de maneira máis ampla a toda a poboación, e por iso mostra un mellor desem-
peño en moitos dos principais índices de inclusión social e igualdade.  
 
Vexamos os datos actualizados do ano 2024. A taxa Arope, de risco de exclusión social, está 
moi por debaixo da media de España, 7 puntos, o 18,8 fronte ao 25,8. Non nos conformamos. 
Temos que seguir mellorando, porque esta segue sendo unha das prioridades estratéxicas 
do noso Goberno.  
 
A taxa de risco de pobreza tamén é moi inferior, neste caso, 5,5 puntos: en Galicia, o 14,2 e 
en España, o 19,7. A porcentaxe de poboación con carencia material severa é practicamente 
a metade en Galicia que na media das comunidades autónomas: 4,8, fronte ao 8,3 respecti-
vamente. E a porcentaxe de baixa intensidade do traballo é case un punto inferior en Galicia 
que en España: 7 fronte a 8.  
 
En canto á desigualdade, os índices máis xeralmente aceptados para medir estes niveis de desi-
gualdade son o índice S20 e S80 e o índice de Gini. Respecto ao primeiro, o índice que mide a re-
lación entre a renda media do 20 por cento da poboación cos ingresos máis altos e a renda media 
do 20 por cento de menores ingresos, en Galicia é 1,2 puntos inferior á media de España; en Ga-
licia, o 4,2; e en España, o 5,4. Temos o valor máis baixo de todas as comunidades autónomas, o 
que quere dicir que temos a menor desigualdade de todas as comunidades autónomas. (Aplausos.)   
 
No que respecta ao índice de Gini, este índice aplica un valor cero á igualdade total, polo 
que, canto máis preto de cero sexa, máis igualitaria é unha sociedade. Pois ben, Galicia 
tamén, neste índice, que é unha das medidas máis empregadas para medir a desigualdade 
de ingresos nunha sociedade, ten un índice de 4,6 puntos inferior respecto á media de Es-
paña; Galicia, un 26,8 e España, un 31,2.  
 
Ademais, o recente informe de Cáritas tamén confirma que os datos son sensiblemente me-
llores na nosa comunidade autónoma, cun 12,7 por cento de poboación en situación de ex-
clusión social, fronte a preto do 20 por cento de media en España.  
 
Son datos que evolucionan ben, como dicía, e que nos animan a seguir para tentar que cada 
vez sexan mellores.  

Señorías, nunha economía mundial en continuo cambio, os gobernos deben restablecer a 
confianza con políticas cribles, con políticas transparentes e con políticas sostibles, e por 
iso é preciso ter orzamentos. Con este propósito o Goberno galego presenta para o seu debate 
este orzamento.  
 
Tamén quero pór en valor que esteamos celebrando con normalidade este trámite parla-
mentario, pois o orzamento é a principal ferramenta que ten un goberno para desenvolver 
o seu proxecto e poder levar á práctica as medidas que aproba. Por iso, non é o mesmo ter 
orzamentos que non os ter. Isto semella evidente, pero, vista a realidade, cómpre lembralo. 
 
Ter orzamentos é esencial e non debemos normalizar que o Goberno central minimice a súa 
importancia tan só porque non é capaz, non xa de aprobar un orzamento en tres anos, senón 
nin tan sequera de chegar a presentalo, o que supón incumprir, como saben, un mandato 
constitucional. ¿Imaxinan que a Comunidade Autónoma de Galicia non contase a 17 de no-
vembro cun proxecto de orzamentos aprobado polo Goberno e entregado a este Parlamento 
por falta de apoios? Afortunadamente, a nosa estabilidade política e institucional permítenos 
seguir a cumprir en tempo e forma e poder debater unhas contas axeitadas para acometer 
as necesidades e os retos do vindeiro ano da nosa comunidade autónoma. 
 
Señorías, en Galicia temos un goberno que presenta orzamentos, baixa os impostos e reduce 
débeda, como logo veremos, mentres que en España temos un goberno que segue sen orza-
mentos, continúa a subir os impostos e aumenta tamén a débeda. Son dúas realidades ben 
diferentes. Debemos lembrar que nos últimos anos o atraso das entregas á conta do sistema 
de financiamento por parte do Goberno provocou uns custos financeiros á nosa comunidade 
autónoma de máis de 15 millóns de euros —que ben estarían empregados nalgunha  política 
de gasto, en vez de pagar xuros— e previsiblemente ocorrerá o mesmo no ano 2026. Pese a 
estes atrancos, en Galicia —como logo explicarei— si respondemos ás necesidades do vin-
deiro ano cun orzamento axeitado aos retos que enfrontamos nesta conxuntura que acabo 
de describir. 
 
Tamén quixera reiterar que o ano 2026 é o último ano en que se pode executar o Mecanismo 
de recuperación e resiliencia, con data límite, como saben, ata o 31 de agosto do ano 2026. 
O feito de que en Galicia esteamos executando estes fondos con dilixencia ano a ano fai que 
para o ano 2026 tan só teñamos que incluír 150 millóns de euros de compromisos pluria-
nuais, porque o resto xa está executado ou en execución, fronte aos 488 millóns de euros 
orzados para este exercicio 2025, o que hai que ter en conta para posibles comparacións. 
Para facernos unha idea do esforzo realizado, o Goberno galego puido executar en pouco 
máis de catro anos o equivalente ao montante íntegro dos programas plurianuais de Fondos 
estruturais Feder e Fondo Social Europeo Plus. Pero o máis importante é que no orzamento 
galego para o ano 2026 seremos quen de compensar esta caída importante de financiamento 
extraordinario con fondos propios. 
 
Señorías, antes de expor as prioridades para o ano 2026, quixera salientar e contrapoñer o 
noso plan orzamentario, que, vistas as súas emendas, contrasta co que formula a oposición. 
Nós apostamos por consolidar un modelo propio, o que nos gusta denominar «estilo Gali-
cia», que se basea nun reforzo continuado dos servizos públicos, nun máximo esforzo in-

XII lexislatura. Serie Pleno. Número 71. 17 de novembro de 2025 DIARIO DE SESIÓNS DO PARLAMENTO DE GALICIA

10

C
SV

: B
O

PG
D

SP
G

-a
hf

D
2j

XP
b-

2
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-ahfD2jXPb-2


vestidor, en garantir o pago áxil aos nosos fornecedores, nunha fiscalidade competitiva con 
rebaixas selectivas de impostos e nun endebedamento responsable. Como é habitual, en cada 
orzamento a nosa primeira decisión de gasto —do Goberno galego— é reforzar o gasto social. 
Levámolo facendo exercicio tras exercicio, pero no ano 2026 nótase, se cabe, de xeito máis 
significativo, pois toda a suba do orzamento vai destinada a gasto social. É o orzamento máis 
social dos que presentou a Comunidade Autónoma, non porque o diga o Goberno, senón por-
que o reflicten os datos. Para o ano 2026, o gasto social chega practicamente aos 10.600 mi-
llóns de euros —o maior, como dicía, de todos os presentados— e aumenta en 321 millóns 
de euros, un 3,1 por cento fronte á media de crecemento, do 2 por cento do gasto consolidado 
autonómico. Nunca se adicaron tantos recursos á sanidade pública, á educación pública e á 
política social e seguimos nas cifras máis elevadas de gasto en materia de emprego. (Aplausos.)   
 
Tres de cada catro euros de orzamento se adican a gasto social. Reitero, nas contas para o 
ano 2026, a sanidade, a educación e as políticas sociais terán máis recursos e máis peso. E, 
se facemos un balance do período pospandemia, vemos que as cifras non deixan lugar a dú-
bidas. O orzamento dedicado á sanidade pública medrou en 1.655 millóns de euros dende o 
ano 2019 ata os 5.640 millóns de euros, o que supón un crecemento dun 41,5 por cento, e a 
consolidación dos recursos extraordinarios achegados durante a pandemia. 
 
En canto aos recursos á educación pública, hai que dicir que aumentan neste período en 661 
millóns de euros, ata os 3.020 millóns de euros, cun incremento dun 28 por cento. Neste pe-
ríodo o gasto por alumno de 2 a 24 anos pasa de 4.700 euros a 5.951 euros. O gasto para polí-
ticas sociais públicas medra en 691 millóns de euros, ata os 1.473 millóns de euros, o que supón 
unha suba do 88,3 por cento, practicamente o dobre do que había en 2019. E os recursos para 
políticas de emprego medran en 182 millóns de euros, ata os 444 millóns de euros, cun incre-
mento dun 69,1 por cento e cunha caída do paro rexistrado neste período de case un terzo. 
 
Dispor dunhas contas saneadas que non dependen do recurso ao endebedamento e que prac-
ticamente na súa totalidade se nutren de recursos ordinarios  permítenos manter o esforzo 
investidor, e o investimento é o crecemento do futuro. 
 
Se imos ao último ano pechado, o ano 2024, vemos que Galicia, un ano máis, é a comunidade 
autónoma que realizou o maior esforzo investidor de todas. Destinamos o 16,4 por cento do 
gasto non financeiro a investimento, practicamente o dobre que a media das comunidades 
autónomas, que foi do 8,9 por cento. E estes non son datos do orzamento, estes son datos 
de execución real, señorías: máis do dobre que a media das comunidades autónomas de in-
vestimento. (Aplausos.)   Por ser algo habitual, non temos que deixar de salientalo, e para o 
vindeiro ano queremos afondar neste esforzo investidor; por iso, descontando o efecto do 
Mecanismo de recuperación e resiliencia, como dicía, os gastos de capital subirán un 5,2 por 
cento por riba da media do crecemento do orzamento, ata os 2.656 millóns de euros. Ade-
mais, tendo en conta o período  pospandemia, os gastos de capital aumentan dende 2019 en 
1.150 millóns de euros, o que representa unha suba do 70 por cento dos recursos adicados a 
investimentos. 
 
Seguimos convencidos de que un dos piares da política económica sobre o que podemos in-
cidir máis directamente dende a Administración é que a Xunta de Galicia pague de xeito 

áxil e eficiente aos seus provedores. Por iso, Galicia segue —e pretendemos que continúe 
así— entre as comunidades á cabeza do período medio de pago. Para que se fagan unha 
idea de como impacta isto na economía real, no ano 2024 a Xunta de Galicia pagou 723.500 
facturas a 15.691 fornecedores, o que constituíu un total de 4.406 millóns de euros. Os datos 
que mes a mes publica o Estado sobre o período medio de pago confirman que a nosa co-
munidade autónoma é unha das comunidades autónomas de referencia neste indicador; 
igualmente por habitual, non debe darse por descontado. O último publicado correspon-
dente ao mes de agosto sitúa a nosa comunidade autónoma como a comunidade de toda 
España que paga máis axiña, en 12,9 días, case tres veces menos que a media, que supera 
os 30 días. 
 
No que atinxe á fiscalidade, a evolución sostible das finanzas autonómicas baséase, como 
saben, nun mix de crecemento estable do gasto e do ingreso público que avalan os galegos e 
galegas cada vez que son preguntados nas urnas. De feito, para o ano 2026  os ingresos non 
financeiros aumentan un 3,5 por cento, ata os 14.514 millóns de euros. O noso modelo impulsa 
beneficios fiscais para a cidadanía, sempre que se pode, que consolidamos para manter un 
sistema tributario autonómico competitivo e progresivo, especialmente beneficioso para as 
rendas medias e baixas e que contribúe a dinamizar a actividade económica. Ten tres carac-
terísticas principais: é un modelo propio, é un modelo responsable e é un modelo sostible. É 
un modelo propio porque dende o Goberno galego cremos na nosa autonomía fiscal e exercé-
mola. É un modelo responsable porque fai compatible a rebaixa da presión fiscal co reforzo 
continuado dos servizos públicos, como acabo de explicar con datos.  E é un modelo sostible 
porque consolidamos no tempo con medidas axeitadas cada conxuntura económica. 
 
A consecuencia é que Galicia é hoxe un territorio fiscalmente competitivo, cuns colectivos 
prioritarios á hora de tomar as nosas decisións de política fiscal: as rendas medias e baixas, 
os menores de 36 anos, as familias numerosas e os colectivos vulnerables, como os disca-
pacitados, e complementado con medidas que buscan favorecer os sectores estratéxicos da 
nosa economía. 
 
¿Que novidades incluímos para o ano 2026? Neste escenario, no que non dependemos do 
endebedamento por terceiro ano consecutivo, no que melloramos a nosa solvencia con case 
todo o orzamento con recursos propios e cunha clara tendencia á baixa da ratio débeda/PIB, 
temos marxe para seguir aprobando rebaixas selectivas. Dado que temos o debate da tarde, 
non afondarei moito máis en política fiscal, pero si quero reafirmar unha vez máis que o 
Goberno galego non está de acordo en que os grupos da oposición lles queiran subir os im-
postos aos galegos e galegas.  Insisto, en Galicia queremos e podemos seguir aprobando as 
rebaixas selectivas de imposto, e por iso no ano 2026  incluiremos un novo colectivo prio-
ritario, as familias monoparentais, que dende o vindeiro ano terán na compra de vivenda 
unha redución no imposto de transmisións patrimoniais dende o 8 ao 3 por cento  e que, se 
se realiza esta compra nunha zona pouco poboada, poderá chegar á súa eliminación. Cun 
exemplo apréciase a vantaxe desta medida: unha familia monoparental que merca unha vi-
venda de 200.000 euros aforrará en impostos 10.000 euros. (Aplausos.) 
 
Incrementamos tamén para todas as familias o límite do prezo da vivenda de 200.000 a 
240.000 euros, máis 30.000 por membro da unidade familiar. Isto para todas as familias, 

para adaptarnos ao incremento dos prezos da vivenda, para que se poidan todas beneficiar 
dos tipos reducidos no imposto de transmisións patrimoniais e actos xurídicos documenta-
dos. Consideramos razoable este límite debido á suba dos prezos da vivenda ,e tamén o equi-
paramos para as vítimas de violencia de xénero. Por contextualizar esta cifra, no ano 2024 
o 96 por cento das operacións asináronse por debaixo dos 240.000 euros, en concreto, 39.043 
compras de vivendas. 
 
Incentivamos o uso do contrato vitalicio, unha figura exclusiva do dereito civil galego, re-
baixando a súa tributación para aqueles que cedan un ben á persoa que os coide. Neste caso, 
as vantaxes fiscais son unha redución en transmisións patrimoniais do 8 ao 4 por cento  do 
tipo pola cesión do ben inmoble. No imposto de doazóns, tributarase como se fosen parentes 
cercanos, cunha rebaixa que pode acadar o 50 por cento, e eliminamos a tributación da ga-
rantía de reintegro no imposto de actos xurídicos documentados.  
 
Aprobamos unha redución fiscal pola compra de libros, de material escolar, cunha dedución 
do 15 por cento na cota autonómica do IRPF deste ano de ata 105 euros por fillo ou filla es-
colarizado para as rendas familiares de ata 30.000 euros per cápita, e, ademais, facémolo 
con carácter retroactivo, para que os gastos deste curso xa se poidan deducir na declaración 
do IRPF do ano 2025 da vindeira primavera.  
 
Eliminamos a tributación das axudas aos enfermos de ELA, deducindo do cen por cento da 
cota autonómica do IRPF ata 12.000 euros anuais de axuda que perciben estes enfermos e 
que non teñan que pagar impostos por eles. E tamén suprimimos a tributación da compen-
sación que o Goberno central recoñeceu no ano 2023 aos afectados pola talidomida, que, 
polo seu deseño ineficiente, se facía tributar nalgúns casos con retencións de ata o 40 por 
cento no IRPF. 
 
Finalmente, eliminamos os impostos aos afectados polos incendios para compensar que non 
o fixera o Goberno central,  tal e como lle requirimos e hoxe lle lembraremos no Consello de 
Política Fiscal e Financeira: dedución do cen por cento da tributación no tramo autonómico 
do IRPF polas axudas autonómicas pola vaga de incendios; dedución do cen por cento da 
base do imposto de sucesións e doazóns polas doazóns recibidas para reparar ou repoñer 
bens danados; dedución do cen por cento do imposto de transmisións patrimoniais e actos 
xurídicos documentados polas operacións para substituír estes bens danados, como, por 
exemplo, os automóbiles; e exención das taxas da Xunta de Galicia por servizos ou actuacións 
derivadas dos incendios. Lamento unha vez máis que o Goberno central siga sen entender 
as peticións da Xunta para eliminar os impostos da súa competencia para os afectados pola 
vaga de lumes deste verán. 
 
Señorías, ademais destas novas rebaixas selectivas de impostos para o ano 2026, consoli-
damos todas as rebaixas anteriores, que acadan un volume moito máis importante, e isto, 
como digo, é importante porque as medidas tributarias aprobadas por este goberno permi-
tiron aforrar aos galegos e galegas máis de 1.600 millóns de euros dende o ano 2020. Por 
cuestión de tempo, non vou reiterar todas as medidas en vigor, pero si quero subliñar que 
en IRPF Galicia está entre as comunidades autónomas co mellor tratamento fiscal para as 
rendas medias e baixas. De media, un contribuínte galego pagou no IRPF do ano 2024 case 

500 euros menos que en 2019, grazas a reducións na tarifa autonómica. No imposto de su-
cesións Galicia é a comunidade autónoma con mellor tratamento para os familiares directos 
con bases impoñibles por debaixo dun millón de euros, que non pagan nada. E no imposto 
de transmisións patrimoniais e actos xurídicos documentados para adquisición habitual, 
mantemos tipos reducidos para os colectivos prioritarios, como acabo de describir, dende o 
7 por cento ata a supresión en zonas pouco poboadas. En Galicia tamén fomos pioneiros en 
España en implantar un programa como o de Impostos cero no rural para os nosos tributos 
cedidos, eliminando a tributación de operacións como a transmisión de solos rústicos ou de 
explotacións agrarias.  
 
Señorías, a inmensa maioría de rebaixas fiscais que leva impulsado este goberno dende o 
ano 2009 —que son moitas máis de cen— benefician as rendas medias e baixas; en concreto, 
o 98,5 por cento destas rebaixas benefician as rendas medias e baixas. E se tomamos algunha 
decisión sobre outros impostos que non benefician estas rendas foi precisamente para ga-
rantir recursos para Galicia e evitar deslocalizacións; cunha vantaxe, por exemplo, no que 
atinxe ao imposto de patrimonio: garantir  os ingresos de recadación por vía do imposto de 
patrimonio, garantir os ingresos por vía IRPF e outros impostos e garantir o reinvestimento 
deses patrimonios na nosa comunidade autónoma.  
 
Pero tamén é preciso insistir en que os beneficios fiscais van alén das rebaixas fiscais e in-
clúen, por exemplo, que Galicia foi hai tres anos a primeira comunidade autónoma en esta-
blecer a gratuidade para o ensino infantil, medida que consolidamos cun aforro medio anual 
para as familias de 3.000 euros —e iso, señorías, tamén é un beneficio fiscal— (Aplausos.) 
ou que Galicia foi o curso pasado a primeira comunidade autónoma con matrícula gratuíta 
nas universidades: 700 euros de aforro por curso universitario e ata 3.000 no desenvolve-
mento do grao. Estes beneficios fiscais son cartos que decidimos que deixe de ingresar a Fa-
cenda autonómica para incentivar determinadas actuacións ou a conciliación das familias, 
porque preferimos que revertan principalmente —como dicía— ás familias e aos fogares. 
Para o ano 2026 o volume de beneficios fiscais sobe ata os 793 millóns de euros, o 88 por 
cento do total de carácter social.  
 
Señorías, quero salientar que, en maior ou menor medida, todos os galegos e galegas se be-
nefician dos beneficios fiscais.  
 
Señorías, este modelo tamén está sustentado con base  nun endebedamento responsable 
como elemento de peche da senda de ingresos e gastos que acabo de describir. De feito, na 
última década Galicia presenta uns orzamentos cada vez con máis servizos e máis investi-
mento, recorrendo ao endebedamento de xeito limitado e de forma axeitada ao ciclo.  
 
O ano 2026 será o terceiro ano consecutivo sen necesidade de recorrer ao endebedamento. 
Este endebedamento responsable sitúanos como referente neste eido, pois o propio gober-
nador do Banco de España resaltou na última visita á Comunidade Autónoma esta situación. 
De feito, Galicia é a comunidade que menos incrementou porcentualmente a súa débeda 
dende o ano 2009. Isto permitiu que pasase neste período de estar entre as comunidades 
autónomas máis endebedadas —por enriba da media no ano 2009— a estar entre as menos 
endebedadas en ratio débeda/PIB —moi por debaixo da media na actualidade—. E se temos 

en conta o período pospandemia, vemos que a ratio débeda/PIB de Galicia tamén baixou máis 
que a media; en concreto, no período de decembro de 2019 ata finais do ano 2024 pasa dun 
17,5 por cento a un 14,5 por cento, cunha caída de tres puntos, seis décimas maior que a 
media das comunidades autónomas, que foi de 2,4 puntos. Pero é que, se nos comparamos 
co incremento da débeda do Estado central e da Seguridade Social, vemos que esta seguiu a 
aumentar neste período do 72,2 por cento ao 79,1 por cento, en case sete puntos nun período 
récord de ingresos tributarios. E por iso seguimos unha senda descendente da ratio 
débeda/PIB que prevemos que peche este ano no 13,7 por cento e que se achegue ao 13 por 
cento xa a finais do ano 2026, catro anos antes do obxectivo fixado para o noso Plan estra-
téxico de Galicia e de acordo coa porcentaxe que fixa a Lei de estabilidade orzamentaria para 
as comunidades autónomas no marco do Pacto de estabilidade e crecemento.  
 
Señorías, se imos aos datos do último ano pechado, 2024, podemos observar de xeito claro 
a mellor posición comparativa da nosa comunidade autónoma. Temos unha ratio débeda/PIB 
6,4 puntos inferior á media, cunha débeda por habitante de 2.290 euros menor que a media. 
Con este balance, froito dun endebedamento responsable, manteño e reitero que Galicia non 
ten un problema de débeda, senón de financiamento, porque cada ano o modelo de finan-
ciamento afonda na insuficiencia de recursos para financiar os servizos públicos fundamen-
tais e achéganos menos recursos para necesidades crecentes, menos recursos en proporción 
á recadación global dos tributos cedidos; unha suba dos recursos por modificación do sistema 
de financiamento autonómico. Ademais, cómpre lembrar que non estaría afectada pola regra 
de gasto, como é o tema da asunción de débeda e, por tanto, si que nos permitiría financiar 
adicionalmente os servizos públicos fundamentais.  
 
Urxe que o Goberno presente un novo modelo con máis cartos para as comunidades autó-
nomas e que estime de forma axeitada o custo dos servizos públicos. Lamento que non se 
aproveite este Consello de Política Fiscal e Financeira convocado hoxe para abordar en serio 
o financiamento das comunidades autónomas.  
 
Galicia precisa un mínimo de 500 millóns de euros adicionais ao ano nas condicións actuais 
para cubrir os custos de prestación destes servizos, máis caros pola dispersión da poboación 
—única en España— e por un avanzado grao de avellentamento.  
 
Pido de novo o apoio de todos os grupos parlamentarios a esta demanda xusta para a nosa 
comunidade autónoma. Señorías, contamos, por tanto, cun modelo orzamentario que se ca-
racteriza por máis servizos públicos e máis investimento e menos déficit, menos endebe-
damento e menos impostos.  
 
Indo agora ás cifras do orzamento en total, vemos que, en total, o gasto non financeiro —como 
saben— medra para o ano 2026 en 276 millóns de euros, un 2 por cento, ata os 14.240 millóns 
de euros, a cifra máis elevada da historia, e priorizando a sanidade e as políticas sociais, como 
acabo de describir. Pero, como xa avancei, para explicar os gastos e facer comparacións, hai 
que ter en conta o efecto dos fondos do Mecanismo de recuperación e resiliencia, xa que, se fa-
cemos unha comparativa homoxénea, excluíndo o Mecanismo de recuperación e resiliencia, 
vemos que o orzamento aumenta en 624 millóns de euros, un 4,6 por cento, ata os 14.089 mi-
llóns de euros.  

Levamos seis anos consecutivos incrementando recursos para atender as necesidades dos ga-
legos, en boa medida polas achegas extraordinarias que Europa habilitou para saír reforzados 
da pandemia. Aínda así, nesta evolución, o peso dos recursos ordinarios é cada vez maior, 
sobre todo a partir do ano 2024. De feito, para o vindeiro exercicio 2026 case a totalidade do 
orzamento —o 99 por cento— xa estará sustentado neste financiamento ordinario; un finan-
ciamento ordinario que medra en case 4.500 millóns de euros nos últimos cinco anos.  
 
Señorías —como tamén dicía—, ter orzamentos en tempo e forma permite poder afrontar 
con garantías os retos aos que se enfrontará a Galicia do vindeiro ano; e tamén que as me-
didas propostas teñan encaixe no Plan estratéxico de Galicia 2020-2030. Referireime de xeito 
breve ás prioridades para o ano 2026. 
 
Mellora dos servizos públicos. O vindeiro ano reforzaremos o gasto social con máis recursos 
que nunca para coidar as familias en xeral e as persoas maiores en particular, grazas ás 
nosas políticas sanitarias e de servizos sociais, co obxectivo cumprido de atender a 90.000 
persoas dependentes e o alcanzable de atender a máis de 100.000 persoas o vindeiro ano.  
 
Desde a prevención e a saúde pública, aumentamos un 11 por cento os recursos para cribados, 
consolidamos o calendario vacinal máis completo do país e completamos a rede de hospitais 
máis moderna de España; ademais de reforzar a atención primaria con 1.748 millóns de 
euros —o maior orzamento da historia— e o Programa de saúde mental, que se reforza con 
17 millóns de euros e 21 psicólogos, como se dixo aquí hai unhas semanas.  
 
Melloramos tamén os recursos de educación e garantimos que todos os estudantes accedan 
a unha formación de calidade, sexa cal sexa a súa condición, para que o seu porvir dependa 
só do seu esforzo. Para conseguilo, a Xunta consolida a gratuidade do proceso educativo 
dende o primeiro ano dun cativo ata a finalización dos estudos superiores, e aumentamos o 
financiamento dos comedores escolares e do transporte escolar.  
 
No ensino superior, garantimos a estabilidade do financiamento universitario no derradeiro 
ano do Plan de financiamento con 550 millóns de euros —1 millón de euros ao día que adi-
camos ao Sistema universitario de Galicia—, o que fai un total de 2.073 millóns de euros no 
período 2023-2026, no que rematará este Plan de financiamento universitario.  
 
Apoiamos as persoas maiores e as súas familias, cun pulo de dependencia de preto de 100 
millóns de euros para o pago de servizos e prestacións, á vez que incrementamos en preto 
de mil as novas prazas públicas de atención residencial.  
 
E favorecemos a conciliación das familias, consolidando a gratuidade das escolas infantís 
con 68 millóns de euros, o Plan corresponsables, con 9,3 millóns de euros, e o Bono Concilia, 
con 2,6 millóns de euros; en total, 80 millóns de euros que se adican a estas políticas de 
conciliación das nosas familias.  
 
Outra aposta para o vindeiro ano é fomentar a creación de emprego estable de calidade, axei-
tándonos á demanda do mercado. Dende a Xunta seguiremos a traballar para facilitar a ca-
pacitación e formación, a demanda laboral actual, apostando tamén polo retorno de 

emigrantes para poder cubrir empregos alí onde exista demanda. Os recentes datos do INE 
confirman que a poboación de Galicia medrou no último ano e medio en máis de 20.000 per-
soas, grazas á chegada de novos galegos provenientes de alén das nosas fronteiras.  
 
Desenvolveremos medidas para facilitar o acceso á vivenda aos traballadores captados a tra-
vés do Plan de atracción de talento, e axudamos con case 41 millóns de euros os autónomos, 
á vez que deseñamos actuacións e colaboracións co comercio tradicional, pola transición aos 
novos patróns de consumo, en liña co Plan estratéxico de comercio de Galicia.  
 
No ano 2026 afondaremos na prioridade desta lexislatura, que é o acceso á vivenda, como ben 
saben, que é achegar solucións ao problema do acceso á vivenda con medidas para dinamizar 
a promoción pública e privada; deducións fiscais tamén e axudas para mobilizar o mercado 
do alugueiro. Temos o compromiso de duplicar o parque de promoción pública, de pasar de 
4.000 a 8.000 vivendas sociais —en ano e medio 3.000 destes pisos xa están en marcha—. 
Ademais, para o ano 2026, capitalizamos Vipugal con 40 millóns de euros adicionais, para fi-
nanciar a construción das vivendas planeadas segundo a nosa programación.  
 
Por outra banda, destinamos case 19 millóns de euros ao Programa alugueiro de vivenda, e 
os orzamentos achegan 2 millóns de euros para mercar baixos comerciais e poder transfor-
malos en vivenda pública. E para a promoción e rehabilitación de vivenda no rural reserva-
mos tamén 3 millóns de euros, ademais de aumentar ata os 3 millóns de euros o Bono 
Emancípate para subvencionar os primeiros gastos dos mozos no acceso a unha vivenda.  
 
Señorías, o financiamento das políticas de gasto social non sería posible sen contar cunha 
robusta base produtiva. Por iso, seguimos fomentando a modernización do tecido produtivo, 
a innovación e a internacionalización da nosa base empresarial, achegando o financiamento 
e o solo empresarial para a instalación de novos proxectos ou a ampliación dos xa existentes.  
 
Neste senso, tamén continuamos afondando na simplificación administrativa, co fin de axi-
lizar o solo empresarial e aumentar as súas posibilidades de desenvolvemento.  
 
Dende o Goberno galego estamos convencidos de que a innovación é un dos piares nos que 
se ten que asentar o crecemento sostible da Galicia do futuro. Por iso, no ano 2026 adicamos 
máis de 400 millóns de euros —un 9 por cento máis que este ano— a financiar iniciativas 
no eido da I+D+i. 
 
Avanzando no desenvolvemento de tecnoloxías baseadas na intelixencia artificial, aumen-
tamos a capacidade de computación co Centro Cuántico de Galicia e do Cesga, e a contorna 
da investigación cuántica Qmio, para impulsar o desenvolvemento desta tecnoloxía en Es-
paña e no mundo.  
 
Queremos seleccionar a Galicia como líder en tecnoloxías cuánticas e facilitar a creación de 
novos produtos e servizos innovadores. Esta aposta xa deu os seus froitos co acceso de Galicia 
á concesión dunha das seis novas factorías europeas de intelixencia artificial. Estas factorías 
actuarán como xanela única a nivel europeo, ofrecendo ás novas empresas, pemes e inves-
tigadores europeos apoio integral para desenvolver os seus proxectos e para acelerar recur-

sos, capacitación e experiencia técnica en materia de informática de alto rendemento, opti-
mizados para a intelixencia artificial.  
 
Ademais, esta concesión consolida a Galicia como primeira rexión europea que aprobou unha 
lei que regula a intelixencia artificial, e tamén como a comunidade autónoma que conta coa 
sede de AESIA no eido nacional como un actor principal neste desenvolvemento da inteli-
xencia artificial. En particular, con esta factoría contribuirase ao obxectivo da Unión Europea 
de posicionar a Europa como líder mundial de produtos, servizos e investigación sanitaria 
personalizada.  
 
Por outra banda, finalizaremos a construción do Centro de Ciberseguridade de San Cibrao 
das Viñas —como saben, o Ceciga—, que será unha referencia para que as administracións 
e as empresas poidan aproveitar ao máximo as vantaxes do proxecto de dixitalización, ade-
mais de controlar os riscos dos ciberdelitos asociados a este novo contexto dixital. ¿E por 
que non desenvolver en Ourense un polo de desenvolvemento nun dos eidos dixitais máis 
importantes, como é a seguridade dixital?    
 
En innovación sanitaria, o vindeiro ano poremos en marcha o Centro de Protonterapia, o 
primeiro público de España, e seguiremos a desenvolver o Centro Galego de Produción de 
Fármacos Avanzados CAR-T, para que os galegos —en especial os cativos— poidan benefi-
ciarse de tratamentos menos agresivos e con maiores probabilidades de éxito incluso para 
as doenzas máis graves.  
 
E creamos a Fundación Galtia, cunha achega inicial de 4 millóns de euros, para atraer talento 
investigador de máximo nivel internacional que continúe co labor desenvolvido ata agora 
polo Programa Oportunius.  
 
Ademais, coas tecnoloxías disruptivas, aspiramos a que Galicia se sitúe sitúe entre os terri-
torios punteiros en novas tecnoloxías, porque iso nos permitirá competir, pese á nosa si-
tuación periférica, en igualdade de condicións con outras zonas e países.  
 
Señorías, os orzamentos para o ano 2026 tamén reflicten o decidido apoio do Goberno galego 
para o desenvolvemento da nosa industria. Temos que ser capaces de aproveitar as oportu-
nidades que xorden nun momento de transición no que o sector ten que afrontar profundos 
cambios para poder enfrontarse aos novos retos, especialmente nos eidos da descarboniza-
ción e da dixitalización. Este apoio céntrase, por unha banda, na atracción de iniciativas em-
presariais que permitan crear emprego de calidade e, por outra, no impulso dos sectores 
estratéxicos industriais. Tanto para os consolidados, como a automoción, o naval ou o téxtil, 
que xa son claves na vertebración da nosa economía, como para os emerxentes con maior 
potencial de futuro, como o sector TIC ou o da seguridade e da defensa,  Galicia conta con 
capacidades que nos deben permitir xogar un papel principal a nivel europeo. Para todos os 
sectores, tanto os maduros como os emerxentes, resulta clave desenvolver unha estratexia 
de fomento da innovación como vía indispensable para que as súas industrias poidan manter 
un nivel de competitividade que lles permita desenvolver a súa actividade tanto no eido na-
cional como internacional. Todas as medidas deseñadas a favor da industria permitirán am-
pliar as oportunidades de emprego deste sector, no que Galicia xa está a destacar —como 

reflicte a porcentaxe de persoas ocupadas nesta actividade, que supera en máis de tres puntos 
porcentuais a media nacional—, e favorecerán que cada vez máis galegos e galegas traballen 
en actividades que ofrecen empregos estables e de calidade cun potente efecto de tracción e 
xeración de actividade do resto dos sectores da economía.  
 
Temos que falar tamén, nunha comunidade como a nosa, da promoción da lingua e da cul-
tura. A promoción, que é un dos obxectivos estratéxicos deste Goberno, tamén ocupa un es-
pazo importante nestes orzamentos. Seguimos traballando a prol dun pacto pola lingua e 
reforzando as medidas de promoción do galego. Tamén apoiamos a promoción artística e a 
das rodaxes audiovisuais, actividades ás que se adican preto de dez millóns de euros con-
xuntamente. Un exemplo é o apoio á película Sirat, do director Oliver Laxe, que celebramos 
que estea na carreira polos Óscar e que é un claro exemplo da calidade da produción audio-
visual galega. Tamén quero salientar a recuperación do Teatro Fraga como instalación sen-
lleira da programación cultural da cidade de Vigo.  
 
No ano 2026 tamén queremos coidar mellor o noso territorio, por iso colaboraremos na xes-
tión e no financiamento da limpeza de faixas secundarias cos concellos, duplicando os re-
cursos para acometelas ata os 15 millóns de euros e creando un fondo de garantía de limpeza 
de faixas de 10 millóns de euros, que se nutrirá coa execución das limpezas de faixas que 
recupere a Xunta tras facer estes labores de forma subsidiaria.  
 
Tamén reformamos os medios de prevención fronte aos lumes forestais e adoptamos me-
didas paliativas para rexenerar o chan e a masa forestal queimada nos lumes do pasado 
verán. Ademais, dotamos os recursos precisos para coidar e pór en valor o noso litoral grazas 
ás novas competencias asumidas este ano. Igualmente, aumentamos as axudas de Augas de 
Galicia nun 70 por cento, para mellorar o apoio aos concellos, a asociacións e comunidades 
de propietarios, co obxectivo de mellorar a eficiencia do ciclo da auga na nosa comunidade. 
Remataremos tamén a primeira planta pública de España de clasificación de téxtil, cun in-
vestimento superior aos 22 millóns de euros, un fito importante no deseño da economía cir-
cular da nosa comunidade, e artellamos axudas para a remuda xeracional por 24 millóns de 
euros, que tentan axudar a fixar poboación e con isto manter vivo o noso rural.  
 
No ano 2026 —como cada exercicio— reafirmamos o noso compromiso co financiamento 
das entidades locais, reforzamos o Fondo de Cooperación Local, e o financiamento incondi-
cionado das corporacións locais medrará un 12 por cento, ata os 187 millóns de euros, aos 
que hai que sumar os 9,8 millóns de euros do Fondo de Compensación Ambiental e os 10 
millóns de euros para a compensación do canon de Sogama. Un ano máis, dende a Xunta de 
Galicia queremos reafirmar o noso compromiso co financiamento das entidades locais, pois 
no ano 2026 lles adicaremos en total 670 millóns de euros, case 30 millóns de euros máis 
que este ano a este financiamento. Supón o maior esforzo tamén de todos os orzamentos da 
Xunta de Galicia no financiamento dos concellos e entidades locais.  
 
Tamén traballamos nun continuo proceso de modernización da Administración pública, pois 
cada vez queremos prestar un mellor servizo aos empregados públicos; uns empregados pú-
blicos que queremos que estean motivados, ben formados e con mellores condicións de tra-
ballo, e queremos que dea resposta aos retos da Administración do século XXI e ás 

necesidades da cidadanía. Tras afrontar o proceso de estabilización que beneficia a máis de 
5.500 empregados públicos, seguiremos acometendo a necesaria remuda xeracional. Neste 
senso, quero anunciar que antes de finalizar este ano aprobaremos a oferta de emprego pú-
blico da Administración xeral para o ano 2025, con máis de 700 novas prazas de acceso libre 
e outras... (Aplausos.) Dicía que aprobaremos a nova oferta de emprego público da Adminis-
tración xeral para o ano 2025, con máis de 700 prazas de acceso libre, ás que se engadirán 
outras 300 de promoción interna separada. E con este compromiso continuaremos a reforzar 
ao longo da lexislatura os servizos públicos de xeito planificado, tendo en conta que nos vin-
deiros cinco anos haberá que afrontar unha remuda de polo menos 5.000 efectivos.  
 
O vindeiro ano tamén seguiremos a apostar por un turismo sostible e desestacionalizado 
como elemento de desenvolvemento fundamental, aproveitando unha protección do litoral 
propia e que poña en valor a natureza da nosa terra. Ademais, prepararemos todo o preciso 
para que o Xacobeo 2027 sexa o mellor da historia, e para iso melloraremos os camiños, 
rehabilitaremos os albergues e diversificaremos as diferentes rutas para pór en valor cada 
espazo de Galicia. Como proba da excelente acollida do Camiño de Santiago, temos que este 
ano xa se superaron os 500.000 peregrinos. A dotación de turismo medrará nun 9 por cento 
—se non temos en conta os fondos do Mecanismo de recuperación e resiliencia extraordi-
narios que se esgotan o vindeiro ano—, adicando máis de 27 millóns de euros a melloras 
nos camiños, á rehabilitación de albergues e a bens de interese público, pero tamén se re-
servaran preto de 72 millóns de euros para a promoción e o fomento de Galicia como destino 
turístico sostible, para seguir apostando pola nosa «Galicia calidade».  
 
E xa para finalizar, quixera lembrar a importancia da planificación para obter bos resultados 
coas políticas públicas que implementamos orzamento a orzamento. Cada ano establecemos 
as prioridades necesarias en cada momento, todas elas enmarcadas nunha planificación a 
medio e longo prazo. Estamos chegando ao ecuador do Plan estratéxico de Galicia 2030, e, 
cos datos achegados nesta comparecencia, podemos afirmar con toda a prudencia e humil-
dade que a folla de ruta deseñada ata o ano 2030 no Plan estratéxico está a funcionar de xeito 
razoable. De feito, o orzamento para o ano 2026 é un 17 por cento superior ao que tiñamos 
previsto a principios de década no Plan estratéxico, que era de 11.830 millóns de euros, fronte 
aos 14.240 millóns de euros das contas do vindeiro ano; é dicir, 2.410 millóns de euros máis 
que os estimados no Plan estratéxico de Galicia a comezos da década, como dicía. 
 
Cando pechemos os datos do ano 2025 —tal e como prevé o propio PEG—, será o momento 
de analizar todos os indicadores, tanto deste exercicio como o dos anteriores, para realizar 
no ano 2026 a avaliación intermedia do plan. Deste xeito teremos toda a información precisa 
para, por unha banda, continuar coas políticas que están dando bos resultados e, por outra, 
revisar ou reformular aquelas outras iniciativas que precisan un pulo; aquelas nas que os 
datos indican que as debemos reforzar co fin de que o período 2026-2030 poida continuar 
coa evolución acadada ata ese momento. Todo isto co obxectivo de acertar nas decisións es-
tratéxicas para contribuír a impulsar na segunda metade da década a plena converxencia da 
nosa comunidade autónoma.  
 
Señorías, esta planificación estratéxica ten moito que ver co que explicaba ao principio do 
crecemento máis robusto da economía galega no período pospandemia. A planificación, sen 

dúbida, colabora a un mellor comportamento dun PIB máis equilibrado que o do conxunto 
de España, cunha mellor evolución do PIB per cápita, cunha maior produtividade e con máis 
emprego e de mellor calidade; tamén cunha maior renda dispoñible para os fogares, para 
que as familias tamén se beneficien dos bos datos macroeconómicos.  
 
Remato xa, señorías, salientando que os orzamentos para o ano 2026 buscan consolidar un 
crecemento económico sostible, acompañado da creación de emprego  de calidade; seguir a 
impulsar a vivenda como gran prioridade da lexislatura; buscan reforzar un ano máis o gasto 
social, con máis recursos ca nunca: 10.600 millóns de euros; buscan consolidar o ensino 
gratuíto dende a escola infantil ata a universidade; buscan seguir modernizando os sectores 
produtivos, cunha aposta decidida pola innovación e polo talento; buscan prestar unha es-
pecial atención e coidado ao noso territorio; e buscan garantir un turismo sostible na pre-
paración do Xacobeo do 2027, para seguir contribuíndo á senda da plena converxencia que 
deseña o Plan estratéxico de Galicia 2030.  
 
Moitas grazas. (Aplausos.)  
 
O PRESIDENTE: Grazas. 
 
Continuaremos a sesión co debate e votación das emendas á totalidade presentadas polos 
grupos parlamentarios. 
 
Debate e votación das emendas á totalidade do grupo I, que postulan a devolución global 
dos orzamentos ou de calquera sección ou axente xestor de gastos 
 
O PRESIDENTE: Para estes efectos, comezamos, en primeiro lugar, coa tramitación do grupo 
I, isto é, co debate e votación das emendas á totalidade, que postulan a devolución global 
dos orzamentos ou de calquera sección ou axente xestor de gastos.  
 
Presentaron emendas o Grupo Parlamentario Mixto, o Grupo Parlamentario Socialista de 
Galicia e o Grupo Parlamentario do Bloque Nacionalista Galego.  
 
Para iso ten a palabra, en primeiro lugar, o señor Ojea, polo Grupo Parlamentario Mixto.  
 
ARMANDO OJEA BOUZO: Grazas, presidente.  
 
Bos días, señorías.  
 
Falaba o señor conselleiro de Facenda do que habitualmente xa é un tópico: de que os orza-
mentos codifican un xeito de concibir o Goberno un modelo estratéxico de gobernar codifi-
cado en números. Entón, eu podereille dicir que se o Goberno o tivésemos nós —os de 
Democracia Ourensana—, os orzamentos serían outros. Quero dicir, que teriamos outro mo-
delo de goberno, teriamos outro «estilo Galicia», como lle chamou vostede. Obviamente, 
non é o caso, porque non estamos no Goberno, non somos goberno; pero é bo que se saiba 
que nós teriamos outros orzamentos, que os concibiriamos doutras maneiras. Polo tanto, 
pedimos a devolución destes. 

E, ¿cal é a diferenza esencial? Un cambio de paradigma, por dicilo como dicía aquel señor, Thomas 
Kuhn. Unha revolución copernicana sería o que fariamos nós, un cambio do centro arredor do 
que se xira. Nós xirariamos arredor dunha distribución territorial equitativa dos fondos —iso é 
algo que xa é coñecido—. Nós entendemos que cada partido, cada grupo parlamentario, ten un 
modelo de Galicia. O Bloque Nacionalista Galego ten un modelo de Galicia, o Partido Socialista 
ten un modelo de Galicia, o Partido Popular ten un modelo de Galicia, e nós temos un modelo 
tamén de Galicia no que, loxicamente, lle dariamos moito maior peso específico á provincia de 
Ourense do que leva tido con todos os gobernos que gobernaron na Autonomía ata agora.  
 
Mire, imos empezar polos números, e para non dicir que os invento eu, pois fágome eco do 
gasto territorializado tal e como foi publicado por un medio de comunicación, que así todo 
o mundo pode comprobalo, ¿non? O medio de comunicación é de Vigo, do martes 21 de ou-
tubro. Nel fala do gasto territorializado destes orzamentos en millóns de euros para cada 
unha das provincias de Galicia: A Coruña, 5.507 millóns de euros; Pontevedra, 4.083; Lugo, 
1.867; e Ourense, 1.733 —non entra na resolución das unidades, das decenas e das centenas 
e, entón, non dá exactos 14.240 millóns de euros, pero vén sendo así—. O 42 por cento do 
diñeiro vai para a provincia da Coruña —falo, volvo repetir, desde o prisma da territoriali-
zación—; para Pontevedra, o 31 por cento; para Lugo, o 14 por cento; e para Ourense, o 13 por 
cento. Falo, obviamente, das provincias, loxicamente. Estas proporcións relativas globais 
mantéñense practicamente idénticas en todos os sectores particulares.  
 
Falou vostede, por exemplo, da promoción da cultura. Se comprobamos as proporcións, pois, 
as mesmas; e o turismo, bueno... Teño aquí estes diagramas —que xa os usei durante as se-
sións da Comisión 3ª, onde se foron discutindo os orzamentos—, e, mire, Turismo: A Coruña, 
o 37 por cento; Pontevedra, o 22 por cento; Lugo, o 21 por cento; e Ourense, o 17,82 por cento. 
Bueno, empecei polo turismo porque foi a primeira folla que me veu; pero é que sempre son 
estas proporcións. Ou sexa, sempre queda Ourense no último lugar; Lugo, un pouquiño por 
riba; e A Coruña, sempre na contorna do 39, o 40 ou o 41 por cento; ou sexa, practicamente 
case a metade dos orzamentos van para A Coruña. Logo haberá tempo para analizar cales son 
as explicacións que vostedes dan e as réplicas que lles poderemos facer. 
 
Pero, por exemplo, respecto do turismo, falaba finalmente do Camiño de Santiago. Mire, eu 
fixen os números —que son públicos—, e digo que pasan polo Camiño Francés —que vos-
tedes tanto promocionan— en dous días o que pasa en todo o ano pola Ruta da Prata, que 
atravesa a provincia de Ourense —e eses datos pode comprobalos—; en menos de dous días. 
E aínda saen hoxe números tamén na prensa acerca do... Eu non teño nada en contra de que 
pasen os peregrinos, loxicamente, polo Camiño Francés nesa gran proporción, pero vostedes 
están promocionando aínda máis un camiño que xa está totalmente promocionado e que 
beneficia, ademais de a Galicia na parte que transcorre o Camiño, a outras comunidades do 
resto do norte de España. E, loxicamente, a un camiño como o da Vía da Prata, no que hai 
unha maior dependencia económica por parte dos establecementos beneficiados que no 
norte, dedícanlle moitísimo menos —e empecei polo turismo porque foi a primeira das tá-
boas que me apareceron aquí—.  
 
Mire, o outro día falaba cun responsable, cunha persoa que está no ámbito profesional das 
asesorías laborais, e dicíame que unha gran cantidade de xente dos concellos por onde pasa 

o Camiño de Santiago —Arzúa, Melide e Palas de Rei— traballa moitísimos meses do ano 
nos albergues: facendo camas, cociñando...; logo van dous ou tres meses ao paro, cando 
baixa un pouco o traballo, cobran o paro e volven outra vez. Quere dicir que me parece moi 
ben, paréceme perfecto; pero, claro, loxicamente, tamén hai que promocionar o resto. 
 
Mire, eu escoito moitas veces a seguinte expresión respecto da AP-9: «a AP-9 vertebra Galicia». 
É unha expresión que escoitamos moitas veces. E eu, loxicamente, teño votado a favor de que 
se recupere a AP-9 para a Autonomía e de que sexa gratuíta. Pero cando din que a AP-9 vertebra 
Galicia, eu recórdolles que as vértebras, a columna vertebral, está no centro do corpo humano, 
que non está para un lado. A AP-9 non vertebra Galicia, a AP-9 vertebra o eixo atlántico, a parte 
atlántica. E eu párome a pensar e é que, efectivamente, vostedes entenden que Galicia é iso, que 
Galicia é a un lado e ao outro da AP-9, porque, se están dicindo que vertebra, pois é que, loxi-
camente, entenden iso. Vertebrar, vertebraría unha autopista diagonal ou que pasase polo centro 
das fronteiras de Lugo e Ourense. Pero non, vostedes teñen un modelo de Galicia que está to-
talmente escorado cara ás provincias de Pontevedra e da Coruña, sobre todo da Coruña. A Coruña 
sempre, xa historicamente —e non teño nada en contra da Coruña nin en contra dos coruñe-
ses—, viviu moi de costas ao resto de Galicia. Vostedes saben que historicamente —e iso está 
estudado polos historiadores— sempre viviu máis cara a Inglaterra e cara a Francia, polo co-
mercio e por todas as cousas. Iso quere dicir que A Coruña sempre foi moito ao seu. Entón, a 
min paréceme ben que vaia ao seu, pero, loxicamente, desde a Xunta de Galicia hai que tirar un 
pouco igual para todos os lados.  
 
¿Que se está conseguindo con isto? Despoboar cada vez máis Ourense. Se non se inviste en 
Ourense, Ourense despobóase; ao despoboarse, teñen a desculpa de que, como hai menos 
xente, non se fan investimentos aí, cando debería ser ao revés, e precisamente se hai pouca 
xente é cando hai que facer un esforzo e unha discriminación positiva, porque a xente mar-
cha porque non hai servizos. Entón, entramos —como se di moitas veces— nun círculo vi-
cioso. Hai un exemplo, neste caso imputable ao Goberno central, da perda da estación de 
tren da Gudiña. Pérdese unha frecuencia de tren, hai un montón de xente que perde un ser-
vizo e, loxicamente, probablemente teña que marchar a vivir e a traballar a outros lugares 
onde poida resolver a súa vida mellor. Esa perda de poboación dálle un motivo, neste caso 
ao Goberno central, para quitar aínda máis frecuencias, porque di que aínda se perde máis 
xente —bueno, neste caso concreto—. E despois, claro, pérdese peso específico porque, ao 
baixar a poboación, tamén baixa a representatividade política nos distintos foros —no Par-
lamento, nos parlamentos autonómicos e nacionais, etcétera—. 
 
Mire, eu fixen un pequeno cálculo. Este Parlamento ten 75 deputados, dos cales dos 40 —como 
todos vostedes saben—, por lei, teñen que ser 10 de cada provincia; e, a partir de aí, os 35 res-
tantes repártense segundo a poboación. E quédannos —como todos vostedes saben— 25 para 
A Coruña, 22 para Pontevedra, 14 para Lugo e 14 para Ourense —os dous igual, de 14—. A min 
chámame moito a atención porque, efectivamente, esta maior representación de deputados da 
Coruña e de Pontevedra, loxicamente, fai que tiren polo seu. Porque eu se algo levo aprendido 
nestes meses que levo estando aquí é que os deputados —de xeito máis ou menos consciente, 
porque iso é humano—tiran polo seu: tiran polo seu colectivo profesional, tiran polo lugar de 
onde proceden... Tamén é normal porque eu tamén son deputado e son concelleiro e a xente 
que che vén pedir cousas, a xente que che vén facer suxestións e a xente que che vén dar ideas 

é a xente da túa contorna, loxicamente. Entón eu, claro, comprendo que os deputados da Coruña 
reciban moitos máis inputs, moitas máis peticións desa zona, os de Vigo, da súa zona e os de 
Lugo, da súa zona. Pero ao ter menos representación —e sobre todo se hai perda progresiva de 
representación como consecuencia da perda de poboación— pois, loxicamente, teremos cada 
vez menos peso específico.  
 
Entón, ¿que temos que facer? No caso concreto de Ourense —vou ser moi claro—, teremos 
que dicirlle á xente —neste caso á xente de Ourense— que pense moi ben, á hora de escoller 
os políticos, se quere que pertenzan a partidos que levan historicamente ignorando a pro-
vincia —aos que sexan— ou aos que teñan como centro dos seus intereses a recuperación 
de Galicia para poñela ao mesmo nivel de desenvolvemento que as outras provincias de Ga-
licia, concretamente, da Coruña e de Pontevedra. Mire, vemos que o Goberno da Xunta in-
tenta meterlle obras case á forza a Vigo, e o señor Abel Caballero non llas quere; ou sexa, 
fan forza para levarlle obras e o señor Caballero ponlle todas as pegas e ata di que non quere 
que o cartel da obra teña o logotipo da Xunta de Galicia, e cousas así. E en Ourense, que es-
tamos pedindo obras moi xustificadamente, pois temos que andar petando polas portas para 
que non nos fagan, ao mellor, caso. 
 
Mire, outra proba de que a visión de Galicia que ten o Goberno galego sempre tira cara ao océano 
Atlántico e menos para a parte do mar Cantábrico é que o outro día se reuniu no pazo da Ar-
menteira, en Meis, o Goberno —esta fin de semana—. O sábado dicían na prensa que ningún 
membro do Goberno fixo declaracións, salvo a conselleira de Medio Ambiente, e o único que 
dixo foi que ía destinar 2 millóns de euros neste mes ao Camiño do Litoral. Eu pregúntolles a 
vostedes: ¿vostedes consideran máis urxente facer ese Camiño do Litoral —que me parece moi 
bonito, seguramente— que recuperar todo o territorio que quedou arrasado polos incendios 
na provincia de Ourense? Imaxino que si. Pero eu voulles dicir, se Democracia Orensana go-
bernase —xa sei que non goberna, pero se gobernase—, loxicamente, non priorizariamos un 
Camiño do Litoral de 2 millóns de euros nun ano para que paseasen. Priorizariamos eses 2 mi-
llóns de euros para recuperar os montes, para tratar de paliar os efectos da auga contaminada 
en amplas comarcas da provincia de Ourense —Valdeorras, Cualedro, Verín, Monterrei e a zona 
toda de Maceda—. O outro día baixaba o río Tioira, afluente do Arnoia, totalmente negro de 
cinsas. Iso non quere dicir que, ao mellor, non acabásemos facendo tamén o Camiño ese do Li-
toral, pero, loxicamente, non o consideramos no mesmo grao de urxencia que recuperar todos 
os efectos causados polo desastre dos incendios na provincia Ourense. O litoral xa é moi bonito 
así, é precioso pasear; entón, eu entendo que non habería tanta présa nin sería tanta a urxencia 
de facer ese Camiño do Litoral, que irá desde A Guarda ata a desembocadura do río Eo —ou 
sexa, toda a costa, 1.300 quilómetros—. Bueno, iso foi o que dixo o outro día a conselleira saíndo 
da reunión do Goberno no pazo da Armenteira. Parece ser que son as súas prioridades, en ter-
mos de medio ambiente. Como dicía, a nós gustariamos que fose doutra maneira.  
 
E teño máis por aquí. Mire, hai un gasto corrente, segundo as últimas informacións do Con-
sello de Contas, dun 33 por cento. A terceira parte do gasto da Xunta vaise no gasto corrente; 
ou sexa, soldos, papel de fotocopiadoras, alugueiros e cousas desas. E, loxicamente, todo iso 
queda na Coruña. ¿Por que? Porque na Coruña está todo: trouxeron a capital de Galicia para 
Santiago e, por lei, incluso a sede dos órganos estatutarios ten que estar en Santiago. Pero 
logo, a maiores, está a Televisión de Galicia, que son 140 millóns de euros desta vez —bueno, 

139.000 non sei cantos—, que é a metade do presuposto do Concello da Coruña —en núme-
ros redondos—, a metade do orzamento do Concello de Vigo e case tres medios do presu-
posto da Deputación de Ourense máis ou menos. ¿Vostedes pensan que a Televisión de 
Galicia pode gastar 140 millóns de euros —máis dun millón de euros ao mes— para facer o 
que fai? Eu aí xa non me vou meter, pero penso que o obxectivo para o que foi concibida a 
Televisión de Galicia se podería conseguir perfectamente con moito menos diñeiro, o que 
pasa é que, claro, cando nos acostumamos aos luxos, pois, claro... ¡140 millóns de euros a 
Televisión de Galicia!, cando a Deputación de Ourense —que, por certo, é a deputación que 
menos cartos recibe da Xunta—, para variar, das catro deputacións de Galicia, é a que menos 
cartos recibe e cando se vai ver tamén obrigada, seguramente, a axudar moito aos concellos 
afectados polos incendios, xa como fenómeno conxuntural deste ano. E xa por non meternos 
nos distintos aspectos da discriminación da provincia sempiternos e estruturais. O tema dos 
incendios esperemos que sexa conxuntural, que, ao mellor, non o é, porque xa sabemos o 
que se está dicindo de que isto está aquí para quedar. 
 
Onte ou antonte saía unha entrevista dunha directiva da Amtega, da modernización tecnoló-
xica de Galicia, e dixo todo o que van facer. Tamén falou o señor Corgos agora diso, da aposta 
polas tecnoloxías dixitais e de todo iso, que sempre van quedar na Coruña, porque falou de 
organismos que sempre veñen aquí e xeran riqueza en Santiago e na Coruña. Porque aquí se 
asentan as sedes, aquí factúrase o gasto corrente, aquí páganse os salarios, aquí gástase des-
pois, co poder adquisitivo das persoas, na súa contorna, loxicamente... E logo temos a provincia 
de Ourense, como tamén xa saía na prensa estes días, que ten a fenda dixital maior, a menor 
porcentaxe de toda Galicia en fogares que teñen fibra, etcétera. E, despois, aínda encima, están 
as zonas afectadas polos incendios, que tamén son das que menos conexión á internet teñen, 
que, en moitos casos, á parte de estar afectadas polos lumes, foron cortadas, e logo aínda 
teñen que facer a tramitación das axudas. «¡Axudas!», a min faime certa graza a palabra 
«axuda». Hai axudas para isto e axudas para aquilo, pero a «axuda» é un xeito gracioso de 
colaboración, se nos atemos á propia definición da palabra. Cando alguén di que axuda, está 
recoñecendo implicitamente que non tería por que axudar, que non é a súa obrigación, senón 
que é unha colaboración —ou como queiran entendelo—. Entón, falan de axudas, como de-
cidimos de xeito gracioso, no sentido voluntario, de dar uns pequenos apoios. Falou incluso o 
señor conselleiro dos beneficios fiscais, da condonación de taxas e de todas esas cousas, pero, 
claro, iso está moi ben, non imos dicir que non está ben, pero son esmolas. Quero dicir que 
realmente tería que haber —ou, polo menos, iso fariamos nós ¡eh!, non vou dicir que tería 
que ser, senón que é o fariamos nós, se gobernásemos— unha conduta máis proactiva para 
non axudar, que iso parece moi paternalista e moi condescendente, senón para investir na 
provincia de Ourense de xeito xeneroso e, desde logo, ¡home!, xa para non darlle máis a quen 
máis ten. Eu dicíalle o outro día que na Zona Franca de Vigo poden permitirse pagarlle 300.000 
euros a conferenciantes por unha hora; e eu digo: ¡canto diñeiro se manexa neses sitios!  
 
Eu non sei, despois quedei pensando se esta especie de... —non vou dicir desprezo, porque a 
palabra esa é demasiado forte, pero, bueno, no campo semántico debe haber algunha pare-
cida—, se ese apartarse da provincia de Ourense, non terá raíces históricas, porque vostedes 
saben que, claro, no pasado, pasou o que pasou, e todos sabemos o que pasou, e que Ourense 
viña doutro partido e doutra xente, que, bueno, logo si  se integrou no Partido Popular, pero, 
claro, sempre quedou aí ese resquemor. E eu non sei se iso terá algunha..., non sei se será o 

substrato —máis ou menos consciente ou inconsciente—, porque moitas veces estas cousas 
interiorízanse de tal maneira que logo parece o xeito normal de traballar, ¿non? Entón, non 
sei se teñen interiorizado xa ese apartamento da provincia de Ourense daqueles tempos en 
que os de Ourense eran outros, eran outra clase de xente, aínda que despois se viñeron cara 
a onda nós —falo cara aos do PP— e seguen estando aí; pois ben —dirán—, ímolos seguir 
tendo por aí medios apartados.  
 
Xa digo, nós, Democracia Orensana, se chegase a darse o caso —ten coidado co que soñas, 
como dicía o outro, ¡ten coidado co que soñas!, pero, bueno...!—, se algún día chegásemos 
a gobernar, loxicamente, fariamos unha revolución copernicana, como o señor Copérnico, 
aquel que botou por terra as epicicloides de Ptolomeo e todo aquilo. Pois sería un modelo 
máis simple e novo: sinxelamente poñer as catro provincias de Galicia no mesmo peso es-
pecífico e non pensar só no litoral. Eu vexo que o señor Rueda está moi contento por asumir 
as competencias do litoral, e parécenme ben, loxicamente. De feito, se non lembro mal, 
tamén votei a favor desa transferencia. E tamén ten a súa explicación, porque o señor Rueda 
é un ser humano, é da zona de Pontevedra, e estará namorado do mar. Mire, eu compartín 
piso hai anos, en épocas de estudante, con dous amigos que eran de Cangas, e tiñan unha 
especie de claustrofobia se non vían o mar. A min chamábame moito a atención, porque, 
cando pasaban unha semana sen ir ver o mar, xa estaban nerviosos. Entón, eu comprendo 
tamén que a xente que é do mar tire para aí. E o señor Rueda, que é de Pontevedra, loxica-
mente, estará namorado do litoral, como eu estou namorado das montañas e das paisaxes 
de Ourense; pero, claro, como gobernante, tamén tería que transcender un pouco dese sesgo 
psicolóxico e pensar que Ourense tamén existe e que, ao mellor, alí non hai mar, pero que 
tamén pode ser bonito.  
 
O outro día o señor Rueda falaba disto que se chama «o gasto anticipado», que é que, unha 
vez que se aproban os orzamentos, xa se pode ir adiantando diñeiro —dicía— para os pro-
xectos que queremos poñer en marcha. Pois a min gustaríame que parte dese gasto antici-
pado do que falaba se pensase para a necesidade que está habendo na provincia de Ourense 
polos incendios.  
 
Eu, cando pasou aquela desgraza, aquela catástrofe —chámenlle como queiran—, do mes 
de agosto na provincia de Ourense, dixen: ¡home!, é unha catástrofe, é unha desgraza, pero, 
ao mellor —por aquilo de que non hai mal que por ben non veña—, con isto, sensibilízanse, 
ao mellor, con isto —despois de que saíra tanto na televisión—, acórdanse da provincia de 
Ourense e, ao mellor, teñen un pouco de —non sei— sensibilización e vólcanse, loxicamente 
—polo menos nos orzamentos do 2026—, na provincia de Ourense e en establecer como 
prioridade as axudas. Porque eu dígolle, mire, de todas as cousas das que falou o señor con-
selleiro, (O deputado Armando Ojea Bouzo mira uns documentos que sostén nas súas mans.) falou 
de incrementos de gastos en diferentes conceptos. Mire, por exemplo, Sanidade. Moi ben, 
pero para o Ourense, o 10,65 por cento; para Lugo, o 12,40 por cento; para Pontevedra, o 
28,46 por cento; e para A Coruña, o 48 por cento. Falo das proporcións relativas. A min pa-
réceme ben... 
 
Mire, ¿isto que é? (O deputado Armando Ojea Bouzo pasa as follas que sostén e detense nunha.)  
Isto é Medio Ambiente e Cambio Climático. Vale. Pois Ourense, 7,44 por cento; Lugo, 6,74 por 

cento; Pontevedra, 17,88 por cento; A Coruña, 67,94 por cento. Xa sei que moitos destes car-
tos van, precisamente, para as sedes, para a burocracia que se asenta no territorio, pero iso 
tamén é xerar riqueza, ¡eh!  
 
A ver, ¿este que é? (O deputado Armando Ojea Bouzo pasa as follas que sostén e detense nunha.) 
Cultura, Lingua e Xuventude: Ourense, 10,75 por cento; Lugo, 10,24 por cento —bueno, mire, 
aquí gañámoslle algo aos de Lugo, ¡algo!—; Pontevedra, 22,24 por cento; e A Coruña, 
56,77 por cento. ¡Ala!  
 
(O deputado Armando Ojea Bouzo pasa as follas que sostén e detense nunha.) Aquí xa os 140 millóns 
de euros da Televisión de Galicia imaxino que acabarán repercutindo economicamente, fun-
damentalmente, na contorna de Santiago e da Coruña —aí é onde está, en San Marcos—. 
Consome 140 millóns o complexo de San Marcos, tanto como a provincia enteira de Ourense.  
 
¿E isto que é? (O deputado Armando Ojea Bouzo pasa as follas que sostén e detense nunha.) Con-
sellería de Política Social e Igualdade: Ourense, o 17,7 por cento; Lugo, 20,20 por cento; Pon-
tevedra, o 27,62 por cento; e A Coruña, o 35,11 por cento. Bueno, e así todo, ¡así, todo!  
 
Estes dez mandamentos resúmense nun, que é o que publicou aquí O Periódico, facéndose 
eco da Consellería de Facenda, tomándoa como fonte: A Coruña, 5.507 millóns de euros; 
Pontevedra, 4.083 millóns de euros; Lugo, 1.867 millóns de euros; e Ourense, 1.733 millóns 
de euros. As porcentaxes xa as dixen antes: o 13 por cento para Ourense; o 42 por cento para 
A Coruña; o 31 por cento para Pontevedra; e o 14 por cento para Lugo.  
 
Este non é o modelo de Democracia Orensana, o «estilo Galicia». Eu tamén sei que o Bloque 
querería outro e que o PSOE querería outro. O PSOE xa sabemos que cando gobernou, na 
época que gobernou con Laxe, con Fernández Laxe, tamén priorizou a obediencia ao partido 
por riba dos intereses de Galicia. E a experiencia que temos é esa. Iso está documentado.  
 
Entón, bueno, o modelo do Partido Popular, no que se refire á Autonomía, é que a concibe 
escorada cara ao Atlántico, deitada rente ao mar, como ese camiño que dicía Celso Emilio 
Ferreiro. Pero non se deiten tanto rente ao mar. Tamén, aínda que Ourense e Lugo non 
teñan mar —bueno, Lugo si que ten, por alí arriba, e é preciosa, ademais, esa costa da 
Mariña—... O que quero dicir —xa digo— é que Democracia Ourensana, se gobernase, 
pois tería outro modelo. E, se non pode gobernar, pois polo menos a ver se para outra 
vez, a ver se para as próximas, ten algunha capacidade de influír máis no Goberno, para 
que, aínda que non sexa para impoñer por completo o seu modelo de Galicia, polo menos 
que non sexa tan descarado o sesgo, a curtosis cara ao Atlántico que ten —tanto este go-
berno como os anteriores, por certo—, que sempre levan todo para a provincia da Coruña, 
para a provincia de Lugo... Descentralicen un pouco o poder. Xa sei que por lei os órganos 
estatutarios teñen que estar en Santiago, pero outras cousas non ¡home! Poden repartir 
un pouco.  
 
Vostedes, o Partido Popular, polo que teño observado, segue bastante as teses daquel filósofo 
que se chamou Edmund Burke ¿non?, xa da época da Revolución Francesa, que logo influíu 
en moitos outros. Pois, miren, volvan ler a Burke, que unha das cousas das que falaba era da 

necesidade de descentralizar territorialmente o poder. Por iso estaba a favor da indepen-
dencia das colonias, que despois foron os Estados Unidos.  
 
Descentralicen tamén, que non todo se concentre na Coruña, en Santiago e en Vigo. En Ou-
rense, para moitos servizos médicos, temos que ir a Vigo. Eu tiven que ir alí, a Vigo, ao Álvaro 
Cunqueiro, por estar o meu pai ingresado, e pasar noites e logo volver... Falamos todos os 
días diso. Pero, ben, iso por poñer o exemplo da sanidade.  
 
Estes días estase falando tamén da carreira de Medicina. Están discutindo que se a carreira de 
Medicina en Vigo, que se na Coruña, que se en Santiago, que se descentralizamos, que se cree-
mos outra facultade... Pero Ourense, convidado de pedra; ou sexa, de Ourense xa... ¡vamos! ¿A 
quen se lle ocorre pensar que Ourense poida ser sede dunha facultade de Medicina? E así todo... 
 
Ben, como quero ser rigoroso cos tempos, vouno deixar aquí.  
 
Nada máis. Grazas.  
 
A PRESIDENTA (María Elena Candia López): Moitas grazas.  
 
Quenda agora do Grupo Parlamentario Socialista.  
 
Ten a palabra o señor Gómez Besteiro. 
 
JOSÉ RAMÓN GÓMEZ BESTEIRO: Bos días a todos e a todas.  
 
Iniciamos esta intervención no debate xeral dos orzamentos para o ano 2026 cunha pre-
gunta; unha pregunta que é moi sinxela, pero que vai ser moi recorrente na miña interven-
ción, como é: ¿para quen goberna este goberno? ¿Para quen goberna este goberno? A 
pregunta non é menor ou, como diría M. Rajoy, «é cousa maior».  
 
Vivimos hoxe un debate de orzamentos, pero de maneira continuada estamos ante unha su-
cesión de decisións que se ven plasmadas nestes orzamentos e que convidan a pensar que 
este goberno ten outros obxectivos que non son os de dar voz á maioría social, responder 
aos retos do país e priorizar os problemas reais dos galegos e das galegas no seu día a día. 
Se isto está a suceder, entón, a pregunta creo que é moi competente neste momento de facer: 
¿para quen goberna este goberno en Galicia? (Aplausos.)   
 
Este debate de totalidade dos orzamentos para o 2026 non é un trámite; é o momento no 
que podemos comprobar se a Xunta de Galicia ou o Partido Popular está á altura dos desafíos 
do país ou se segue priorizando outro tipo de axendas.  
 
Os galegos e as galegas non se deixan enganar por titulares baleiros, señor Corgos. Saben 
que repetir unhas contas ano tras ano non é símbolo de eficacia; é símbolo de falta de pro-
xecto, de falta de visión e eu creo que tamén de falta de ambición para o noso país.  
 
Tamén nos repiten unha e outra vez que estes son os orzamentos máis altos da historia, pero a 
realidade é teimuda, porque non transforman nin melloran a vida da xente. O propio documento 

déixao absolutamente claro: non hai cambios estruturais, nin hai unha aposta valente por mo-
dernizar o país, nin unha soa medida que permita que o noso modelo produtivo evolucione, e, 
sobre todo, non hai ningunha medida nin ningunha exposición nestes orzamentos que nos fale 
de que este goberno é capaz de adaptarse ás necesidades que cambian no noso país. E iso, en 
termos reais, tradúcese en algo moi concreto: menos poder adquisitivo, menos capacidade de 
investimento e máis renuncia a construír unha Galicia equilibrada, sostible e con futuro.  
 
Dinnos que son unhas contas expansivas, pero o único que se expande ano tras ano é, sen 
lugar a dúbidas, a propaganda institucional. (Aplausos.)  
 
En Galicia, no noso país, o 1 por cento da poboación posúe o 29 por cento da riqueza total; 
no entanto, a metade da poboación que menos ten só acumula o 7,5 por cento. Vivimos, por 
tanto, nunha sociedade enormemente desigual. A cuestión fundamental está en decidir para 
que e para quen se goberna.  
 
O meu convencemento e o das persoas progresistas —e eu creo que tamén o da inmensa 
maioría da poboación— é que a desigualdade conleva inxustizas que os gobernos deben con-
tribuír a paliar. A desigualdade convértese nun grave problema social; provoca que os de-
reitos se convertan en privilexios, pois se o acceso completo á vivenda, á sanidade, á 
educación e ao mercado laboral depende máis da conta corrente que do mérito e da capaci-
dade estamos impulsando, sen lugar a dúbidas, un drama de sociedade. (Aplausos.)   
 
Os dereitos son necesarios para o ben das persoas, pero tamén para o ben colectivo dunha 
convivencia que, de romperse definitivamente, terminaría cun enorme fracaso social. Por 
iso é oportuno preguntarse para quen gobernan vostedes. Hoxe, en Galicia, hai máis de 
22.700 persoas rexistradas como demandantes de vivenda pública; nunca houbo un número 
tan alto de inscricións. Fai agora exactamente un ano, nun debate da mesma natureza, o 18 
de novembro do ano 2024, había inscritos neste rexistro 18.000 galegos e galegas. Hai hoxe 
4.700 persoas máis, case 5.000, a maioría delas en idades de construír unha vida e, proba-
blemente, nos seus mellores anos produtivos.  
 
Contamos con fabulosos profesionais sanitarios, pero os seus dirixentes non paran de en-
torpecer e de complicar a capacidade resolutiva dun sistema que mantén máis de 
360.000 galegos e galegas pendentes dunha cita médica.  
 
Formamos e contamos con persoas de enorme valía nos coidados e no sistema de protección 
social ante a dependencia, pero a espera media para a resolución dunha axuda de depen-
dencia non para de crecer; hoxe está en 349 días, case un ano.  
 
Hai en Galicia sectores produtivos referentes no mundo grazas ao seu propio esforzo, pero 
a falla de política industrial e económica lévanos a seguir arrastrando os pés como país e 
desperdiciar oportunidades. 
 
En tal momento coma hoxe, no ano pasado, sinaleille que, nun contexto favorable para o 
conxunto de toda España, Galicia crecía a un ritmo menor que o resto do Estado. Tristemente 
segue a suceder o mesmo. A última enquisa de poboación activa amosa que a creación de 

emprego en Galicia respecto da mesma referencia do ano pasado, mais 1,7 por cento, é menor 
que a media estatal, 2,6 por cento. Son anos seguidos, trimestre tras trimestre, da mesma 
tendencia. Repítese tamén coa taxa de actividade, na que Galicia manifesta datos notoria-
mente inferiores ao resto de España: 53,8 por cento fronte a 59,3 por cento. Creamos menos 
emprego, temos menos capacidade, por tanto, de xerar actividade. 
 
Ademais, en relación con esta desigualdade que sufrimos respecto do conxunto de España, 
hai outras dúas derivadas preocupantes. Por un lado, todos os datos de emprego e actividade 
son claramente peores para mulleres que para homes, afondando nunha dobre desigualdade 
para elas. E, por outro lado, a taxa de actividade da provincia de Ourense, 47,6 por cento, é 
a peor de todas as provincias de España. Ourense convértese no cumio das políticas do Par-
tido Popular, marcando fitos negativos; un novo exemplo da súa incapacidade para impulsar 
políticas de reequilibrio territorial. Valla como exemplo o dos fondos de compensación que 
aporta o Estado para que o Goberno galego decida e execute: nin un só euro para Lugo e para 
Ourense en varios anos sucesivos. (Aplausos.)   
 
E logo, arde o monte, ese monte que ninguén coida. E despois poñémonos o chaleco amarelo 
en voga, dedicámonos a pasear polo centro de coordinación e a poñer cara de preocupación, 
pero sen querer enterarse de que son as súas políticas as que poñen en risco o noso monte.  
(Aplausos.)   
 
¿Era posible deseñar políticas a través destes orzamentos para incentivar mellores datos 
económicos? Sen lugar a dúbidas, si. Podiamos ter un aproveitamento intelixente e eficiente 
dos fondos europeos, que, aínda que vostedes intentaron que non chegasen —esa foi a po-
lítica do Partido Popular a nivel estatal: a protesta ou entorpecemento, o torpedeamento que 
se fixo para que eses fondos no seu día non chegasen—, chegaron.  
 
Podía existir unha ordenación sensata e unha aposta decidida pola política enerxética, limpa 
e sostible, pero vemos como, durante todo este tránsito, outras comunidades autónomas xa 
nos superaron porque si tiñan visión e acción. Ata en Bruxelas están preocupados polo blo-
queo do sector eólico debido á súa falla de planificación e de xestión dende hai xa máis de 
dezasete anos.  (Aplausos.)    
 
Tamén podiamos ser máis colaboradores no sector industrial, no sector da defensa e da se-
guridade, no ámbito do aceiro e do aluminio, noutros sectores onde temos puntos empre-
sariais potentes, e parece que é o Estado o único que está investindo en solitario para 
beneficio do noso país.  
 
Máis de 300 millóns de euros de fondos europeos que teñen asignados seguen sen convocar. 
A súa falla de capacidade e deficiencia está poñendo en risco uns recursos imprescindibles 
para o noso futuro, porque no sector empresarial tamén están preocupados e hai un temor 
real de perder oportunidades únicas. Primeiro —como dicía—, non querían aproveitarse os 
fondos, loitaron contra esa chegada; preferían que todo saíse mal, para así poder facer unha 
crítica unha vez máis ao Goberno do Estado. Despois, quixeron xestionalos vostedes segu-
ramente para destinalos a proxectos empresariais de notorio éxito, como o de Altri. E, agora, 
demostran que non teñen nin interese nin capacidade para executalos. Son un verdadeiro 

desastre permanente. (Aplausos.)   Porque a única política industrial que promoveron foi a 
instalación desa macrocelulosa, con compromisos que vostedes como Goberno asinaron coa 
empresa e que teñen a obriga de ensinar pero que agochan porque poden incluír cuestións 
que bordean a legalidade. Se puxesen a metade de empeño en apoiar outros proxectos ou 
outros investimentos moito máis interesantes para o país sería outro cantar. 
 
Vivimos nun país cuxa maior pena son os seus dirixentes, que parecen estar a outra cousa, 
porque os problemas reais seguen medrando. Así que a pregunta segue medrando en im-
portancia: ¿para quen gobernan vostedes? (Aplausos.)   
 
Este Goberno presenta estes orzamentos con dous piares de argumentación: por un lado, o 
propio feito de presentar os orzamentos e, polo outro, por ser a bandeira dos beneficios fis-
cais. Ningún deles ten xeito. A presunción de presentar os orzamentos, cúmprese, si, pero, 
por si mesmo, iso non é un valor; cabe lembrar que en Galicia levamos moitísimos anos de 
democracia onde os orzamentos se presentan en tempo e forma. A diferenza deste Goberno 
con outros é que hai que cumprilos, os orzamentos hai que cumprilos e executalos. E non é 
falar do aire, porque sucede así ano tras ano na última década, como apunta repetidamente 
o Consello de Contas, que saca as cores, informe tras informe, sen que a vostedes se lles 
poña a cara colorada.  
 
Quedando só nos últimos meses, non foron executados os orzamentos completos contra in-
cendios. É máis, os seus orzamentos en Medio Ambiente relegan unha materia tan funda-
mental a un papel case marxinal. A redución do 10 por cento do orzamento da Consellería 
de Medio Ambiente é proba diso e demostra que este Goberno non cre na transición ecolóxica 
nin na protección dos recursos naturais. (Aplausos.) Nun momento tan importante como 
este, nun momento no que os efectos do cambio climático se agravan e tras un ano marcado 
por unha vaga de incendios sen precedentes, o Goberno de Alfonso Rueda decide recortar os 
recursos da área encargada da protección e da prevención dos desastres naturais; unha de-
cisión tan irresponsable como claramente reveladora. O que non está claro é se esta é unha 
decisión ou ocorrencia deste Goberno e do seu presidente ou se una unha orde directa de Al-
berto Núñez Feijóo, vista a vergoñenta actuación dos eurodeputados galegos do seu partido 
votando en Bruxelas xunto coa ultradereita contra o obxectivo de redución de emisións. 
(Aplausos.) A negociación en Valencia condiciona o voto que fan os eurodeputados do Partido 
Popular en Europa —dous deles galegos—, votando coa ultradereita, en contra do propio 
Partido Popular Europeo, e simplemente para acomodarse a unhas negociacións que están 
levando en Valencia, mentres aquí falamos doutra cousa en Galicia. 
 
Os orzamentos en Vivenda do 2024 deixaron sen executar 27 millóns, como se a vivenda 
non fose un problema real; e neste ano, están executados aínda por debaixo da metade. Os 
orzamentos de Sanidade son imposibles de fiscalizar, como todo o mundo sabe e como ad-
virte reiteradamente o Consello de Contas, pero sábese que non se cumpren nunca a final 
de ano.  
 
Dos 39,7 millóns do Pacto de Estado contra a violencia de xénero 2016-2022, a Xunta deixou 
un 11,3 por cento do total, e, dos fondos que si gastaron, moitos acabaron en políticas que 
nada teñen que ver coa loita contra o machismo. (Aplausos.) A realidade é evidente, señorías: 

a política galega contra a violencia machista é reactiva e cada vez hai menos prevención, 
cada vez está máis cerca do negacionismo de Vox contra as mulleres. 
 
En emprego, deixa sen investir fondos en formación e promoción do emprego. A lista é sor-
prendente porque non deixan de ser incumprimentos deste Goberno consigo mesmo. Se nin 
sequera son capaces de cumprir co que vostedes mesmos anuncian, entón enténdese per-
fectamente que logo non executan nada máis. 
 
Á súa outra razón estrela para defender os orzamentos son os beneficios fiscais. Chamé-
moslle polo seu nome: que os que máis teñen, paguen menos. Vostedes defenden que isto é 
moi importante porque hai xente que —como din vostedes con certa frecuencia— vota cos 
pés. É perversa esa idea de converterse nun lugar atractivo para grandes fortunas porque se 
reducen os impostos para elas, pero dígolle unha cousa: non van poder competir con Madrid, 
non están en termos de poder competir con Madrid. (Aplausos.)  
 
No vindeiro exercicio, deixaremos de ingresar 793 millóns. A un cidadán normal, esas contías 
escápanselle da cabeza; non é posible saber xa canto valen as cousas con esas cifras; son 
unha barbaridade de cartos que vostedes perdoaron a un grupo reducido de cidadáns. Ci-
frouno o propio conselleiro: beneficiaranse 115.000 persoas, o 4 por cento dos galegos e das 
galegas. ¿Ese é o seu obxectivo? ¿Converterse nunha sorte de paraíso fiscal dentro de España? 
Pois xa lle digo eu que é imposible competir con outras comunidades autónomas máis atrac-
tivas nesa política de paraísos fiscais. Pero a pregunta que lles fago é se vostedes cren de 
verdade que esa xente á que dirixen as súas decisións ten algún interese real en Galicia como 
país. O peor é que vostedes cren que son parte desa elite só por ser os mandadiños que lles 
fan as leis á medida. (Aplausos.)   
 
Eses case 800 millóns, porén, son recursos que poderían chegar de fondos públicos e que 
agora teñen que saír, loxicamente, doutra parte. ¿De onde saen polo tanto? Pois saen das 
horas e horas de traballo de moita xente que non cobra o que debería, dos centos de euros 
de máis que unha parella moza deixa cada mes para vivir xuntos e empezar un proxecto de 
vida, dos cartos en gasolina que ten que gastar unha traballadora porque non existe un ser-
vizo de transporte de autobús digno. Máis formación, máis vivenda pública, mellor trans-
porte; son políticas perfectamente posibles pero que, loxicamente, requiren investimentos, 
e hoxe non os temos porque vostedes están máis centrados en facer a campaña de Feijóo 
que en gobernar Galicia, e porque seguen actuando como servís vasallos dos seus amiguetes; 
eses que lles insisten tanto en baixar os impostos aos que máis teñen. (Aplausos.)   
 
Como responsables públicos, todos e todas, teñamos responsabilidades de goberno ou non, 
estamos obrigados a explicar os motivos nos que baseamos as nosas decisións. Eu fago po-
lítica en función dos meus principios, non dos meus intereses, e eses principios cren en be-
neficiar o colectivo por riba dos intereses dun mesmo. A pregunta é en que lado están 
vostedes, a que intereses responden as súas decisións ou a que principios responden as súas 
decisións. 
 
Ao final, o que temos son uns orzamentos que insisten nas mesmas claves e, por tanto, nos 
mesmos erros, dende o noso punto de vista; son uns orzamentos que poderían dar moito 

máis de si. Eu xa nin lles vou pedir máis explicacións sobre a súa negativa a aceptar a con-
donación da débeda, porque, cada vez que Alfonso Rueda tenta xustificalo, eu creo que aínda 
empeora máis a cuestión. (Aplausos.)  E creo, honestamente, que deben abandonar esa guerra 
inútil e estéril que lles impón o seu xefe en Madrid, para tomar a decisión de aceptar esa 
quitación. Creo que é unha boa decisión aceptar esa quitación para Galicia; é bo para Galicia, 
e son recursos que necesitamos e que nos fan mellorar a estabilidade financeira do noso 
país. Con esa condonación e o beneficio que se obtén ademais do aforro dos pagos do inte-
rese, e coa supresión dos privilexios fiscais para os grandes patrimonios, Galicia tería a opor-
tunidade de dispoñer de máis fondos para investir nun país máis produtivo. Estamos a falar 
de máis de 1.000 millóns, case un 7 por cento do orzamento, para investir alí onde a maioría 
social deste país o necesita: vivenda, sanidade, emprego de calidade, política social, infraes-
truturas. É unha verdadeira oportunidade que é absurdo deixar pasar; esa sería a visión seria 
dun goberno serio.  
 
Vostedes, no entanto, viven nese delirio permanente e crecente que o Partido Popular está 
levando na política no conxunto do España, vinculándose sen rubor co negacionismo cli-
mático e científico, co boicot ás políticas de igualdade, co ataque ás identidades, co des-
prezo á cultura e á lingua e co impulso de medidas que afondan na desigualdade. 
(Aplausos.) Por non falarlles da súa tendencia a alimentar o discurso de odio, que trae 
consecuencias como as agresións ás sedes, en concreto, do noso partido, ou a ese centro 
de concentración que vostedes anunciaron en Monforte, onde se viviron episodios inde-
centes de aporofobia. (Aplausos.) Porque ese odio ao diferente é así, e só pasa coas persoas 
desprotexidas. Porque, claro, se falamos dun futbolista famoso que veña para Galicia, 
aplauden coas orellas, aínda que sexa un defraudador fiscal; e se falamos de persoeiros 
como Bertín Osborne, vostedes invítano abertamente á Televisión de Galicia, e alí que 
diga as barbaridades machistas que se lle pasen pola cabeza. (Aplausos.) A todo isto parece 
que vostedes lle dedican esta lexislatura.  
 
E, nestes días, que tamén tiven a oportunidade de poder repasar os grandes debates que se 
producen nesta Cámara e fun recuperando algunha das propostas que vostedes foron anun-
ciando, o resultado é claro: o seu Goberno xera máis fume que a leña verde. Algunhas pro-
postas que lembro, por citar algunhas simplemente, a título de exemplo: ¿que foi daquela 
comercializadora pública de enerxía para abaratar a electricidade para toda a cidadanía de 
Galicia? Perdeuse a pista aos catro ou cinco días de anunciala. E, ¿das axendas de trinta pa-
cientes por día, por médico e médica, nos centros de saúde?, ¿iso como vai?, Non sabemos 
tampouco. ¿Que foi do anuncio de hai dous anos dos cribados de cancro de mama para as 
galegas de 45 a 50 anos? Nada disto sabemos. Podía seguir —como comprenderán— toda a 
mañá, pero, para amosar o máximo do seu ridículo, recupero unha das grandes promesas, 
que foi a constitución dun departamento de loita constitucional pola unidade de España e 
por defender a Constitución.  
 
Sexamos serios, destinemos fondos á mellora do servizo, entre outros, por exemplo, do can-
cro e, de paso, que os datos que facilitan nos permitan saber se aquí en Galicia os gravísimos 
problemas como os que amosan os gobernos do Partido Popular noutras comunidades non 
se producen. Iso trasladará unha seguridade evidente e unha confianza no sistema pola que 
nosoutros apostamos.  

XII lexislatura. Serie Pleno. Número 71. 17 de novembro de 2025 DIARIO DE SESIÓNS DO PARLAMENTO DE GALICIA

33

C
SV

: B
O

PG
D

SP
G

-a
hf

D
2j

XP
b-

2
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-ahfD2jXPb-2


Os seus orzamentos só se salvan nalgunhas partidas concretas, pero con aportacións doutras 
administracións. Amparados pola cobertura que dan os fondos europeos e a aportación do 
Estado —xa sabe vostede o que medraron nos últimos anos en proporción con outros com-
portamentos políticos—, foron vostedes investindo e enchendo de anuncios o país. Foron 
presentando investimentos doutros como impostores e —quero dicilo— desleais colabora-
dores do que debería ser un entendemento mutuo. Seis de cada dez euros en construción de 
vivenda pública, o Plan de investimento de eficiencia enerxética, o Plan de investimento en 
alta tecnoloxía sanitaria, as partidas para desenvolvemento dixital en empresas, os PERTE 
que chegaron a Galicia... Son vostedes especialistas en apropiarse e vender como propios os 
investimentos que fan outras administracións. (Aplausos.) Podemos aplaudir, pero nós pre-
guntámonos cando van vostedes ser proactivos tamén cos fondos propios, cando van cobrar 
os nosos propios impostos e defender a autonomía fiscal de Galicia —no plano dos ingresos 
tamén—, cando van querer facerse responsables de xestionar de maneira máis autónoma.  
 
A outra administración que sostén o país son os concellos, que vostedes desprezan e aban-
donan á súa sorte. Son os prestadores de servizos sociais, os verdadeiros programadores 
culturais do país, os que garanten os servizos básicos para aldeas e pobos, os que resolven 
o problema inmediato. E, todo, vendo como vostedes desenvolven normas para desprenderse 
de tarefas e cargárllelas aos concellos, deixándoos sen recursos. O máis sangrante, sen lugar 
a dúbidas, é o relativo ao servizo de axuda no fogar. Vostedes están a empregar fondos do 
Estado, presentándoos como propios, mentres da parte que lles corresponde poñer, nada 
sabemos, porque non aportan o que deberían. (Aplausos.)  Os orzamentos que presentan non 
resolven nada disto. Vostedes rouban recursos dos concellos para repartilos despois en con-
vocatorias feitas á medida para alcaldes e alcaldesas afíns e en subvencións a dedo, onde 
lles convén. Iso si que o saben facer moi ben; o clientelismo segue sendo unha gran espe-
cialidade do Partido Popular.  
 
Pero debemos solventar problemas deste país, e para iso deberían servir estes orzamentos. Para 
iso traemos aquí —trae o Partido Socialista— unha proposta que corrixiría unha pequena parte 
dos problemas que vostedes mesmos alimentan. Non serían uns orzamentos perfectos, pero, 
aínda así, poderiamos establecer un principio de xustiza social que hoxe as súas contas enten-
demos que non acollen. Dende o Partido Socialista, ofrecémoslles un acordo sobre estes orza-
mentos. Como é evidente, non compartimos nin a forma nin o fondo, pero estamos dispostos, 
como sempre, a traer á política a maior aportación positiva, a chegar a acordos que non repre-
sentan o total do que nós pensamos, pero que si avanzan para que se resolvan os problemas.  
 
Por iso, estamos dispostos a apoiar estes orzamentos se vostedes, en todo o trámite que 
resta ata a súa aprobación, introducen cambios que deseguido lle argumento. (Aplausos.) Son 
cinco cambios, cinco propostas, creo que moi claras: 
 
Un, aceptar a proposta da condonación da débeda que o Goberno do Estado ofrece e que per-
mitiría a Galicia mellorar a súa situación financeira.  
 
Dous, incrementar en 225 millóns a partida de vivenda. Este reforzo permitiría avanzar na 
construción de vivenda pública que Galicia necesita sen lugar a dúbidas; aumentar as contías 
destinadas a rehabilitación, para facer as vivendas máis sostibles e máis eficientes, tamén no 

campo da enerxía, e aumentar as contías e poñer máis apoio á oferta no mercado grazas á crea-
ción dun banco público de alugueiro que garanta prezos xustos e estabilidade nos contratos.  
 
Tres, aumentar en 100 millóns as políticas sociais, unha marxe —cremos— suficiente para 
resolver o problema de infrafinanciación do servizo de axuda no fogar e que garanta, ade-
mais, unha atención digna ás persoas que máis o necesitan. 
 
Catro, dotar do orzamento necesario para contratar 400 novos profesionais sanitarios no 
ámbito da atención primaria.  
 
E cinco, redimensionar os fondos destinados ao equilibrio territorial, ao desenvolvemento 
rural e á prevención de incendios: unha partida adicional de 200 millóns de euros para ga-
rantir un territorio máis cohesionado e máis vivo.   
 
Son cinco puntos, cinco cuestións relevantes para a vida diaria dos galegos e as galegas. 
(Aplausos.) Son propostas pensadas para que os galegos e as galegas poidamos ter uns or-
zamentos mellores. A pelota está no seu tellado, aínda que o tellado do Partido Popular non 
é o lugar probablemente máis indicado para buscar a sensatez. (Pronúnciase palabras que non 
se perciben.) Vostedes poden escoller acordar e avanzar nun goberno para a maioría social, 
pero tamén poden escoller continuar co seu camiño, coa rebaixa de impostos para que os 
que máis teñen teñan aínda máis recursos.  
 
O ano pasado preguntáballe a este Goberno e o seu presidente para que gobernaban. Pre-
guntaba cales eran os seus obxectivos máis alá da confrontación permanente, dun proxecto 
industrial do século XX e de xestionar o poder entre amigos. Non parece, non dá a entender 
que haxa outro plan alternativo, pero teño que dicir que acepto que puiden ser impreciso 
nas miñas valoracións. Vostedes parece que teñen un obxectivo, e deixárono ben claro: o 
4 por cento dos galegos e das galegas que máis patrimonio e riqueza teñen, que son aos que 
fundamentalmente lles baixan vostedes os impostos. (Aplausos.)  
 
Para o resto, para todos os demais, os do 96 por cento: o sálvese quen poida e unha política 
absoluta de mínimos. Porque, mire, esas grandes fortunas que vostedes protexen non sofren 
a falla de vivenda; máis ben, en moitos casos, benefícianse dela. Non padecen as listas de 
espera, porque acoden a outro tipo de fórmulas de prestación da sanidade privada. Non agar-
dan pola dependencia, porque teñen coidadoras privadas, ao mellor mal pagadas. Non lles 
importa se un concello pode ofrecer servizos; xa teñen eles os seus propios servizos. A eles 
e a vostedes preocúpalles pouco esa vida cotiá que si condiciona a vida da maioría social do 
noso país. Pero esa Galicia real, a que traballa, a que se esforza, a que sostén este país ver-
dadeiramente, merece un goberno que realmente pense nela. Vostedes, con estes orzamen-
tos, non están mirando cara aí. Por iso, ¿como van gobernar para ela?  
 
Eu pídolles que paren estes orzamentos. Fagamos uns novos entre todos, uns que sirvan e 
que resolvan os problemas, que atendan esa Galicia real á que apelamos os e as socialistas. 
Ten vostede a nosa proposta e a nosa man tendida nesa misión.  
 
Agora deberán decidir vostedes para quen queren gobernar este país.  

Grazas. Moitas grazas. (Aplausos.)  
 
O PRESIDENTE: Grazas. 
 
Grupo Parlamentario do Bloque Nacionalista Galego, señora Presas.  
 
NOA OLALLA PRESAS BERGANTIÑOS: Grazas, presidente.  
 
Bo día a todos e a todas.  
 
Bo día, señor conselleiro.  
 
Atribúese a Confucio aquilo de que saber gobernar é rectificar. E, analizando o Proxecto de 
orzamentos para o ano 2026 que vostede nos presentou, señor Corgos, a verdade é que o 
mellor que poderían facer vostedes para o futuro dos galegos e galegas é precisamente iso, 
rectificar. O mellor sería tamén que fixesen o que non está nada acostumado a facer o Go-
berno do Partido Popular, que é escoitar; escoitar a xente, escoitar as rúas, escoitar, por 
exemplo, as traballadoras usuarias do ámbito dos coidados e da dependencia que están hoxe 
ás portas deste Parlamento nunha situación límite. E deberían, en definitiva, escoitar e abrir 
os ollos ante as necesidades que ten o noso país, porque, unha vez máis, temos que dicir 
que estes orzamentos só miran o seu propio embigo; nin son históricos, nin son suficientes, 
nin son sociais, nin son reais, nin realistas, nin tampouco están á altura das circunstancias.  
 
As grandes cifras, no detalle, vemos que son un espellismo, unha lista de titulares e pro-
mesas repetidas que non teñen credibilidade. Son un espellismo que agocha, ademais, a 
verdadeira folla de ruta do Partido Popular, que é basicamente continuar a demolición dun 
servizos públicos en xaque e vender Galiza a prezo de saldo no ámbito económico. E, a isto, 
señor conselleiro, nós dicimos alto e claro: non; non a este orzamento, porque Galiza me-
rece máis.  
 
Estes son, de arriba a abaixo, das grandes cifras ao detalle, ademais, señor conselleiro —temos 
que dicirlle—, os orzamentos dun goberno estancado. Comezando precisamente polas grandes 
cifras, poden facer vostedes as piruetas discursivas económicas que queiran, pero en realidade 
é un orzamento decrecente. Insistimos, a suba do 2 por cento do gasto non financeiro, 286 mi-
llóns, non compensa sequera a inflación de todo o ano 2024, que foi dun 2,7 por cento. Isto xa 
sen ter en conta a evolución dos últimos meses e o que nos indica ou sen facer a comparativa 
dende o ano 2009. Polo tanto, non se pode vir aquí, señor conselleiro, falar de expansión, de 
suba e nin sequera de sostibilidade, sábeo vostede perfectamente.  
 
Da mesma maneira que calquera cidadán, calquera persoa que nos poida estar escoitando, 
hoxe ten máis dificultades ou dálle para menos o salario para pagar facturas e a lista da 
compra, desde logo, á Xunta de Galiza tamén lle pasa o mesmo para soster os servizos pú-
blicos. Polo tanto, non fai falla tampouco ser premio Nobel de Economía para ver que o custo 
de calquera material ou de calquera produto hoxe custa máis e que, polo tanto, prestar cal-
quera servizo custa máis. De feito, o propio gasto corrente sobe neste orzamento un 4,2 por 
cento debido a isto. Polo tanto, insistimos en que un orzamento que medra menos do que 

medra a carestía da vida é un orzamento recortado. (Aplausos.) Necesitariamos, polo menos, 
máis de 119 millóns de euros a maiores só para compensalo e poder falar aquí dun orzamento 
conxelado.  
 
Ademais, hai outra cuestión: se vemos o incremento dos compromisos de pago da débeda, 
que aumentan en máis de 95 millóns de euros, e, se vemos que aínda que o mecanismo de 
recuperación e resiliencia efectivamente chega ao seu remate nestes orzamentos, aínda vai 
recibir a Xunta 150,3 millóns de euros, ¿que nos quere dicir isto? Pois é ben claro: que o es-
caso aumento deste orzamento vai practicamente para o pagamento da débeda, e depende 
duns fondos que rematan. Polo tanto, non hai un aumento real da capacidade de gasto e in-
vestimento da Xunta, senón todo o contrario, e iso é un problema señor Corgos. Esa é a re-
alidade, por moito que fagan trampantojos propios dun cómic de ciencia ficción máis que 
dun orzamento, como ese que volveu repetir hoxe aquí de calcular, estimar canto sería o or-
zamento da Xunta se continuasen os fondos do mecanismo de resiliencia ou se nunca exis-
tisen. Mire, iso é directamente surrealista. É como se a alguén que cobra o salario mínimo 
un mes lle tocan mil euros a maiores na lotería e bota o resto da vida facendo as súas contas 
como se continuase esa contía extra. É, dende logo, surrealista.  
 
E, ¿que hai de fondo? De fondo, hai unha estratexia de confusionismo, señor Corgos, porque 
vostedes queren tapar que, nun contexto de ralentización económica, a Xunta presenta aquí 
un orzamento que en realidade é un orzamento recortado e un orzamento que vén, unha vez 
máis, afectado por esa política fiscal antisocial, detraendo case 800 millóns de euros, que 
poderían, nunha parte moi importante, reinvestirse con outra política fiscal para o gasto 
social. E queren tapar tamén que fracasaron vostedes á hora de usar precisamente eses me-
canismos extraordinarios de financiamento que se habilitaron despois da covid para trans-
formar a economía. Polo tanto, poden facer exercicios de ilusionismo económico, pero esa é 
a realidade. 
 
E non será unha realidade da que non se advertiu, ademais, neste Parlamento. Desde o ano 
2020, o Consello de Contas —tamén o BNG— advertiu como esta política fiscal empezaba a 
comprometer o orzamento, e tamén, nos últimos cinco debates orzamentarios, insistimos 
en que os fondos extraordinarios eran iso: extraordinarios e finitos, e que, polo tanto, había 
que aproveitalos. E, ¿que fixo o Partido Popular?, ¿que fixeron vostedes no ámbito do modelo 
económico deste país? O que fixeron foi, en lugar de escoitar o país, escoitar ao Ibex 35. O 
balance do lustro pospandemia, señor Corgos, é que a gran proposta de transformación do 
seu Goberno é instalar a bomba ambiental de Altri no corazón deste país. ¡Ese é o gran re-
sumo! ¿Onde están as súas grandes promesas? Por estar, non está xa en pé nin o chiringuito 
de Impulsa Galicia, que tamén xa o disolveron. (Aplausos.) Ninguén sabe cal foi o resultado 
dos recursos económicos que meteron nese chiringuito, como ninguén sabe tampouco que 
di ese acordo secreto entre Altri e o Partido Popular. É o mellor exemplo, o paradigma da 
política e do capitalismo de amiguetes do Partido Popular, que continúa neste orzamento.  
 
Mais neste tempo, neste último lustro, pasou o que xa pasara neste país, o que xa pasou 
cando, despois da crise financeira, a partir do 2014, comezou a medrar o PIB neste país e 
vostedes non aproveitaron ese período de medre para intervir na economía e para corrixir 
aquilo que non funcionaba e cambiar o modelo produtivo. E, agora, imos outra vez a un es-

cenario complexo. No pasado, non aproveitaron o tempo previo á covid e á crise de prezos, 
e, agora, non aproveitaron este tempo antes do contexto convulso no que vive xa o mundo. 
Todas as previsións internacionais dan unha baixada no crecemento —tamén as estatais e 
as galegas—, e o mundo é xa unha incerteza xeopolítica e comercial, por moito que neste 
momento se estean sorteando algunhas dificultades.  
 
E a pregunta é: ¿como estamos? Fixo vostede aquí unha lectura autocompracente: que se 
crecemento sostible outra vez, robusto —chámanlle agora —. Pois mire, nós discrepamos. 
Galiza non logra converxer nin con Europa nin co Estado en termos de PIB per cápita, Galiza 
segue por debaixo da media europea no índice de competitividade rexional e Galiza acada 
un esforzo investidor, segundo o último informe do CES, do 1,2 por cento, lonxe do 2 por 
cento de Portugal e aínda máis lonxe do 2,2 por cento de media europea. É dicir, non atrae-
mos capital e, por riba, o aforro galego, unha vez máis, vemos como emigra; co último dato 
do Banco de España, máis de 37.000 millóns de euros, para aforro en investimentos fóra do 
noso país. Se iso é un crecemento robusto, serao no planeta do Partido Popular. Desde logo, 
ao BNG non llo parece. Nin sequera no mercado laboral, onde hai unha enorme inercia do 
efecto arrastre da tendencia xeral, están as cousas para botar foguetes. Creamos menos em-
prego que o Estado —no réxime xeral, un punto menos; en autónomos, directamente des-
truímos emprego— e máis precario, descende menos a eventualidade, non recuperamos os 
niveis precrise e somos o territorio do Estado despois de Asturias con taxa de actividade máis 
baixa. Para presumir non é, como tampouco é para presumir que sexamos líderes en sinis-
tralidade laboral; algo, por certo, do que vostede non nos falou.  
 
Poderiamos, en resumidas contas, seguir horas e horas poñendo exemplos deste tipo, mais 
a pregunta que temos que facernos é se son suficientes estes orzamentos e as súas medidas 
para intervir nesta situación. Nós dicimos que non, nin nas contías nin tampouco nas me-
didas. Canto á contía, canto aos ingresos, temos que dicir tamén que a Xunta si ten capaci-
dade de manobra e decide non empregala. Estes orzamentos non teñen máis recursos 
económicos porque vostedes deciden que sexa así. Primeiro, poderían rectificar a súa política 
fiscal; segundo, poderían poñer, por unha vez na historia do Partido Popular, os intereses 
de Galiza por riba dos intereses electoralistas de Génova e aceptar unha quitación da débeda 
que axudaría Galiza a ter máis capacidade económica, e poderían tamén negociar outro sis-
tema de financiamento. Un ano máis —insisto—, manteñen o modelo fiscal antisocial que 
drena recursos que poderían reinvestir nos servizos públicos.  
 
E, mire, eu voulle dar simplemente un exemplo, un dato, con datos da Axencia Tributaria 
estatal: os 8.345 contribuíntes galegos máis ricos aforraron 5.900,41 euros. ¿Canto aforrou 
unha traballadora, como as que poden estar hoxe ás portas deste Parlamento, que cobrase 
dunha residencia —imaxinemos— uns 2.500 euros ao ano? Cincuenta. Un aforro de 
6.000 euros fronte un aforro de 50. ¡Se iso é unha política social redistributiva, será no seu 
planeta! (Aplausos.) Señor Corgos, para nós é un goberno insolidario e de costas á clase tra-
balladora. (Aplausos.) 
 
E mentres, esta semana, insultaron —directamente, porque non ten outro nome— os con-
cellos e as traballadoras do SAF, ofrecendo unha suba ridícula de 17 euros para 2028, cando 
saben vostedes que, hoxe, prestar este servizos xa custa de media entre 23 e 24 euros. ¡Unha 

tomadura de pelo! ¿Sabe que podería facer, señor Corgos? Coller a metade —xa dicimos a 
metade, nin sequera todo—  dos 36 millóns de euros que vostedes condonan no imposto de 
patrimonio ás persoas con máis capital e aprobar a proposta do BNG de subir en dous anos 
ata os 20 euros a contía para o SAF. Dende logo, entre regalar 36 millóns de euros ás rendas 
máis ricas ou investir 15 millóns de euros nun SAF que está en situación de absoluto colapso, 
nós temos claro de que lado estar. 
 
Igual que temos claro tamén que Galiza debe aproveitar esa oportunidade histórica da que 
falaba de aplicar unha quitación de 4.000 millóns de euros da súa débeda. Vostedes poden 
facer outra vez aquí as piruetas numéricas que queiran, pero a realidade é que os seus go-
bernos triplicaron a débeda deste país e que, neste orzamento, custa máis a débeda galega 
que toda a Consellería de Política Social. É así, señor Corgos. Sobe ata os 1.643,7 millóns. 
Claro que é un problema económico, igual que é un problema económico que este país teña 
unha débeda de case 13.000 millóns de euros, que aumenta a máis de 14.000 se incluímos as 
chapuzas de colaboración público-privada, como ese Hospital Álvaro Cunqueiro, outra bri-
llante xestión do Partido Popular. Hai dez anos que se inaugurou este hospital, dez anos; e, 
nestas contas do ano que vén, imos pagar 39 millóns de euros dese sobrecusto de máis de 
400 millóns de euros que vostedes aprobaron e que nos hipoteca ata o ano 2035. Son recursos 
que poderiamos usar, por exemplo, para tomar medidas e facer un plan de choque no ámbito 
da dependencia, e evitar que haxa hoxe 1886 persoas esperando esa dependencia, ou para 
aliviar unhas listas de agarda sanitarias que hoxe non recuperaron aínda os niveis prepan-
demia. Se esta é a planificación excelsa da que vostede presume, nós dende logo discrepa-
mos, porque é difícil facelo peor, e as colaboracións público-privadas e o ámbito sanitario 
son o mellor exemplo. 
 
Por riba, tamén, un ano máis, para sorpresa de ninguén, estes orzamentos abrazan unha 
regra de gasto que é un atraco a man armada —insistimos unha vez máis— porque limita 
o autogoberno galego e porque, para máis inri, neste contexto, ben enmarcada pola impo-
sición de gasto militar dunha Unión Europea sometida ao imperialismo estadounidense e 
dun Estado español que abraza tamén esas teses. Vaise quitar gasto social para gasto militar. 
E nós temos que dicir unha vez máis: non a esta escalada bélica, non no noso nome.  
 
En fin, cando se trata de criticar o centralismo, señor Corgos, vostedes, moita performance, 
porque gobernan outros, pero a realidade é que vostedes, que son os inventores, ademais 
dos executores, da confección da regra de gasto co exministro imputado, o señor Montoro, 
pois a verdade é que seguen encantados. Entón, fan todo un exercicio nestes orzamentos de 
criticar e abrazar, ao mesmo tempo, esa regra de gasto. Nós —a verdade— tiñamos espe-
ranza desde o BNG en que neste ano 2025, que foi —aínda que non se notou moito— o ano 
Castelao, vostedes se inspirasen un pouco na pensamento de Castelao para aprender. Non 
pasou, pero eu son unha persoa optimista; eu non desisto, señor Corgos. Eu insisto en con-
vidalos a que lean o Sempre en Galiza, porque aí está a mellor descrición de como é a nosa 
relación económica con Galiza: «A nosa vaca ten o pesebre en Galiza e os tetos en Madrid, 
e o que non lle dá de comer a unha vaca non ten dereito a muxila». Agora, que, once anos 
despois de que caducase o sistema de financiamento, por fin lles temos que dar a benvida 
ao debate sobre o sistema de financiamento, nós dicímoslles: por fin, defendan os intereses 
de Galiza; aprendan tamén dese Estatuto do 36, furtado pola Guerra Civil e polo golpe fas-

cista, e defendan esa proposta que xa arbitraron aí os homes e mulleres do galeguismo, esa 
facenda galega propia que nos daría dereito a decidir sobre o noso. Nunca é tarde para rec-
tificar e defender que Galiza teña a chave dos seus cartos. Así, non tería que vir vostede aquí 
laiarse de problemas como o das entregas á conta, porque non tería que estar esperando que 
llelas fagan desde Madrid.  
 
En todo caso, esta cuestión, que non é nova no orzamento, vai acompañada de algo que tam-
pouco é novo. Vendo as prioridades de gasto, vemos que vostedes seguen instalados en non 
escoitar e na rutina. Xa sen ir á falta de execución e ás infinitas modificacións que van facer 
vostedes ao longo de todo o ano para que o resultado non se pareza o máis mínimo ao pro-
xectado inicialmente, é que xa nin sequera fan un exercicio de intentar disimular que se 
adaptan vostedes minimamente ao contexto.  
 
Miren, eu xa non sei se é que están tan acostumados a modelar unha idea da realidade e a 
que a retransmita a antiga CRTVG que xa viven vostedes nesa realidade paralela, ou que; 
pero, xa que estamos a finais de ano, eu pensaba nestes días moito nun exercicio que se 
fai a final de ano, e incluso pode vostede e as persoas que nos están escoitando pechar os 
ollos por un momento e pensar na noticia ou na imaxe máis importante do ano. É algo que 
se fai moito nesta data tamén para os países: ¿que é o máis importante que puido pasar 
nun país? E, mire, eu estou convencida de que, se fixésemos individualmente aquí neste 
hemiciclo este exercicio, habería unha unanimidade inusitada. Eu creo que todos e todas 
pensaríamos nisto; (A deputada Noa Olalla Presas Bergantiños amosa unha fotografía.) eu creo 
que non se pode pensar, neste país, se nos preguntan por algo importante neste ano para 
Galicia no 2025, nalgo que non sexa isto, señor Corgos. Porque recordará vostede que este 
país tivo a peor vaga de incendios da súa historia recente; que, segundo o satélite Coper-
nicus, arderon nas vaga de lumes de agosto máis de 143.000 hectáreas, comarcas enteiras; 
que houbo brigadistas feridos, casas e explotacións destruídas e zonas dun valor ambiental 
extraordinario arrasadas; un dano brutal ambiental, social, económico e emocional, in-
cluso. 
 
Pois, mire, eu teño que dicirlle que é absolutamente impresentable que, despois desta ca-
tástrofe, os seus orzamentos sexan practicamente unha calcomanía do modelo rural e do 
modelo forestal do Partido Popular dos anos anteriores. (Aplausos.) ¡É impresentable! Eu non 
sei que ten que pasar neste país, ¿onde está o cambio que precisa Galiza neste ámbito? Dende 
logo, nestes orzamentos non, porque fan vostedes outro exercicio de ilusionismo. Meten 
máis recursos para a extinción, efectivamente, pero non se toca unha coma do modelo, ¡non 
se toca unha coma dun modelo que fallou! ¿Que máis fan? Non había prevención antes, non 
executaban esa prevención, e, ¿que vai haber agora? Pois nestes orzamentos hai un subter-
fuxio para poder seguir facendo o que mellor fan vostedes, que é buscar culpables; neste 
caso, atribuíron as responsabilidades e culpas aos concellos.  
 
Meten os fondos Restore porque teñen un carácter finalista; ¡se non, aínda serían capaces 
de recortar, incluso, porque é un escándalo, señor Corgos! Conxelan o orzamento da Conse-
llería do Medio Rural e recortan o orzamento da consellaría responsable de prepararnos na 
loita contra a crise climática, recortan esa consellaría. ¡É que é alucinante, absolutamente!, 
¡é de xulgado de garda! Hai evidencia científica de que é clave o abandono do rural e é clave 

a crise climática para o que nos pasou e o que nos pode pasar, e, ¿que fai o Partido Popular? 
Pois a presunta lei do clima que nos vai salvar a todos e todas vai nacer con orzamento cero 
porque a consellaría responsable de aplicala está recortada. E no ámbito, por exemplo, da 
dinamización e do desenvolvemento rural, minguan as partidas, minguan as partidas. ¡É 
que é de xulgado de garda!, e é así porque viven vostedes de anuncios. 
 
E non lles parece suficiente e, un ano máis, acompañan esta Lei de orzamentos da Lei de 
acompañamento cun arsenal lexislativo para seguir favorecendo o boom eólico depredador 
e para repenicar tamén a moratoria fake. Ou sexa, fixeron unha moratoria fake do eucalipto 
hai dous anos; en dous anos, incrementouse o número de hectáreas en 25.000 —estamos 
rondando o medio millón—, e a grande idea do Partido Popular e facer unha moratoria fake 
bis para seguir alimentando o lobby das pasteiras, en lugar de defender este país e cambiar 
o modelo forestal. É que é impresentable, é unha irresponsabilidade de dimensións históri-
cas, señor Corgos.  
 
Por iso, desde o BNG, insistimos e insistiremos esta tarde en chegar a un consenso co plan 
Da cinza á vida que propoñemos, porque cómpre reparar o dano pero tamén cómpre prepa-
rarnos para o futuro, cambiar de modelo é ir a un rural galego vivo, produtivo, diverso e re-
siliente ao cambio climático. É unha cuestión xa de supervivencia. Que non teña que vir aquí 
alguén dentro duns anos repasar este Diario de Sesións —como tivemos que facer co de 2017— 
porque houbo advertencias sobre as medidas que había que tomar e vostedes non as toma-
ron, señor Corgos; porque, entón, ademais de incompetentes, estariamos vendo que son 
vostedes uns temerarios. 
 
E mire, non hai tampouco neste orzamento —temos que dicilo— propostas á altura das cir-
cunstancias de caída libre que sofre o sector primario. Un exemplo: en Galiza, hai 
150.000 hectáreas abandonadas esperando unha alternativa para ser postas a producir e 
crear emprego neste país e poboar o rural; o Partido Popular non ofrece alternativas. Hai en 
Galiza tamén un sector do mar que non pode máis: perde vendas, perde facturación e perde 
emprego, tamén naqueles ámbitos que son competencia exclusiva da Xunta e naquelas es-
pecies que son competencia exclusiva da Xunta; non sei aí xa vostedes a quen culpan. E mire, 
un exemplo: acaba o ano 2025 e nada se sabe do Plan de competitividade e sostibilidade 
2024-2025. Ninguén sabe onde está o Plan, ninguén sabe onde están os 136 millóns de euros, 
porque é o modus operandi do Partido Popular para os sectores produtivos e para o ámbito 
económico: anuncio tras anuncio, publicidade e propaganda, pero nada concreto. Tampouco 
nada concreto, agora que conseguiron esa minicompetencia do litoral, nin para financiala. 
E a máxima preocupación do Partido Popular son os chiringuitos e favorecer así máis espe-
culación urbanística na nosa costa. (Aplausos.) 
 
E, se a situación do sector primario é crítica, tampouco é moito mellor a do ámbito industrial. 
Iso é así porque a estratexia destes dezasete anos de goberno resúmese telegraficamente, 
señor Corgos, en que queren vostedes vender Galiza a prezo de saldo, e en máis propaganda. 
E, para mostra, un botón. Despois de anos de anuncios sobre o sector da automoción, de 
plans, de axudas, de medidas, de plans de transformación que vostede telegraficamente 
tamén repenicou na súa intervención, a realidade é que hoxe hai enriba da mesa un ERE de 
150 persoas para o Centro Tecnolóxico da Automoción, unha cuestión que é gravísima e que 

indica a tormenta perfecta que vén aí. ¿E que fai o Goberno da Xunta? Buscar culpables en 
lugar de facer o seu traballo: a súa especialidade. O mesmo que fai en problemas tan impor-
tantes para a vida dos galegos e galegas como a vivenda.  
 
Iso de «pan, traballo e teito» sabe vostede, señor Corgos, que é, cada vez máis, neste país, 
un luxo; e nestes orzamentos non hai a máis mínima credibilidade —alegrámonos de que 
veña xa a conselleira de Vivenda—, xa para empezar porque é das que peor executa, das que 
máis modificacións fai para despois non executalas. E, mire, non hai tampouco promesas 
cribles no ámbito da vivenda pública protexida, respecto da cal o orzamento tería que ser o 
triplo do que vai. Xa prometeran vostedes 1.800 vivendas para o ano 2026, e quedan apenas 
dous meses. ¿Onde están esas 1.800 vivendas protexidas que ía construír a Xunta de Galiza? 
Agora prometen 4.000, porque, como é gratis prometer, pois prometen 4.000, ¡que máis dá! 
A realidade é que só hai 1.000 en construción, por moito que agora intenten cambiar tamén 
vostedes o significado no dicionario de que é o que está en marcha ou non está en marcha. 
Son anuncios e anuncios, como ese Plan de vivenda 2026-2030, que era un plan clandestino 
que ninguén viu. O outro día vimos unha nota de prensa de que iniciaban a súa tramitación; 
veremos en que dá iso, pero, cos seus procedentes, non temos moita expectativa, porque o 
que vemos é que o que fan é favorecer a especulación e a perda de dereitos tamén nesta Lei 
de orzamentos. Ía dicir que se lle vía a patiña ao lobo, pero en materia de vivenda directa-
mente vemos a pata dun mamut, señor conselleiro. 
 
E mire, non aproveitou vostede o seu tempo case ilimitado para contarnos que tal a fin de 
semana, que foron vostedes de retiro espiritual. Mire, eu non vou ser indiscreta, non lle vou 
preguntar se compartiu habitación ou non, pero eu imaxino que vostede —porque fun ver 
como era o hotel no que se ía aloxar a Xunta— estaría nunha habitación media, nunha ha-
bitación normal. (A deputada Noa Olalla Presas Bergantiños amosa unha fotografía.) Pois mire, 
a habitación na que supoño que durmiu cada un dos conselleiros e conselleiras —porque 
non foron a un albergue do Camiño de Santiago, foron a un hotelazo—, segundo a súa páxina 
web, mide 20 metros cadrados. Vinte metros cadrados, señor Corgos, é a metade do que vos-
tedes queren que mida unha vivenda de dúas habitacións para unha familia con fillos, 
(Aplausos.) nas rebaixas que meten nestes orzamentos, nos que baixan de 56 metros cadrados 
a 38 metros cadrados. (Aplausos.) Si, si. Pero é que a suite, que supoño que sería a que lle 
tocou ao señor ausente Rueda, mide 35 metros cadrados, ¡35 metros cadrados! A medida 
desta suite é máis do que vai medir, coa rebaixa que aplican vostedes, unha vivenda indivi-
dual, que baixa de 45 metros cadrados exixibles a 31. É dicir, o Goberno da Xunta pretende 
máximo luxo de fin de semana para eles, pero que os galegos e galegas vivan ou en baixos 
comerciais que ninguén quere ou vivan en minipisos; (Aplausos.) este é o retrato do seu Go-
berno. Non sei se é isto o de «Galicia Calidade», pero dende logo quedaron retratados. 
(Aplausos.) 
 
E mire, señor conselleiro, din vostedes na súa introdución aos orzamentos, que sabe que eu 
leo con paixón todos os anos,  que todo muda, nada permanece. Pois nós temos que dicirlle 
que vemos o contrario; permanecen os erros e, sobre todo, permanece algo que nos preocupa 
enormemente, que é esa estratexia de demolición dos servizos públicos; por fóra do aumento 
do gasto corrente, a estratexia volve ser cebar a privada. Mire, a metade do orzamento de de-
pendencia, 403 dos 844 millóns de euros, vai para prazas na privada e para bonos; destinan 

máis cartos para a sanidade privada neste orzamento, case 300 millóns de euros, e privatizan 
novos servizos como os centros de crise 24 horas para vítimas de violencia sexual ou como 
eses CIM móbiles que tardaron tres anos en empezar a facer e que agora van privatizar. E por 
iso non hai servizo público sen problemas, por iso hai protestas e un colapso absoluto. O Par-
tido Popular vitimízase, o Partido Popular criminaliza estes sectores, pero a realidade é que 
¡vaia panorama!, algunha responsabilidade terán levando gobernando dezasete anos.  
 
Folga histórica, por exemplo, no profesorado, que aínda non recuperou sequera as horas 
lectivas de antes da crise —a única comunidade que non o fixo—; mobilizacións na xustiza, 
nas casas niño, nas escolas infantís, nos centros de discapacidade; folga en atención pri-
maria, sete xornadas de folga no sector dos coidados. ¿Quen é o responsable? ¿O cidadán que 
sofre condicións pésimas, como as que sufriron os maiores desas residencias de Amoeiro, 
de Xinzo ou de Monforte? ¿Ou é algo responsable o Goberno do Partido Popular, que é o que 
se ocupa de xestionar estes servizos públicos? (Aplausos.) ¿A culpa é de traballadores e tra-
balladoras que piden mellores condicións e usuarias que pide mellores servizos, ou será do 
Partido Popular, que permite esta situación? (Aplausos.) 
 
Mire, estes orzamentos non dan resposta a unha situación límite. Por iso, nós facemos pro-
postas alternativas nas que profundaremos hoxe pola tarde. Pero avánzolle, por exemplo, o 
plan Galiza coida, con 30 millóns de euros para facer o que non fixeron en cinco anos, que 
é mudar un modelo de residencias de maiores e de atención á vellez que, como vimos en 
2020, non funcionaba, e que prometeron corrixir e non o fixeron.  
 
Porque mire, os problemas non se arranxan con mentiras, e tampouco en temas tan delicados 
como o da saúde mental, no que quería centrarme nesta parte final da miña intervención. 
Porque realmente, no ámbito da saúde mental, estamos vendo como o estilo Rueda dá un paso 
máis e xa é directamente estilo Pinocho. Hai unhas semanas, na pregunta ao presidente, pro-
meteu contratar 21 psicólogos e psicólogas para a Atención Primaria, cando aínda non con-
tratou os 14 que xa anunciara neste Parlamento en maio —se non me falla a memoria—. 
 
Mire, a saúde mental precisa recursos e, se van en serio, nós facémoslles tres propostas: a 
primeira, contratar 100 profesionais; a segunda, dotar todas as áreas sanitarias dunha uni-
dade de hospitalización infantoxuvenil, porque se hai un ámbito no que se ve o desequilibrio 
territorial e a discriminación territorial é precisamente o da saúde, e, en terceiro lugar, 
10 millóns de euros acrecentados para ter un verdadeiro plan urxente de saúde mental e pre-
vención do suicidio. Hai poucos meses, o Consello de Contas xa deixou espido o seu Plan de 
atención á saúde mental: nin se executou nin se contratou suficientemente, e hai unha 
enorme discriminación territorial con Lugo e Ourense. Mire, neste país perdéronse a vida 
de 300 persoas por suicidio. É unha absoluta barbaridade. Hai que reaccionar, e a saúde men-
tal debe estar no centro.  
 
Debe estar no centro tamén todo o que ten que ver coa atención sanitaria, para que realmente 
haxa unha atención sanitaria pública e accesible dotada de persoal. Por iso, tamén insistimos 
unha vez máis en dotar con 250 millóns de euros un plan extraordinario para a atención 
primaria para sacala desa enorme crise na que está instalada. Porque vostedes converteron 
en normal o que era anormal, que é ter que esperar ata máis de dez días para ir a unha con-

sulta de atención primaria. Por iso, hai usuarios e usuarias protestando por todo o país e, 
por iso, hai traballadores e traballadoras da sanidade pública pedindo que vostedes tomen 
medidas, porque non acertaron e porque non acertan coas que poñen enriba da mesa. 
 
En todo caso, señor conselleiro —remato xa—, nós insistimos. Desde o BNG, presentamos 
unha proposta alternativa que mobiliza máis de 2.000 millóns de euros e que defenderemos 
hoxe pola tarde. Son máis de 60 medidas de calado, máis de 60 medidas que eu diría que 
non son do BNG; son unha urxencia vital para este país. Atender a saúde mental, atender o 
colapso absoluto do servizo de axuda do fogar, atender as consecuencias derivadas e as de-
bilidades expostas despois da vaga de lumes de agosto con ese plan Da cinza á vida ou aten-
der a situación límite que ten o ámbito da vivenda son algunhas das propostas que avancei. 
Desde logo, defenderemos esta tarde que sexan unha reorientación dos orzamentos. Eu, 
aínda que non teño unha bóla máxica, xa podo prever que, tanto nesta parte da mañá como 
pola tarde, vostedes aplicaran o rodillo da maioría absoluta; están no seu dereito. Pero, desde 
logo, nós insistimos en que, aínda que digan que non hoxe, queda máis dun mes da trami-
tación orzamentaria, quedan oportunidades para pactar medidas concretas.  
 
Polo tanto, apelamos a que realmente apliquen iso que lles dicía eu ao comezo da miña in-
tervención: saber gobernar é rectificar. Polo tanto, señor Corgos, rectifiquen, escoiten e 
atendan as demandas dos galegos e galegas. 
 
Nada máis e moitas grazas. (Aplausos.) 
 
O PRESIDENTE: Grazas. 
 
Intervención do conselleiro.  
 
¿Quere intervir? Pode intervir. Se non, pode intervir ao final. O Goberno pode intervir en calquera 
momento. (Pausa.) (Pronúncianse palabras que non se perciben.) Si, si. Aquí teño recollido o que 
teño recollido, e é así: el pode intervir agora ou pode intervir despois. (Murmurios.) Entón, só lle 
estou preguntando se quere intervir agora ou se intervén ao final. (Pausa.) (Pronúncianse palabras 
que non se perciben.) Non, é que agora van os non emendantes, pero está prevista, se así o quere, 
unha intervención do conselleiro. Se non, hai unha intervención final. (Pausa.) (Murmurios.)  
 
O CONSELLEIRO DE FACENDA E ADMINISTRACIÓN PÚBLICA (Miguel Corgos López-Prado): 
Si. Mellor interveño agora porque así están máis frescas as ideas.  
 
A min, como sinal de respecto aos membros dos grupos, tamén me gustaría facer algunha 
consideración do que se dixo, Porque, evidentemente, quero agradecer, en primeiro lugar, o 
ton das súas intervencións, en defensa do seu plan ou do seu plan non plan, porque, ás veces, 
se aprecian algunhas incoherencias no que se di. Intentarei responder a todo o dito polos 
grupos da oposición, tendo en conta que, nalgúns dos casos, se adicionan as observacións e, 
polo tanto, responderei conxuntamente. 
 
Comezo polo señor Ojea, de Democracia Ourensana, que vén aquí falar do seu, que son os inves-
timentos en Ourense basicamente, e de que el defendería outro modelo de goberno. Bueno, eu, 

ao longo da miña intervención, penso que non repartín transitorialmente ningún investimento, 
porque falei das prioridades programáticas dos orzamentos para o vindeiro exercicio. O que ten-
tamos, efectivamente —como dicía antes—, é realizar unha distribución territorial equitativa.  
 
Pero, tamén, de novo, volvemos coa teima dos euros en bruto, que é un recurso demagóxico 
que emprega vostede e tamén os restantes grupos, cando lles convén, para xerar unha dife-
renza importante. Claro, cando se compara unha comunidade autónoma como Galicia con 
outra como Andalucía —por non ir ao territorial provincial— normalmente todo converxe á 
tripla. ¿Por que? Porque Andalucía ten o triplo de poboación que Galicia. Entón, por iso, con-
dónase o triplo de débeda, temos o triplo de PIB e temos o triplo de recadación tributaria, por 
exemplo, por falar de termos financeiros. Pois aquí pasa o mesmo. Cando queremos homo-
xeneizar e compararnos cos demais en termos homoxéneos, o que temos que buscar é unha 
variable que explique ese gasto —neste caso, o gasto non financeiro do orzamento—, e iso 
vai ser a poboación. E se imos á poboación, entón falamos do gasto per cápita, e aí podemos 
apreciar o esforzo diferencial que se fai de verdade entre os diferentes territorios. E, así, po-
demos comprobar como Ourense recibirá 5.700 euros por habitante, sendo a que máis medra, 
fronte aos 5.211 de 2025, en termos equivalentes. Ese é o dato que mide o esforzo fiscal de 
cohesión territorial dos orzamentos.  
 
E, ademais, tamén temos que ter moito coidado, porque todos sabemos cales son as com-
petencias da comunidade autónoma e todos sabemos como se prestan. Todos sabemos que 
o 80 por cento do gasto non financeiro consolidado do orzamento, como dixo a señora Presas 
tamén —bueno, non o dixo, pero dixo que había moito gasto corrente—, é gasto corrente. 
¿Por que? Porque é o propio da natureza dos servizos públicos fundamentais. A educación, 
a sanidade e a política social son intensivas en gasto corrente. ¿E a quen acompaña o gasto 
corrente? Pois a poboación. ¿A quen se lle prestan os servizos de saúde? Non se lle prestan 
aos carballos, préstanselle aos cidadáns. E, polo tanto, nas provincias onde hai máis cida-
dáns, van ter máis gasto corrente. E, ademais, ocorre que os grandes hospitais tamén son 
construídos onde residen máis cidadáns e, por tanto, ocorre que a provincia da Coruña —xa 
que lle gusta tanto falar da provincia da Coruña; a min gústame falar das catro—, ten tres 
grandes hospitais, como ben sabe: o Arquitecto Marcide de Ferrol, o Complexo Hospitalario 
da Coruña e o Complexo Hospitalario de Santiago. E tres grandes hospitais sempre van ter 
un volume moito máis grande de gasto que outra provincia, como por exemplo Ourense, 
que, se deixamos á parte os hospitais comarcais, ten un gran centro hospitalario, como é o 
CHUO, no que estamos a investir de forma importante, preto dos 50 millóns de euros neste 
orzamento.  
 
Polo tanto, as matemáticas son teimudas e, evidentemente, si, sempre vai haber unha tendencia 
a que haxa unha maior concentración de gasto, por motivos obvios, aí. É o mesmo que pasa 
coa educación superior. ¿Onde están as universidades? En Santiago, na Coruña e en Vigo. Pois, 
¿onde vai estar o gasto universitario das reitorías? ¿En Torrelodones? Non, estará en Santiago, 
na Coruña e en Vigo. Iso é unha obviedade. Por tanto, está ben defender o que un pensa que é 
unha maior desconcentración territorial, pero tamén hai que partir un pouco da realidade. Igual 
que falou do turismo. Evidentemente, os esforzos do Departamento de Turismo concéntranse 
precisamente en desestacionalizar e en desconcentrar nos camiños que non son o francés, pre-
cisamente para fomentar esa distribución equitativa entre todos os territorios. Aí é onde se fai 

o maior esforzo, como non pode ser doutro xeito. E, por tanto, isto é o que explica un pouco ás 
veces as reparticións cando se fala en bruto e por que hai ter que ter un pouco de coidado á 
hora de facer comparacións e facelas en investimento por habitante.  
 
Falou tamén de que non se realiza investimento, de que non se aprenderon as leccións cau-
sadas polos incendios e que se minimiza o investimento. Ben, nós vemos que nestes orza-
mentos de 2026 hai importantes actuacións dirixidas a contrarrestar que non se volten a 
repetir estes sucesos deste verán. De feito, no eido tributario tratan de acompañar, pero o 
importante son as operacións de gasto: 6,5 millóns de euros para convenios con entidades 
locais para afrontar obras preventivas. Mobilízanse máis de 3,6 millóns de euros na provincia 
—estou a falar só do investimento en Ourense— para manter e potenciar a capacidade de 
actuación perante as emerxencias. Mellórase a base de medios aéreos de Antela, no Concello 
de Sandiás, ou o Centro Integral de Loita contra o Lume de Toén, alí ao carón da cidade de 
Ourense. Destínase case un millón de euros para outros investimentos; 1,5 millóns de euros 
para a conservación da paisaxe e a loita contra a erosión dos viñedos da Ribeira Sacra; case 
un millón de euros para a Base de Unidades Operativas de Bande, que permitirá que o persoal 
do Servizo de Prevención e Defensa contra os Incendios Forestais poida conciliar, ou 0,6 mi-
llóns de euros para a mellora e conservación dos parques naturais da provincia: o Parque 
Natural da Baixa Limia, a Serra do Xurés, Enciña da Lastra e o Parque do Invernadoiro. 
Tamén está previsto o desenvolvemento dun programa cultural nos territorios da provincia 
afectados polos incendios e outro específico para os concellos da Ribeira Sacra.  
 
Polo tanto, si que existe un esforzo importante por discriminar aqueles territorios nos que 
a poboación non realiza ese efecto tractor nos investimentos. Tamén temos que xerar outros 
investimentos importantes que tentan dinamizar a economía da provincia de Ourense, como 
a finalización da construción do Centro de Excelencia de Ciberseguridade, que vostede 
mesmo citou; 2 millóns de euros para as obras do novo edificio para a Delegación de Ourense, 
ou outros 2 para o remate do parque acuático do complexo de Monterrei, que debe ser tamén 
un factor de dinamización da comarca e da provincia.  
 
E, logo, vanse realizar outros investimentos relacionados co resto das políticas de gasto. Hai 
investimentos en educación, como o investimento de case un millón para o IES en Pereiro 
de Aguiar, que suporá un investimento total de case 10 millóns de euros, ou a posta en mar-
cha dunha residencia pública de maiores. Isto ademais doutros investimentos en sanidade, 
vivenda, educación, cultura e infraestruturas, cos que entendemos que vostede estará con-
forme. Falaba antes de sanidade. Pois van 35,6 millóns de euros para as obras do CHUO e 1 
millón de euros para obras de equipamento do Hospital de Verín. E, no Plan de infraestru-
turas sanitarias en Atención Primaria, póñense 2,1 millóns de euros no centro de saúde da 
Rúa; no CIS de Ourense, outro millón, e créditos para as obras dos centros de saúde de Muíño 
e Boborás.  
 
En fin, podería seguir, pero simplemente quero rematar cunha política que é moi importante 
para nós, como explicamos na miña primeira intervención: vivenda. Destínanse 6,8 millóns 
de euros para a construción de vivenda de protección pública; 2,8 millóns de euros para a 
rehabilitación de vivendas no programa Rexurbe Ourense e Ribadavia, e 2,1 millóns de euros 
para o desenvolvemento de solo para vivenda protexida en Ourense, entre outras actuacións. 

Por tanto —xa digo—, non son todas, pero é un feixe importante de actuacións de investi-
mento, o que dá boa conta dese punto de vista cohesionador que temos cando desenvolvemos 
as nosas políticas.  
 
Falou tamén de conectividade no rural. Eu concordo con vostede en que o desexable é que, 
por suposto, cada recuncho de Galicia estea ben conectado, pero ten que falar coa autoridade 
competente. As telecomunicacións son competencia estatal, e é o Estado o único organismo 
que pode establecer obrigas dirixidas aos operadores de telecomunicacións referentes á co-
bertura de internet e de telefonía. Nós facemos ese seguimento e mandámoslles periodica-
mente escritos indicando onde apreciamos carencias no territorio. Evidentemente, o Macizo 
é unha das áreas nas que estamos reclamando que se realice máis investimento.  
 
Lémbrolle tamén que, co Programa Unico, o Goberno de España asume en solitario o ob-
xectivo da Unión Europea de que no ano 2025 o 100 por cento da poboación teña acceso a 
servizos de Internet de alomenos 100 megabits por segundo. É un programa no que nós nos 
ofrecemos a colaborar, pero no que non se quixo contar coas comunidades autónomas. Por 
tanto, iso é importante tamén telo en conta. O que si que fixemos dende a Xunta é falar coa 
Comisión Europea e, respecto da cobertura móbil, solicitar en varias ocasións ao Goberno 
central a modificación do actual servizo universal de banda ancha, co obxecto de incluír non 
só o dereito da cidadanía a un teléfono fixo e Internet nos fogares, senón tamén que se lles 
dese cobertura móbil de internet e de voz. E, como actividade subsidiaria —como sabe—, 
pois estamos implantando 68 torres de telecomunicacións. Xa están construídas e benefician 
máis de 5.200 persoas en 210  entidades de poboación de Galicia, unha boa parte delas tamén 
na provincia de Ourense.  
 
Por tanto, todas estas son actuacións que se toman como paliativas, de recuperación e pre-
ventivas na loita contra os lumes, que leva unha parte moi, moi, moi importante do inves-
timento na súa provincia —como non pode ser doutra forma—, pero outra tamén é a 
modernización e o fomento dos servizos públicos fundamentais, para o cal se aposta por un 
investimento diferencial e cohesionador na provincia de Ourense.  
 
Por cambiar un pouco de portavoz, de voceiro, o señor Besteiro lanzaba unha serie de ideas 
aquí, tiña dúbidas de para quen goberna esta Xunta de Galicia. Penso que o expliquei ben ao 
comezo da miña exposición, pero lembrareillo agora ao longo da miña resposta.  
 
Falaba do sesgo e do desequilibrio. Tamén falei diso, e, ademais, empregando o indicador uni-
versalmente aceptado por todos os que estudan temas de igualdade, que é o S80/S20; non o 
que empregou vostede, por estar demasiado sesgado. E aí —como lle dicía—, Galicia non é só 
que estea por debaixo da media nacional, senón que é a comunidade autónoma que ten unha 
repartición da renda máis equilibrada; a diferenza do 20 por cento das rendas familiares máis 
ricas sobre o 20 por cento de menos recursos é a máis equilibrada de todas as comunidades 
autónomas. E ese si que é o indicador que se utiliza xeralmente en todos os informes. (Aplausos.)   
 
Facía unha serie de consideracións do crecemento do PIB empregando diferentes medidas. De 
novo, tamén, é o mesmo que lle dicía ao señor Ojea. Se apreciamos a recuperación global con 
datos do INE (O conselleiro de Facenda e Administración Pública, Miguel Corgos López-Prado, amosa 

un documento) —eu si que confío nas estatísticas do INE, non como a señora Calviño—, como 
pode ver aquí, no dato acumulado, dende a pandemia, en Galicia estamos nun 110,9 por cento, 
e, abaixo, a liña vermella, España, nun 109,4 por cento. Este é o dato do PIB trimestral da con-
tabilidade nacional e rexional do INE, señoría.  
 
Se analizamos a variación do PIB per cápita, tamén. De novo, aquí, as economías de escala non 
funciona igual en comunidades de moita poboación e de moito PIB, como poden ser Cataluña, 
cun 20 por cento do PIB, ou outras máis modestas como Galicia, cun 5,2 por cento do PIB e 
cunha poboación moi avellentada que, por tanto, non é poboación activa. Por tanto, cando fa-
lamos de poboación activa —isto vai para os dous voceiros—, tamén cómpre empregar a ratio 
de poboación activa de 15 a 64, que son os que están en idade de traballar; non toda a poboación. 
Porque, claro, aí si que saímos mal. ¡Cun 26,2 por cento de maiores de 65 anos, claro que saímos 
mal! Entón, se imos ao PIB per cápita, tamén podemos apreciar como, efectivamente, Galicia 
medra neste tempo, dende a pandemia, 3 puntos máis que a media española e 1,5 puntos máis 
que a media da Unión Europea a 27 anos. ¿Por que? Porque somos unha economía máis produtiva 
que o resto das economías autonómicas e das economías europeas nesta saída da crise.  
 
¿Quere isto dicir que debemos conformarnos e que estamos tranquilos co que está a pasar? 
Non, evidentemente non. Estamos nun contexto de moitas incertezas. A carencia de contas 
nacionais non axuda nada a quitar esas incertezas, pero o que si que debemos facer é seguir 
a pelexar e saber que estamos no bo camiño. Debemos seguir a incrementar ese crecemento 
baseado na produtividade e nunha repartición equitativa de todos os sectores: o sector pri-
mario, a industria e o sector terciario; non apostando só —como parece que pasa na econo-
mía nacional—  polo sector terciario, señoría.  
 
Falaba tamén do Mecanismo de Recuperación e Resiliencia, e soltaba aí un par tamén de 
slogans, como que o PP votou en contra do Mecanismo de Recuperación e Resiliencia, que é 
un mérito único e exclusivo do señor Sánchez, e que nós nos opuxemos a estes recursos. Iso 
non é certo en absoluto, e sábeo ben. Por tanto, non difundan falsidades, por favor. Nós es-
tamos a prol, sempre o estivemos, e indicamos a necesidade de que eran precisos uns fondos 
de recuperación tras a pandemia para reactivar a economía e para modernizala no contexto 
de cambio do paradigma dixital que estaban a vivir as principais economías mundiais e, en 
particular, a americana e a asiática. O que pasa é que no que non estabamos de acordo era 
nese deseño centralizado do Plan de recuperación e resiliencia, como tampouco estamos de 
acordo en que no próximo período de programación plurianual da Unión Europea se estea 
apostando polo mesmo modelo. E o que lle pido a vostede é que apoie esta posición de Galicia 
e que defenda unha xestión, unha planificación e unha participación activa dos fondos eu-
ropeos por parte das comunidades autónomas, das rexións europeas. (Aplausos.)   
 
Pero, mire, o malo que ten quedar con todos estes recursos para un é que agora chega o mo-
mento de render contas. Entón, imos ver como eses recursos que o salvador Sánchez se gar-
dou só para el colaboraron a transformar o tecido económico do país. Porque eu non vexo esa 
transformación sideral da que falaban vostedes hai tres anos hoxe na economía. Máis ben, 
véxoa con problemas, fondos embolsados e falla de iniciativa na xestión dos fondos europeos. 
O Goberno central relegou as comunidades autónomas a meras executoras, con menos orza-
mento do que xestionan algúns organismos dependentes do Estado, como  red.es ou Adif.  

Este plan estaba chamado a transformar a economía de España, e agora tanto a Comisión 
Europea como a Airef sinalan que están a desaproveitarse estes fondos. Non é que o diga eu, 
porque poderían dicir: ¡bah!, ¡que vai dicir o señor Corgos, que é un conselleiro do PP! Non, 
non, dío a Comisión Europea e dío a Airef. O Tribunal de Contas Europeo —xa que lle gustan 
tanto os tribunais de contas—, no seu último informe —e eu cito informes concretos—, «In-
forme especial 21/2025: apoio do MRR á mellora do entorno empresarial», di que en España 
só se abordan parcialmente os retos do entorno empresarial e que está moi lonxe dos obxec-
tivos iniciais. Pola súa banda, Airef denuncia que o 25 por cento da execución correspondente 
ao Mecanismo de Recuperación e Resiliencia é gasto corrente, algo que dende este Goberno 
xa levamos poñendo de manifesto dende hai moitos anos. E o gasto corrente non é o que se 
emprega decotío para mudar a estrutura produtiva dun país, como ben sabe, señoría. 
 
O que si que está a facer o seu plan é afondar a fenda entre territorios, repartindo cartos 
entre as comunidades autónomas máis ricas e remando en contra da cohesión. E deberían 
saber que o Mecanismo de Recuperación e Resiliencia insta a acadar o obxectivo de cohesión 
territorial á parte de apostar pola modificación e a modernización da estrutura económica 
do país. Por non falar dos PERTE, eses aos que tanto bombo lles deron e que ían supoñer 
unha oportunidade para o desenvolvemento industrial tanto de Galicia como do resto das 
comunidades autónomas. Pois, á falta de pouco máis de nove meses, 287 días exactamente, 
hai 21.000 millóns de euros durmindo nos caixóns dos ministerios á conta destes PERTE.  
 
A cifra de execución da Administración xeral, para compararnos, é unha incógnita. A falla 
de transparencia é gravísima, e isto pódese ver, por exemplo, en que as propias cifras de 
execución que renden IGAE ou a Airef son completamente diferentes. Non podemos saber 
cal é a taxa de resolucións sen dar por resoltas as contías transferidas a organismos depen-
dentes da propia Administración do Estado; é dicir, estanse limitando a mover transferencias 
entre ministerios e organismos autónomos en vez de facer que os cartos cheguen á economía 
real. Outro exemplo máis, por exemplo, é que, da listaxe dos cen principais perceptores do 
MRR, podemos concluír que o 55 por cento dos beneficiarios son sector público e que o maior 
perceptor do plan ata o de agora é Adif, con preto de 4.400 millóns de euros. Iso si, non sa-
bemos, deses 4.400 millóns de euros, cantos chegaron xa á economía real e cantos investi-
mentos se teñen executado. 
 
O Tribunal de Contas —esta vez non é o europeo; o español— instou xa no ano 2024 a me-
llorar a información publicada, xa que esta debería posibilitar o seguimento fehaciente da 
súa execución. Isto non o digo eu, que a min seguro que non  me van crer; dío o Tribunal de 
Contas. Di que a información que faciliten debería posibilitar o seguimento fehaciente da 
execución dos fondos de Mecanismo de Recuperación, que a información contida é incom-
pleta ou pouco actualizada e que faltan procedementos claros de seguimento e unha insu-
ficiente publicación de convocatorias,  contratos e beneficiarios. Os datos da ferramenta Elisa 
non permiten establecer ningunha media de axuda recibida por empresa, por exemplo. E, 
por exemplo, nós rendemos periodicamente os datos ao Ministerio, e non coinciden cos 
datos que lle rende a Comunidade Autónoma de Galicia. 
 
Pola contra, a Xunta de Galicia leva publicado desde o ano 2023 informes trimestrais que 
inclúen datos de execución, asignacións, investimentos realizados, convocatorias, convenios, 

contratos, beneficiarios e ata fitos e obxectivos. O grao de execución da Xunta é o 62 por 
cento dos recursos asignados, descontando as devolucións, e beneficia xa máis de 
60.000 empresas e fogares. O pasado mes de outubro, executamos máis de 1.000 millóns 
acumulados do Mecanismo de Recuperación e Resiliencia; 1000 millóns executados, refírome 
á fase O.K., señorías.  
 
E, mentres tanto —como dicía—, mentres o Goberno é incapaz de executar este plan do cal 
quedou coa maioría dos recursos, nós temos que pelexar cun deseño ineficiente das ordes 
de axudas, que se reparten en conferencias sectoriais dunha forma moitas veces cuestiona-
ble. Nós cumprimos cos tempos. Ollamos nestas datas como outras comunidades autónomas 
si que presentan un crecemento moito máis avultado porque non foron quen de executar 
estes fondos do Mecanismo de Recuperación e Resiliencia. Por tanto, fixemos os deberes, e, 
cando chegue o próximo verán, poderemos comprobalo. 
 
Outras das súas teimas, trufada de inexactitudes, por dicilo dalgunha forma, son as que se 
refiren á política fiscal do Goberno. Está claro e non o imos a ocultar: este Goberno aposta 
por baixar os impostos aos galegos e galegas sempre que poidamos, igual que vostedes, os 
señores do PSOE e do BNG, apostan, aínda que non o digan explicitamente, por subirlles os 
impostos aos galegos e galegas. Parécenos ben. Esa é unha diferenza que recoñezo e que é 
clara, evidente e palmaria.  
 
Pero logo está o tema dos beneficios fiscais e iso de beneficiar os ricos. Ollando as rebaixas 
que leva, por exemplo, nestes orzamentos, o Goberno galego, un pode apreciar claramente 
que esa afirmación cae polo seu propio peso. Os beneficios fiscais aprobados pola Xunta de 
Galicia dende 2009 benefician as rendas medias e baixas, en concreto nun 98,5 por cento. 
E, para mostra —como dicía—, as novidades en materia tributaria no ano 2026.  
 
Incluímos as familias monoparentais no colectivo protexido pola Xunta para a adquisición 
de vivendas a tipo de gravame reducido. ¿Parécelle a vostede que unha familia monoparental 
que compre un piso de segunda man por importe de menos de 240.000 euros é unha familia 
de ricos, señoría? A min non. (Aplausos.)  
 
Introducimos tamén un incremento do límite do prezo da vivenda —como dicía— para be-
neficiarse deses tipos reducidos. Subímolos porque soben os prezos, de 200.000 a 240.000 
euros mais 30.000 por membro da unidade familiar, para poder beneficiarse destes tipos 
reducidos, que pasarán a ser dun 3 por cento para estes colectivos priorizados ou de 0 se 
viven en zonas pouco poboadas. Tampouco me parece que sexa unha medida que se fai pen-
sando nos maiores patrimonios da Comunidade Autónoma.  
 
Deducimos os libros e o material escolar, un 15 por cento dos gastos de volta ao cole, pero 
para familias de ata 30.000 euros per cápita de renda. Tampouco me parece que esteamos a 
falar aquí das familias máis potentes da Comunidade Autónoma.  
 
Eliminamos a tributación de axudas do ELA, deducindo as axudas que se dan a estes enfer-
mos polo sobrecusto que teñen que soportar por esta tráxica enfermidade, ou tamén ás per-
soas recompensadas por sufrir a talidomida. 

Tamén eliminamos os impostos ás persoas que sufriron as vagas de incendios, para com-
pensalas polas axudas que se tramitan para compensalas polos danos que sufriron no seu 
patrimonio. Tampouco semella que esteamos a falar dos patrimonios máis potentados da 
Comunidade Autónoma.  
 
¿De verdade cren que todo isto beneficia os ricos? ¿Cren que isto é un insulto para os galegos 
e galegas? Eu penso que non, señorías. Dende o ano 2009, o Goberno galego leva 121 baixadas 
de impostos, das que o 90 por cento, 119, van dirixidas a beneficiar estas persoas. Polo con-
tra, o seu Goberno en Madrid levan 97 subas de impostos e cotizacións. Somos o terceiro 
país da OCDE que máis subiu a presión fiscal dende o ano 2019; o terceiro de 39, señoría; e 
estamos entre os once primeiros con maior presión fiscal.  
 
Dende o ano 2020, as medidas do Goberno galego supuxeron un aforro de máis de 1.600 mi-
llóns de euros, con 1,3 millóns de beneficiarios de beneficios fiscais, sen contar a rebaixa da 
tarifa autonómica do IRPF. 1,3 millóns; non 130.000, señoría. E se engadimos os que se be-
neficiaron da deflación da renda, da que tanto vostedes como o Bloque Nacionalista Galego 
votaron en contra no ano 2023 cando se propuxo aquí na Comunidade Autónoma —lémbrolle, 
para loitar contra o efecto da súa dos prezos— e desa baixa do primeiro tramo —o tramo 
para as rendas máis baixas, do 9,3 ao 9 por cento— son 1.480.315 os galegos beneficiados, 
¡todos os que presentan a declaración da renda! (Aplausos.) Por tanto, a inmensa maioría dos 
galegos e das galegas e, por tanto, as rendas medias e baixas, señoría, están a beneficiarse 
das medidas tributarias e dos alivios fiscais instrumentados por este Goberno, sempre res-
pectando as necesidades de gasto dos servizos públicos fundamentais.  
 
Ademais, as bonificacións en taxas e prezos tamén de novo afectan especialmente as rendas 
medias e baixas, porque afectan os servizos públicos que presta a Comunidade Autónoma que, 
como saben, son froito de demanda intensiva por parte dos cidadáns que teñen este tipo de 
rendas medias e baixas. As bonificacións en taxas e prezos no mesmo período supoñen outros 
1.515 millóns de euros de aforro para os cidadáns galegos dende o ano 2020. ¿Que supón isto? 
Póñolle dous exemplos. Nas escolas infantís, os cidadáns galegos pagan cero euros ao mes por 
inscribir os seus cativos, dos 200 euros de media que poden custar para unha familia por fillo. 
Por tanto, estamos beneficiando as familias por este comportamento. E as residencias da ter-
ceira idade, ¿sabe canto costan de verdade? Pregunto se sabe porque ten todas as prazas da 
Deputación concertadas. ¿Sabe canto lle custa de verdade ao mes unha praza de residencia 
pública á Comunidade Autónoma de Galicia? 4.078 euros por usuario, señoría. Pois, deses 
4.078 euros, o que pagan os galegos son 409 euros. Aí é onde van aos beneficios fiscais, e esa 
maioría social son os grandes beneficiarios destes beneficios fiscais. Por tanto, eu sería un 
pouquiño máis prudente cando falase deses beneficios fiscais (Aplausos.) e deses máis de 
1.000 millóns de euros que se podían utilizar noutras políticas de gasto. 
 
Falaron tamén o Bloque e o PSdeG da Lei de vivenda, porque ven que estamos a cumprir co noso 
obxectivo e que estamos a cumprir cos prazos que nós demos, e, por tanto, queren desprestixiar 
este esforzo que fai o Goberno galego para duplicar este parque de vivenda pública ata as 8.000 
vivendas, acompañado doutras medidas no eido do alugueiro e tamén no eido das rebaixas fis-
cais. Pero o certo é que, ata o momento, en ano e medio de lexislatura, temos preto de 
3.000 novas vivendas públicas en marcha. Si, en marcha. Evidentemente, en obra están 1.000, 

e o resto estarán cun contrato de planificación da obra. Porque —como saben—, para executar 
unha vivenda pública, o primeiro que hai que facer é orzamentala; diso estamos falando aquí, 
estamos a falar de orzamento. Primeiro, poñemos un orzamento, os cartos; logo, sacamos un 
concurso para planificar a construción da vivenda; logo, sacamos un contrato de obra, e cons-
trúese a vivenda. Así é como acontecen as cousas na Administración. Pois ben, temos 3.000 vi-
vendas xa en marcha. ¿Iso que quere dicir? Que ou ben están en obra, ou ben están cos terreos 
dispostos e cun contrato de correspondente estudo de arquitectos e deseñándose para comezar 
a licitación da obra, ou ben están en licitación desa obra. En todos eses diferentes traxectos, 
temos o 73 por cento dos novos fogares comprometidos para esta lexislatura.  
 
Temos en marcha 929 novas vivendas de protección pública en Vigo, onde prevemos de-
senvolver 1.060 vivendas no polígono de Navia e solo residencial para outras case 3.700 vi-
vendas a través dos PIA do Ofimático e de Ramón Nieto.  
 
Xa temos en marcha 363 vivendas tamén en Ferrol, no Bertón, onde 48 delas xa están en 
construción, e queremos desenvolver solo urbanizado para outras 1.300.  
 
Temos un total de 597 vivendas en marcha en Lugo, a maior parte delas en Garabolos, unhas 
460, e outras 137 que construiremos nas parcelas que permutamos co Concello de Lugo. Ade-
mais, poremos á disposición solo residencial para 1.200 vivendas a través do PIA do Sagrado 
Corazón.  
 
Tamén temos en marcha un total de 300 vivendas en Pontevedra, das que 118 proceden dunha 
cesión de solos, e prevemos desenvolver solo residencial para máis de 2.000 vivendas tamén.  
Actualmente, temos 104 vivendas en construción en Xuxán, na Coruña, onde avanzamos 
para facilitar a construción de arredor de medio milleiro de novas vivendas protexidas, VPA 
e VPP, como saben. Temos solo para outras 4.300 en Monte Mero e, así mesmo, desenvol-
veremos outras 99 vivendas a través da cesión de solo do Concello; de feito hai apenas un 
mes comezamos a construír 50 delas.  
 
En Ourense —para que non me riña o señor Ojea—, temos 64 vivendas de protección pública 
e desenvolveremos solo para máis de 1.600 vivendas.  
 
En Santiago de Compostela, están en construción tamén 60, ás que se sumarán outras 60 
de aloxamentos compartidos, e teremos solo para máis de 3.400 vivendas.  
 
Temos 20 en Mos, e 103 en Narón, das que 12 son locais reconvertidos en vivendas. Licitamos 
proxectos para outras 91 procedentes de cesión de solos, e outras vivendas de promoción 
pública que desenvolveremos a través da cesión de solo urbano consolidado nos concellos 
de Carballo, 73; Teo, 26; A Estrada, 28; Lalín, 17; San Cibrao das Viñas, 12; Vilagarcía, 10, e 
Ames, 78. (Aplausos.)  
 
Seguimos falando, ao fío da tributación e da situación social, de para quen goberna a Xunta. 
De novo, falaba dalgúns datos, pero os datos definitivos son os que vimos que referían as taxas 
de inclusión social, as taxas de emprego e as taxas de distribución equitativa da renda. Voulle 
repetir, por se non o viron, porque contrasta moi ben o modelo da Xunta de Galicia, o modelo 

da Comunidade Autónoma de Galicia, fronte ao modelo do Estado. Vexamos onde está ese es-
cudo social do señor Sánchez. Taxa AROPE —risco de pobreza e exclusión social—: Galicia, 
18,8, fronte ao modelo do señor Sánchez, 25,8. Non nos conformamos, temos que seguir, pero 
estamos ben por debaixo desa media nacional. ¿Taxa de risco de pobreza? Moi inferior; neste 
caso, 5,5 puntos: Galicia, 14,2, e España, 19,7. En canto á porcentaxe de poboación con carencia 
material severa, Galicia está practicamente na metade respecto do resto de España: 4,8, fronte 
a 8,3 respectivamente, señoría. ¿A porcentaxe de baixa intensidade do traballo? É case un 
punto inferior en Galicia que en España: 7,1 fronte a 8. Pero, ¿de que datos me están falando?, 
¿estas son as conclusións do seu modelo fiscal? ¿Toda esta desigualdade e toda esta pobreza? 
Pois, entón, eu quedo co modelo da Xunta de Galicia, señoría. (Aplausos.)  
 
Falábase tamén do tema da fiscalidade, pero querería tamén falar dalgúns dos comentarios 
que se fixeron no referente ao tamaño do orzamento, que é un orzamento recortado. Eviden-
temente, aquí non se fai ningún tipo de trampa, ningún tipo de ocultación; velaí a memoria 1, 
está ben clariño. Están os cadros do orzamento consolidado, e recollen todos os recursos da 
Comunidade Autónoma. Recollen ese incremento do 2 por cento, pero tamén —é certo dicilo 
e non está de máis recordalo— recollen uns gastos extraordinarios, 488 millóns de euros, do 
Mecanismo de Recuperación este ano, que se executan e que, por tanto, o ano que vén xa non 
están, e quedan 150. E, por iso, varía deste xeito tan anómalo o orzamento, que en ningún 
caso me referín a que fose expansivo. Eu referinme á fase expansiva do crecemento da eco-
nomía, porque estamos nunha fase expansiva do crecemento da economía dende a pandemia, 
cunha desaceleración —certo— pola incerteza, pero estamos nunha fase expansiva. E, en fases 
expansivas, os orzamentos non teñen por que crecer máis do que crece o PIB, todo o contrario; 
deben facer de estabilizador da economía, porque, se non, o que estamos facendo é colaborar 
para que os prezos medren máis. Por tanto, hai que incrementar o gasto, si, pero de acordo 
coas necesidades e con moderación. Cando hai que incrementalo substancialmente, por encima 
do que medra o PIB, é nas fases de crise; non nas fases expansivas da economía. Aí é cando se 
utiliza de forma anticíclica a economía, aí é cando hai que recorrer á débeda. Por iso, nós re-
corremos á débeda no peor da crise financeira, e agora estamos amortizando débeda. É o que 
hai que facer, señoría.  
 
Os orzamentos, ademais, deben ser obxecto dunha planificación no medio prazo. Quéixanse 
do que medran os orzamentos, pero deberían lembrar este remate do Mecanismo de Recu-
peración e Resiliencia neste ano, porque, se eliminamos este impacto —como dicía—, me-
draría nun 4,6 por cento, que tampouco semella unha cifra cativa. Dende o ano 2019, os 
orzamentos da Xunta creceron un 44,6 por cento, señoría. Recordemos que no 2019 o im-
porte global, o importe total consolidado do gasto non financeiro, eran 9.850 millóns de 
euros; agora, son 14.240 millóns de euros. Isto é un aumento para este período por enriba 
do 6,3 por cento anual. Non está nada mal, non está nada mal para atender as necesidades 
da Comunidade Autónoma e para garantir —si, é certo— a sustentabilidade das finanzas, 
porque, se estivésemos a crecer nunha taxa moito máis alta —de dous díxitos, por exem-
plo—, estariamos aboando un crecemento non sostible das finanzas públicas autonómicas.  
 
Por iso, respectamos a regra de gasto, e por iso a regra de gasto nos parece unha boa ferra-
menta, pero co que non estamos de acordo é con que o deseño desa regra de gasto se recu-
perase pola vía dos feitos en vez de traela ao Consello de Política Fiscal —hoxe estamos no 

pleno—, en vez de explicar aí no pleno do Consello de Política Fiscal como se recuperaba, 
cal era a base de aplicación e como se ía repartir esa regra de gasto entre niveis da Adminis-
tración. Porque non todas as políticas de gasto evolucionan igual, señorías. O gasto sanitario 
evoluciona a un ritmo de 6-7 por cento sistematicamente desde que foi transferida ás co-
munidades autónomas, e iso é moito máis que unha regra de gasto fixada por Europa dun 
3,5 por cento. Polo tanto, na repartición interior dentro do país, debe terse en conta esa di-
ferente presión á evolución dos gastos. Por non falar da Lei de dependencia non financiada 
que temos que prestar tamén as comunidades autónomas.  
 
Por certo, congratúlome —e os meus técnicos— de que nós incluímos unha estimación da 
regra de gasto do 3,5 por cento, porque a recalculamos nós, mentres que os cálculos do Mi-
nisterio, ata hoxe, eran do 3,3 por cento. Hoxe, na sesión do Pleno de hoxe, acaban de mudalo 
ao 3,5 por cento, que dicía Galicia que era a regra de gasto correcta. (Aplausos.) Para que 
vexan un pouco como se fan as cousas.  
 
Dicía que este incremento medio do 6,3 por cento acumulado non é para desbotar, pero é 
que se imos para as principais áreas de gasto dende o ano 2009, vexan os incrementos: en 
acción social, o incremento do 2019 ao 2026 é do 90,3 por cento. Igual parécelles pouco, a 
min paréceme que estamos a facer un esforzo sen precedentes en acción social. En sanidade, 
hai un incremento do 42 por cento dende o 2019 ao 2026; tamén me parece un crecemento 
sen precedentes. En educación, o 28 por cento tamén é un esforzo moi importante. En em-
prego, o crecemento é do 69 por cento, por non falar do esforzo en política de vivenda, que 
medra un 194 por cento. Aí é onde se ven as prioridades cifradas dos orzamentos da Comu-
nidade Autónoma e se evidencia ese incremento, e é como se prioriza no importante nos re-
cursos autonómicos.  
 
Falábase tamén, vencellado a isto, do endebedamento. Como acabo de dicir, o endebeda-
mento debe ser froito de utilización anticíclica, como as políticas de gasto público. Cando 
baixan os ingresos, cando hai crises, débese recorrer á débeda para financiar as necesidades 
de gasto e para manter a prestación dos servizos públicos fundamentais, e, en épocas ex-
pansivas da economía, como a que estamos a vivir, é cando non se debe recorrer a ese en-
debedamento. Se nos endebedemos sempre, chegamos a situacións de difícil sostibilidade e 
hai que pedir que nos rescaten, como fixo algunha comunidade autónoma ao Goberno cen-
tral, que ten a sorte de que lle pode impoñer o seu criterio e forzar unha mutualización de 
débeda que non interesa nada á nosa comunidade autónoma. Pero agora voltaremos a este 
asunto.  
 
Os datos son os que poñen de manifesto que, dentro dun contexto xeneralizado de forte en-
debedamento das administracións públicas, Galicia é a comunidade autónoma que menos in-
crementou porcentualmente a débeda dende 2009. E isto non é un conto chino; isto é a 
estatística do Protocolo de déficit excesivo do Banco de España, señorías. Galicia continúa na 
senda de redución do seu endebedamento cuns datos de débeda que se atopan entre os máis 
baixos das comunidades autónomas; datos que, en definitiva, poñen de manifesto que Galicia 
é unha comunidade responsable, unha comunidade prudente na xestión do seu endebeda-
mento e que, evidentemente, non ten na débeda un problema de sostibilidade financeira. Ga-
licia vén adoptando nos últimos anos unha política de redución da débeda para xerar marxes 

adicionais para cando veñan malos tempos. É o que temos que facer, é a nosa responsabilidade, 
señorías. Non como fixeron vostedes na etapa do Bipartito, nuns anos de bonanza económica 
sen precedentes, con fortes incrementos, cando estabamos a cabalo da burbulla inmobiliaria. 
Incrementando os recursos un 34 por cento, incrementaron a débeda en máis de 3.000 millóns, 
se temos en conta as liquidacións negativas do sistema de financiamento que vostedes orzaron 
e gastaron; incrementaron a débeda nun 23 por cento, señorías.  
 
Queda patente que non importa que indicador de endebedamento se colla para chegar á con-
clusión de que Galicia ten unha política de endebedamento máis responsable hoxe que nese 
período anterior. O peso actual da débeda de Galicia sobre o total das comunidades autónomas 
é dun 3,6 por cento; daquela, a comezos de 2009, era do 5,2 por cento. A ratio débeda-PIB en 
Galicia está hoxe 6,6 puntos por debaixo da media das comunidades autónomas: 14,5 por cento 
fronte a un 21 por cento. Ao peche de 2008, estaba por riba desa media: 6,8 por cento fronte a 
un 6,7 por cento da media das comunidades autónomas. E a ratio de débeda per cápita actual-
mente sitúanos como a cuarta comunidade con menos débeda per cápita, mentres que no 2009 
Galicia era a sexta comunidade, pero pola cola, con máis débeda per cápita de todas, señoría.  
 
Nun contexto económico como o actual, Galicia segue sen precisar endebedamento para 
poder financiar as súas políticas de gasto. Isto, agora, nestes orzamentos, permítenos, entre 
outras cousas, que, cun aumento do 3,5 dos ingresos, practicamente a totalidade vaia para 
financiar políticas de gasto e nada para reducir o volume de endebedamento, señorías. Cóm-
pre lembrar que, nos orzamentos para o ano 2026, temos un endebedamento que apenas 
varía no que é o capítulo III, que é o gasto que pode detraer recursos —digamos— das po-
líticas de gasto normais —do que chamamos gasto non financeiro—, dos capítulos do I a 
VII. Non mesturen, por favor, os gastos en intereses co gasto en amortización da débeda. 
Iso si que é un trampantojo —como lles gusta dicir a vostedes—, porque os 1.648 millóns 
de euros que se recollen no Capítulo IX non van detraer nin un euro de gasto das políticas 
de gasto; vanse refinanciar con novas emisións de débeda pública, e sábeno de sobra; non 
tenten confundir a xente, por favor.  
 
Este informe corresponde ás amortizacións da débeda que, por calendario e vencementos, 
este ano medran un pouco, un 16 por cento, respecto das do ano 2024, e inclúe tamén, por 
certo, 85 millóns de euros correspondentes á devolución desas liquidacións negativas das 
que falei antes. Grazas á solvencia desta Comunidade Autónoma, esta contía financiarase 
con novas emisións de débeda nas mellores condicións de mercado. Por iso, non estamos 
urxidos a aceptar o acordo de asunción de débeda que propoñen os grupos da oposición, que 
é lesivo para Galicia. Nós soubemos defender o noso autogoberno no peor da crise e non 
precisamos que ninguén nos veña rescatar agora, señorías.  
 
Os últimos datos publicados polo Banco de España dinnos que a débeda do Goberno central 
se está a incrementar en 688 millóns de euros ao día. Desde que o señor Sánchez é presidente 
do Goberno, a débeda en España aumenta en máis de 515.000 millóns de euros; estamos a 
falar de medio billón de euros. Pero é que, se comparamos a débeda do Goberno central mais 
Seguridade Social coa de Galicia en termos do seu peso sobre o PIB en xullo do ano 2025, a 
débeda do Goberno central sobe máis de seis puntos —como indiquei—, e a do Goberno ga-
lego redúcese en case catro.  

Os xuros apenas aumentan para este orzamento, é o capítulo que menos aumenta de gasto 
non financeiro. E o que é máis importante: só representa o 1,5 por cento do gasto non fi-
nanceiro. Por cada 100 euros de gasto, só dedicamos ao pago dos xuros 1,5 euros. Isto tamén 
é especialmente importante; fala por si mesmo da boa xestión financeira da débeda nos or-
zamentos da Comunidade Autónoma. (Aplausos.) Por poñerlles un exemplo, no último exer-
cicio liquidado —falamos agora de gasto real—, en Galicia, os xuros representaron 
unicamente o 1,4 por cento dos gastos non financeiros: 190 millóns de euros entre 13.231 
millóns de euros. Pola contra, na Administración central, esa porcentaxe é 10 veces máis, 
un 14,1 por cento, dez veces máis que os orzamentos autonómicos. 
 
Falaban tamén da reprogramación dos fondos europeos, de falla de ideas, cando establece-
mos unhas prioridades e temos un plan estratéxico. Por certo, somos os primeiros en ela-
borar plans estratéxicos consolidados para todas as políticas de gasto da Comunidade 
Autónoma dende hai tres plans estratéxicos xa, dende o ano 2010 —antes non había—, e, 
por iso, temos unha folla de ruta clara. O que fixemos cos fondos europeos é afacernos aos 
problemas que tiñamos, ir falar coa Comisión Europea e mudar os programas para responder 
a este problema. Foi o que fixemos. Non caeron do ceo máis fondos europeos a maiores; é 
unha reprogramación, señoría. Tivemos un problema e o que fixemos no mes de setembro 
xa foi reaccionar rápido e habilitar o Programa Restore para loitar contra os efectos da vaga 
de lumes, por exemplo, pero para moitas máis cousas.  
 
A modificación do programa Feader foi presentada —como dicía— xa en setembro e será 
aprobada nas vindeiras semanas. Esta reprogramación de fondos está aliñada coa planifi-
cación estratéxica da Xunta de Galicia e coas prioridades de Europa, e con ela queremos fi-
nanciar actuacións de rehabilitación e recuperación das zonas afectadas polos incendios 
forestais —claro que si— deste pasado verán, a reconstrución de infraestruturas públicas e 
ambientais danadas, a substitución do equipamento danado e actuacións para mellorar a 
prevención e a adaptación ao cambio climático. Pero non só iso. É que tamén reprogramamos 
ata 118 millóns de euros, un 13 por cento do programa operativo, para reforzar os obxectivos 
políticos 1 e 2: apoio a investimentos vinculados á STEP e reforzo das capacidades indus-
triais; e tamén no 2, reforzo da resiliencia hídrica da Comunidade Autónoma, aos xa citados 
Restores, de reconstrución de catástrofes naturais, e vivenda acadable e sostible.  
 
E, por tanto, iso que di o señor Besteiro de que deberiamos orientar fondos europeos xa o 
fixemos, está dicindo algo que xa fixemos —igual contáronllo en Bruxelas estes últimos días 
cando andou por alí— (Risos.) (Aplausos.) (Murmurios.), pero que saiba que repriorizamos 43 
millóns para construír vivenda pública do programa operativo de fondos europeos Feder e 
case 8 millóns de euros tamén para habilitar solucións habitacionais para xente sen recursos 
do programa Fondo Social Europeo+, como dicía xa ao longo do mes do mes de setembro.  
 
Ben, penso que xa falei abondo..., (Risos.)  
 
O PRESIDENTE: Si. 
 
O CONSELLEIRO DE FACENDA E ADMINISTRACIÓN PÚBLICA (Miguel Corgos López-Prado): 
Dime o presidente que si. Entón, simplemente penso que si que temos —e expúxose na miña 

intervención inicial— unha argumentación consolidada de cales eran as finalidades ás que 
respostaban estes orzamentos; quen son os colectivos —que é a inmensa maioría social da 
Comunidade Autónoma— aos que se ten que apoiar; cales son as políticas prioritarias, que 
son ben coñecidas e por iso non deben dar lugar a que non se siga teimando en conseguir 
eses obxectivos que temos marcados, porque son obxectivos de mediano prazo; e todo isto 
—como dicía—, sempre apostando por uns orzamentos sostibles, cunha débeda controlada 
e con rebaixas fiscais sempre que se poida.  
 
Nada máis e moitas grazas. (Aplausos.)  
 
O PRESIDENTE: Grazas.  
 
Grupo parlamentario non emendante, Grupo Parlamentario Popular, señor Pazos.  
 
JOSÉ ALBERTO PAZOS COUÑAGO: Moitas grazas, presidente.  
 
Señorías, eu supoño que repararon en que, namentres aquí estamos a celebrar o debate de 
totalidade do orzamento para 2026, en Madrid celébrase o Consello de Política Fiscal e Fi-
nanceira, no que o Goberno de España nos vai trasladar os datos necesarios para elaborar as 
contas de 2026, ese consello que tamén debería marcar o inicio da tramitación dos presu-
postos do Estado que substitúan os vixentes, aprobados xa hai 1.089 días, a pesar de que o 
Goberno ten a obriga constitucional de presentar o orzamento cada ano antes do 1 de outu-
bro. Pois, tras máis de mil días incumprindo as súas obrigas, o Goberno decidiu convocar 
esta xuntanza hoxe, o mesmo día en que Galicia debate as súas contas públicas, e creo que 
este é un feito que acredita perfectamente cal é o nivel de respecto e lealdade do Goberno 
Sánchez cara ás institucións galegas: simplemente nulo, (Aplausos.) ¡nulo, señorías!  
 
E por iso eu quero agradecer ao conselleiro de Facenda a súa presenza neste debate e quero 
agradecerlle especialmente o seu esforzo por facer entender a quen non quere entender 
as bondades do orzamento máis alto e máis social da historia de Galicia. É certo que tamén 
quería estender ese agradecemento ao señor Besteiro, que unha vez máis non está aquí, 
e á señora Pontón, que hoxe tamén colleu ese costume, supoño que por interromper as 
súas vacacións para acompañarnos ou non neste día tan sinalado. E non digo vacacións 
por rebaixar a importancia das súas respectivas viaxes ao estranxeiro, senón porque de-
berán recoñecer —e seguro que coinciden comigo— que foron facer o que máis lles gusta 
facer: reunirse con delincuentes condenados e falar mal do seu país. Pero non ten impor-
tancia, señorías, non hai mal que por ben non veña. (Aplausos.) Nesta terra tan acostu-
mada a exportar bo viño pois tamén descubrimos, grazas á oposición, que existe unha 
posibilidade de exportar certa cantidade de mala uva, e esa é unha contribución á nosa 
balanza comercial que sempre cómpre agradecer. Pero, coa mesma sinceridade, debo ex-
presar certo temor a que estas viaxes ao exterior teñan distorsionado dalgunha maneira 
o debate de hoxe.  
 
Creo que é normal que cando os xefes están fóra pois ao mellor algunha das súas señorías 
estivo menos pendente do que acontecía no país, e por iso atrévome a ilustralos sobre al-
gunhas cuestións que pasaron en España nos últimos días.  

Miren, por primeira vez na historia do noso país sentouse no banquillo do Tribunal Supremo 
nada menos que un fiscal xeral do Estado —que, antes de ser xulgado, por certo, xa foi de-
clarado inocente polo presidente-xuíz do Goberno de España—. Tamén escoitamos o teste-
muño do exxerente do PSOE aclarando ante un xuíz do Tribunal Supremo que os pagos en 
efectivo que recibía Ábalos en sobres do PSOE eran supervisados e fiscalizados polo propio 
Ábalos e despois recollidos na sede por Koldo, pola súa muller ou por algún mensaxeiro que 
pasaba por alí —máximas garantías de transparencia—. E, por último, tivemos a fortuna de 
escoitar o último hit de Leire, que non é a exvocalista de La Oreja de Van Gogh, senón a invisible 
man dereita de Santos Cerdán, gravada namentres tentaba subornar un fiscal a cambio de 
información comprometedora sobre os fiscais Luzón e Grinda e o maxistrado García-Caste-
llón —todo isto, segundo se escoita na gravación, porque o presidente Sánchez, despois da 
imputación de Begoña, deu a orde de limpar sen límite e de reverter a situación—.  
 
E eu comento estas cuestións porque, despois de escoitalos criticar unha suposta utilización 
partidista de recursos públicos en Galicia, entendo que os galegos teñen dereito a saber se 
as súas señorías descoñecían estas informacións ou simplemente o que descoñecen é a ver-
goña. (Aplausos.)  
 
Señorías, eu lamento que o debate da lei máis importante do ano non se sustente en datos 
senón nun cúmulo de mantras e bulos que conforman o fundamento das súas críticas e 
tamén das súas emendas de totalidade. Permítanme ocuparme dalgún deles.  
 
A discriminación orzamentaria de Ourense, un mantra moi repetido polo representante do 
Grupo Mixto, que non se corresponde coa realidade das cifras, xa que Ourense experimenta 
este ano o maior crecemento per cápita de todas as provincias. O mantra xustifícase a través 
dun bulo: «ese incremento débese á perda de habitantes», pero o certo é que Ourense está 
a recuperar poboación; neste último ano, por certo, 2.009 novos habitantes, segundo o pro-
pio INE. Por iso eu pediría, señor Ojea, rigor cos datos e prudencia, ¡eh!, prudencia, porque 
non é Vigo o único concello que rexeita investimentos da Xunta. Recórdolle que aí hai 1,5 
millóns de euros para rehabilitar a praza de abastos e impulsar o comercio local que están 
pendentes de que vostedes digan nalgún momento «si» a un investimento importante da 
Xunta de Galicia. (Aplausos.)  
 
Segundo: «Estamos a facer unha política para os ricos», mantra recorrente da esquerda do país 
e nunca tan falso como neste momento. Dicía o señor Besteiro que «non podemos competir 
nisto do patrimonio e de axudar os ricos con Madrid». Non, señoría, co que non podemos com-
petir é co Bipartito, que no seu último ano de goberno recadou cero euros aos ricos porque se 
cargaron o imposto de patrimonio. (Aplausos.) Un pouquiño de vergoña, digo eu, ¿non?  
 
Miren, hai apenas uns días coñeciamos o Informe Foessa sobre a desigualdade en España; 
os datos son demoledores. Alertan no informe dunha deterioración sen precedentes da clase 
media, dun aumento da taxa de exclusión severa dun 52 por cento, e sitúa España como país 
europeo con maior risco de pobreza infantil despois de superar no ránking a Romanía. Pois 
os mesmos partidos que sustentan o Goberno responsable desa situación atrévense a cues-
tionar a política do Goberno galego, que acaba de acadar a taxa de risco de pobreza máis 
baixa da historia de Galicia. Escollan vostedes o indicador que queiran. En todos e cada un 

deles melloramos amplisimamente os indicadores nacionais e todos eles indican unha re-
dución sen precedentes das desigualdades no noso país.  
 
Citaba a señora Presas a Confucio. Confucio dicía tamén que nun país ben gobernado a po-
breza é motivo de vergoña e nun país mal gobernado o motivo da vergoña é a riqueza. O Go-
berno galego combate a desigualdade tentando aumentar os ingresos das rendas máis baixas, 
namentres a esquerda galega vive obsesionada por reducir os ingresos das rendas máis altas. 
E eu creo que ese non é o camiño, señorías. Os galegos queremos un país no que os pobres 
sexan máis ricos e non un onde os ricos sexan máis pobres, que é o que queren vostedes, 
señorías. (Aplausos.)  
 
Terceiro mantra: facer negocio coa vellez, un dos máis escoitados durante a tramitación 
deste orzamento e tamén dos máis ofensivos —debo dicilo—; un mantra, por certo, que non 
se fundamenta nun debate lexítimo sobre o modelo de prestación de servizos públicos, por-
que nós estamos dispostos a manter ese debate. De feito, o Partido Popular sostén que hai 
servizos que se garanten mellor a través da prestación pública directa e outros a través da 
colaboración público-privada. Non somos dogmáticos neste debate; vostedes si, vostedes 
son dogmáticos e demagóxicos.  
 
Señorías, afirman que privatizar calquera servizo de atención aos maiores é facer negocio 
coa vellez. Pois señora Presas, dos 35 concellos gobernados polo BNG, 23 teñen o Servizo de 
Axuda no Fogar privatizado. Así que advírtolle: o alcalde nacionalista de Pontevedra está a 
facer negocio coa vellez; a alcaldesa nacionalista de Compostela está a facer negocio coa ve-
llez; os seus seis deputados, hoxe alcaldes da Rúa, de Soutomaior ou de Carballo, están a 
facer negocio coa vellez, e tamén en Cangas, en Moaña, en Tomiño... E ¿vostedes que fan? 
Vostedes calan. (Murmurios.) ¿Por que, señorías? ¿Será que descoñecían estes datos? ¿Será 
que non se atreven a destituír eses especuladores da vellez? ¿Ou será que a vostedes o negocio 
non os molesta cando o fan os seus? Eu creo que lles pasa o mesmo que ao señor Besteiro co 
machismo: que o preocupa moito o que fai Bertín Osborne e moi pouco o que fai o presidente 
da Deputación de Lugo neste mesmo Parlamento. (Aplausos.) Pero, señorías, por ignorancia, 
covardía ou cinismo, non están vostedes para dar leccións sobre estes temas.  
 
Outro: precarización dos servizos públicos —clásico entre os clásicos—. En Galicia levamos 
quince anos consecutivos escoitando este mantra e incluso hai menos dunha semana puidemos 
escoitar o propio presidente Sánchez falar deste tema. Resulta comprensible que, ante o nivel 
dos representantes do socialismo en Galicia, o señor Sánchez asuma en primeira persoa o papel 
de opositor a Alfonso Rueda, pero non é de recibo que se minta tanto e tan descaradamente. «El 
Gobierno gallego acaba de recortar otros 17 millóns en dependencia», afirmou o marido da señora 
Begoña Gómez. Fálase dos 17 millóns que acabamos de transferir da partida destinada ao SAF, 
porque non foi esgotada polos concellos galegos —debo recordarlle que cada céntimo deses 17 
millóns se adicou a dependencia, entre outras cousas porque son fondos finalistas, que non 
poden ser utilizados para ningunha outra cuestión—. Pero, por se quedase algunha dúbida sobre 
o compromiso, debo recordar ao señor Sánchez e tamén a vostedes que cando o Partido Popular 
chegou ao Goberno en Galicia recibían atención 14.000 dependentes e hoxe son 90.000 e para o 
ano 2026 agardamos superar a cifra dos 100.000 dependentes atendidos. E non será polas faci-
lidades que está a dar este goberno, capaz de recorrer ante o Constitucional os piares do plan de 

choque para dependencia, que nos permitiu incorporar neste mesmo ano 20.000 persoas, e vos-
tedes boicoteando —ao mesmo tempo, por certo, que o copian, aínda que sexa mal—.  
 
Pero ¿como pode ter a desfachatez de falar de recortes en dependencia un presidente do Go-
berno que non cumpriu nin un só ano coa súa obriga de financiar o 50 por cento desa depen-
dencia e que xa nos debe máis de 2.900 millóns de euros en atrasos? Pero ¿ata onde chega a 
desvergoña? Pois xa llo digo eu: non ten límites, señoría. Non ten límites, porque o mesmo 
Sánchez, que nos acaba de recortar 19 millóns de euros en programas de conciliación, atre-
veuse a criticar o Goberno galego pola xestión de escolas infantís. Pero ¿este señor sabe que a 
primeira e única comunidade autónoma na que a educación de 0 a 3 anos é gratuíta para cal-
quera familia, a tempo completo, é Galicia? ¿El sabe que o fixemos sen que el aportase un só 
euro? ¿Sabe este señor que Galicia ten unha taxa de escolarización de 0 a 3 anos quince puntos 
por riba da media nacional? ¿Sabe o señor Sánchez o que é unha casa niño? ¿Sabe o señor Sán-
chez o que é unha casa do maior? O señor Sánchez a única praza de coidados que financiou foi 
a do seu irmán, que estaba a corpo de rei en Moncloa, (Aplausos.) mentres dicía que vivía en 
Portugal para evitar pagar os impostos que financian estes servizos.  
 
E, por suposto, nin o señor Sánchez nin o coro galego de bulerías podían resistirse a criticar 
a educación e a sanidade galegas.  
 
Respecto do sistema educativo, só podo dicir que é indiscutiblemente o mellor que tivemos 
na nosa historia, con marxe de mellora, pero o mellor que nunca tivemos, e así o acreditan 
os datos do ministerio, que nos sitúan como os máis inclusivos de España, os informes PISA, 
ou a evolución experimentada pola formación profesional; datos que fan que un se sinta moi 
orgulloso de ser galego.  
 
Como tamén me sinto moi orgulloso do noso sistema sanitario, tan inxustamente vilipen-
diado. ¡Canta mentira, canta manipulación se ten vertido sobre a sanidade galega! Sorprende 
que o presidente do Goberno cuestione os propios datos do Ministerio de Sanidade: Galicia, 
segunda comunidade autónoma con menor tempo de espera para consultas externas e a 
cuarta con menor lista de espera cirúrxica. Se ao señor Sánchez lle parecen moitos os 69 
días de espera en Galicia, ¿que lle parecerán os 148 de Cataluña?  
 
Non, señorías, en Galicia nin se recorta en sanidade nin se está privatizando a sanidade; ao 
contrario, investimos un 55 por cento máis que vostedes e mantemos os concertos por de-
baixo do 6 por cento que alcanzou o Bipartito. Afirmar o contrario é falso, tan falso como a 
súa preocupación pola sanidade pública. 
 
Señoría, eu podería esgotar esta intervención debullando e analizando a interminable lista 
de bulos que vostedes foron espallando durante estas semanas, pero o meu tempo é limitado 
e a súa capacidade para mentir, infinita. E, polo tanto, quero abordar algunha cuestión antes 
de rematar.  
 
Porque non podo baixar deste estrado sen denunciar unha vez máis o seu intento por endosarnos 
un timo chamado condonación da débeda. Repetireino unha vez máis: a débeda non desaparece, 
simplemente xúntase para cambiala de banco. Iso si, en vez de que cadaquén pague o que debe, 

vostedes o que pretenden é que paguemos a escote; e iso non é xusto, señorías. Non parece xusto 
que paguemos a medias a conta cando uns ordenaban caviar e champaña francés e outros in-
tentamos sobrevivir con churrasco e viño do país; non parece razoable. E penso que a maioría 
dos galegos deberiamos de coincidir en que aos amigos en dificultades hai que axudalos, pero 
aos gorróns hai que pararlles os pés, e por iso cada un ocupa o lugar que ocupa.  
 
Alfonso Rueda está a defender os intereses dos galegos, e por iso o elixiron presidente da 
Xunta de Galicia; outros están defendendo intereses alleos a Galicia, e por iso os elixen pre-
goeiros das festas de Nou Barris, de Barcelona. (Aplausos.) Cada un ao seu, señorías.  
 
Como o meu tempo hoxe é moi limitado, vanme permitir que peche xa. Da lectura das súas 
emendas despréndese que en Galicia nin existen boas noticias nin existen motivos para a 
esperanza, e non é certo. ¿Acaso consideran unha mala noticia que a renda media dos galegos 
incremente ata máximos nunca alcanzados? ¿Consideran unha mala noticia que esteamos 
en mínimos históricos de pobreza? ¿Consideran unha mala noticia que o fracaso escolar pa-
sase dun 26 por cento a menos dun 10 por cento? ¿Non atopan esperanzador que teñamos 
un dos mellores calendarios vacinais do mundo? ¿Non é esperanzador que unha familia ga-
lega poida educar os seus fillos, dende que ingresan na escola infantil ata finalizar a uni-
versidade, sen pagar nin un só euro de matrícula? ¿Non lles parece esperanzador que 
vaiamos duplicar o parque de vivenda pública? 
 
Señorías, pode que non sexan boas noticias para vostedes, pero sen dúbida son excelentes 
noticias para o conxunto dos galegos e tamén son motivo de esperanza nunha Galicia mellor, 
que os galegos desexamos e merecemos. E, por iso, exactamente por iso, imos votar en con-
tra das súas emendas de totalidade, que, lonxe de sumar esforzos a esa grande obra chamada 
Galicia, aspiran a derrubar o construído e a entorpecer o que xa está en marcha. 
 
Tiven a tentación de rematar esta intervención pedíndolles que abandonen esa permanente 
teima do «non polo non», pero temo que os consellos deste portavoz non sexan moi ben 
recibidos pola oposición. Así que agora que estamos no solpor do Ano Castelao pensei que 
talvez recibirían mellor un consello se este vén de puño e letra do insigne rianxeiro; dicía: 
«Non lle poñades chatas á obra namentres non se remata. O que pense que vai mal que tra-
balle nela. Hai sitio para todos». Aplíquense o conto, a ver se don Daniel ten máis sorte que 
este humilde portavoz. 
 
Máis nada e moitas grazas. (Aplausos.)  
 
O PRESIDENTE: Grazas. 
 
Réplica dos grupos emendantes.  
 
Grupo Parlamentario Mixto, señor Ojea. 
 
ARMANDO OJEA BOUZO: Grazas, presidente. 
 
Ola de novo, señorías. 

En relación coa discriminación por parte dos gobernos da Xunta con Ourense, podería aplicar 
eu varias das viñetas de Castelao tamén, mutatis mutandis. 
 
Ben, imos ver, o argumento do señor conselleiro en relación co investimento per cápita era 
tan previsible que xa figura no texto da emenda. Sempre responden con iso, que o investi-
mento por habitante, segundo eles ou segundo o Goberno ou tamén o señor Pazos —que o 
repetiu—, é un dato positivo; pois non, habitualmente non é un dato positivo. O investi-
mento per cápita adoita ser grande precisamente nos lugares que están pouco poboados, e 
que están pouco poboados por diversas razóns: porque non hai traballo, porque non hai ser-
vizos, etc. Entón, claro, se un colexio dunha zona deprimida pois ten dous rapaces, o inves-
timento per cápita en cada un deses rapaces de diñeiro público é moito maior que noutro 
que teña un número de alumnos máis axeitado. Loxicamente, o transporte público para levar 
eses dous rapaces ao colexio vai ser moito maior por alumno que se o autobús vai cheo; iso 
é normal. ¿Significa iso que teñen mellor servizo? Pois normalmente non. Normalmente 
unha poboación que teña moi pouca xente ten un centro de saúde habitualmente en peor 
estado, porque ao ter pouca xente habitualmente pertence a un concello que tampouco se 
pode facer moito cargo do mantemento, porque ás veces non teñen médicos que queiran ir 
alí e, se van, duran pouco, etc.  
 
Entón, claro, normalmente xustamente hai que gastar máis cartos por persoa onde hai malos 
servizos; esa é unha cuestión fácil de entender. Precisamente, porque ao haber pouca po-
boación non se acada a masa crítica de xente que rendibilice en termos de investimentos 
públicos os cartos. Hai que dar o servizo igual; acaba sendo moito máis caro por persoa, pero 
iso non implica para nada que teña mellor servizo, e habitualmente é xusto ao contrario, 
habitualmente teñen peor servizo, aínda que supón máis custos por persoa proporcionar ese 
servizo. 
 
Dicía o señor Pazos Couñago que está aumentando a poboación da provincia. Si, pola inmi-
gración, precisamente porque veñen de sitios onde están peor ca nós, habitualmente incluso 
para dar servizos de axuda no fogar, etc. Quere dicir que está incrementando a poboación, 
pero non precisamente pola boa xestión da Xunta, polos investimentos da Xunta na provin-
cia; é precisamente porque son xente que vén a amplas zonas da provincia e que son des-
cendentes de anteriores emigrantes, a Venezuela, a Arxentina, a Cuba, etc., e están volvendo. 
O propio Goberno do PP está tamén tomando certas medidas para facilitar esa inmigración 
—que nos parece ben—, pero esa é a causa, non é que sexa pola boa xestión da Xunta en re-
lación coa provincia. 
 
Nomearon diferentes obras que están facendo na provincia de Ourense, que son obras me-
nores en comparación coas enormes obras que se están facendo noutros sitios. Hai sitios 
onde dilapidan, ben, en que se gastan grandes cantidades de cartos sen pena, e despois en 
Ourense aparecen obras que andan na orde de magnitude das obras municipais e que están 
facendo obras que andan máis ou menos nas cantidades das obras municipais.  
 
Mire, hai un proxecto contra o cambio climático e de refuxio climático que non chega nin ao 
medio millón de euros —que está sacando moito peito a conselleira—, son 440.000 euros; 
máis ou menos, moitas obras municipais son o dobre e o triplo que iso. E non se para a pensar 

que o que quereriamos nesa zona —á parte desa acción, que está ben, pero que, vamos, despois 
gástase no Camiño do Litoral 2 millóns de euros; nas axudas aos establecementos costeiros, 
5 millóns de euros; nas axudas a establecementos costeiros —que está moi ben—, é que, claro, 
se gobernaramos nós, eses 5 millóns de euros irían, primeiro, para os establecementos hos-
taleiros da provincia de Ourense que se viron afectados polos incendios. Primeiro, porque os 
establecementos da costa, gustaralles ou non, van bastante mellor que os establecementos 
turísticos hostaleiros da provincia de Ourense. A costa, afortunadamente para eles, e tamén 
polo que reverte positivamente no conxunto da contabilidade, funciona moi ben turistica-
mente. E logo van e danlles 5 millóns de euros. ¿Que nos parece mal que llelos dean? Non. O 
que nos parece mal é que estableza a prioridade en darlles 5 millóns de euros aos establece-
mentos costeiros, por iso de que se están volcando co litoral, cando os están precisando moi-
tísimo máis por verse afectados polos incendios na provincia de Ourense. ¿E para aí a 
prioridade é o litoral?  
 
Xa lles digo: vostedes gobernan así, a xente que o vexa —sobre todo a xente da provincia de 
Ourense que o vexa—: 5 millóns de euros para os establecementos da costa, que están a re-
bentar durante todo o verán e durante boa parte do ano, priorizando sobre a axuda aos es-
tablecementos hostaleiros —que xa falabamos antes do Camiño de Santiago, etc.— do 
interior.  
 
Mire, en Santiago teñen todo. En Santiago había unha universidade con séculos; está a ca-
tedral, que é destino turístico de primeira orde; teñen a Televisión de Galicia; está o Parla-
mento galego; teñen o Gaiás; e aínda encima, calquera outra entidade nova que se crea vén 
para aquí; aquí hai turismo de congresos. E aínda encima, en vez de tratar de descentralizar 
un pouco —porque é unha das maneiras de combater a despoboación no interior da Auto-
nomía—, repartir un pouco as sedes dos servizos públicos e das administracións, aínda en-
cima, nun efecto de retroalimentación positiva, pois aínda lles dan máis.  
 
Loxicamente, estamos indo en contra do que debería ser, porque, loxicamente, se queremos 
loitar contra a despoboación, o que hai é que instalar servizos públicos, que serán deficitarios 
durante uns cantos anos, loxicamente, pero é a forma de reverter o círculo vicioso e con-
vertelo nun círculo virtuoso.  
 
Quere dicir, cando alguén monta unha empresa xa sabe que durante dez ou quince ou 
cinco anos —depende da natureza da empresa— pois non vai ser rendible. Vostede monta 
unha empresa e terá que ter primeiro un capital inicial sobre o que ir tirando, porque a 
empresa empezará a dar beneficios sabe Deus cando —se é que os dá, no mellor dos 
casos, claro—; pois cinco anos ou dez, ou os que sexan. Pois se vostedes queren reverter 
a situación de despoboación da provincia de Ourense, da provincia de Lugo e das pro-
vincias —digamos— nas que hai máis tendencia á despoboación, terán que poñer por 
diante —non confundir a causa coa consecuencia—, terán que poñer primeiro os servi-
zos. Claro, a resposta vai ser a longo prazo e, polo tanto, haberá que facer unha discri-
minación positiva.  
 
Porque a despoboación é rapidísima. Neste verán houbo incendios en practicamente, ben, 
non chegou á metade pero case, da superficie da provincia de Ourense. Loxicamente, as per-

soas que vivían das explotacións gandeiras, as persoas que vivían do turismo, as persoas 
que vivían dalgún recurso relacionado co territorio ou co medio ambiente non van esperar 
dous ou tres anos para marchar; o máis seguro é que marchen de alí, se non teñen outra 
maneira de vivir, ao cabo dun mes, ao cabo de dous meses ou ao cabo de tres meses, buscar 
a vida por outro lado. Esa despoboación vai ser rápida, porque a xente ten que comer todos 
os días e enseguida vai ter que buscar a vida por outro lado.  
 
E, non obstante, a recuperación, en sentido inverso. Se a Xunta ten que axudar a establecer 
facilidades para as empresas, etc., a resposta temporal vai ser moito maior, loxicamente, e 
entón terá que ser moito máis forte. Pero se aínda encima asignamos recursos a onde hai 
xente —porque é a desculpa que puxo o señor Corgos—, loxicamente, vai ir máis xente para 
alí. A xente que quedou sen traballo na zona de Ourense vai ir para Vigo e para A Coruña 
buscar traballo. E entón é máis xustificado no seguinte exercicio asignar máis recursos e es-
tamos, entón, loxicamente nunha espiral. 
 
Aquí o que ten que facer o Goberno... Había, non sei quen era, un estadista que dicía que o 
político ten que controlar a onda, non surfear a onda. É que vostedes están surfeando a onda, 
ou sexa, a onda vai para alí, eu súbome na táboa de surf e tiro, a xente vai para alí, pois dá-
moslle recursos para alí. Non, terán que tomar.....; se non, non é gobernar.  
 
E, loxicamente, claro, pensar desa maneira, pensar en poñer servizos para asentar poboación 
é pensar a longo prazo. E é o que dicía tamén aqueloutro estadista: que o político non pensa no 
longo prazo, pensa nas seguintes eleccións. E digamos que para esta clase de cousas ao mellor 
hai que ter unha visión a máis longo prazo, pensar non xa nas seguintes eleccións, pero polo 
menos a dez ou quince anos vista, cousa que non parece funcionar moito na mente dos gober-
nantes do Partido Popular, non destes soamente desta lexislatura, senón das anteriores.  
 
E tamén, loxicamente, ten a súa parte o Goberno central, ¡eh!, que vostedes están utilizando 
moito a confrontación con Madrid e estamos alí en Ourense as persoas afectadas polos in-
cendios, que se as competencias son dos galgos, que se as competencias son dos podengos; 
ou sexa, que se a Confederación Hidrográfica, que se tal. Miren, non utilicen iso como con-
frontación política, traten de colaborar co Goberno central e o Goberno central facer o mesmo 
co Goberno autonómico, porque nese caso pois temos que tal.  
 
Nós pensamos, xa sen meternos na idoneidade da cantidade global, que efectivamente non 
supón un incremento polo tema do IPC e polo tema de todo, se se vai gastar con eficacia, 
entendendo xa como primeira parte da eficacia o executalos e que non queden sen executar.  
 
¿Vai haber modificacións de créditos? Porque ten que habelas. É que, tal e como estaba pre-
visto, non se van cubrir as necesidades da provincia, as necesidades inmediatas e logo as 
necesidades para reverter a situación de discriminación; entón, terá que haber modificacións 
de crédito. Porque, se non as hai, tal e como están, pois eu penso que nas seguintes eleccións 
os cidadáns de Ourense tomen conciencia e procedan en consecuencia.  
 
Mire, xa para rematar, vou ler a conclusión, lida literalmente, que está na nosa emenda de 
devolución dos orzamentos.  

«O Grupo de Democracia Ourensana considera que o Proxecto de lei de orzamentos xerais 
da Comunidade Autónoma do 2026 é inxusto, desequilibrado e lesivo para os intereses da 
provincia de Ourense e, por extensión, para a cohesión de toda Galicia.  
 
Ao non ofrecer unha resposta á discriminación histórica e ao despoboamento, á dispersión 
xeográfica e agora tamén á catástrofe dos incendios, este proxecto carece da lexitimidade e 
da equidade que debe ter unha lei de orzamentos.  
 
Solicitamos a súa devolución ao Goberno da Xunta, para que proceda á súa reelaboración e pre-
sente un texto que garanta unha distribución xusta dos recursos, incorpore un plan de investi-
mento especifico e de emerxencia para Ourense que afronte as consecuencias dos incendios e 
demostre un compromiso real co reequilibrio territorial e a loita contra a despoboación.»  
 
Así foi como foi rexistrada.  
 
Moitas grazas.  
 
O PRESIDENTE: Grazas. 
 
Grupo Parlamentario Socialista, señor Gómez Besteiro. 
 
JOSÉ RAMÓN GÓMEZ BESTEIRO: Moitas grazas, señor presidente.  
 
Ben, señor conselleiro, señor Corgos, a verdade é que imos facer un repaso rápido, temos 
menos tempo que vostede, loxicamente, e imos, por así dicilo, xa directamente ao grao.  
 
Mire, sobre o marco de financiamento da Unión Europea para o ano 2028-2034, que, como 
sabe, o está programando a Comisión Europea, na que a maioría está formada polo Partido 
Popular, é a que precisamente está trasladando a programas nacionais, fronte ao que nós 
defendemos, e parece que vostede tamén, a programas rexionais. Esta é unha evidencia do 
plan da programación para os vindeiros seis anos. Esta é a realidade. O Partido Popular Eu-
ropeo aposta por nacionalizar os proxectos, os plans, os fondos, e nós defendemos a rexio-
nalización. ¿Que é o que veñen dicir vostedes aquí? A ver se nos poñemos de acordo. 
(Aplausos.) Diso tamén me falaron en Bruxelas, de que a ver se o Partido Popular é media-
namente coherente.  
 
Igualmente a ver se é coherente en política medioambiental. Na miña intervención anterior 
dicíalle que os seus deputados do Partido Popular español votaron diferente dos membros 
do Partido Popular europeo e coa ultradereita, (Aplausos.) en contra da votación sobre a Lei 
do clima, en contra do que vostedes din. A ver se nos poñemos de acordo.  
 
E na reprogramación da que vostede falaba do Feder serían interesantes varias cousas. Pri-
meiro, saber que partidas son as que non se executaron, e tiñan que estar executadas, e que 
van ser obxecto de reprogramación. E, segundo, o destino efectivo desas partidas. Esa é unha 
información que non creo que sexa menor, senón que é moi importante. Porque nós facemos 
fincapé nalgúns deses cinco criterios que marca a Unión Europea para facer a reprogramación 

deses fondos non executados e que poderían estar executados, porque a data é o 31 de decem-
bro deste ano, non do ano que vén, senón deste ano. Por tanto, eses datos son importantes.  
 
Escuso outra vez máis sobre a condonación da débeda. Eu xa me resisto a volver falar dese tema, 
porque, cando o presidente da Xunta, Alfonso Rueda, fala da condonación da débeda, ninguén 
lle entende, pero, cando fala vostede da condonación da débeda, non lle entenden nin fóra nin 
aquí empezamos a entender nada, ¿non? (Aplausos.) Dígoo porque nós defendemos a condona-
ción da débeda e as posibilidades da condonación da débeda, non soamente pagar menos inte-
reses, que ata aí chegamos, ¿verdade?, que imos pagar menos intereses porque temos menos 
débeda, ata aí chegamos, creo que todos os que estamos aquí e os que están fóra tamén.  
 
Pero tamén iso está vinculado a que, se temos unha maior capacidade de recadación de in-
gresos, isto é, non facemos tantos beneficios fiscais, iso que seguimos e que gañamos en 
recadación fiscal podémolo aproveitar no capítulo de gastos para os investimentos que nós 
si consideramos importantes neste país. Ata aí tamén chegamos. (Aplausos.)   
 
E, en terceiro lugar, tamén debemos coincidir en que unha condonación da débeda mellora, 
en todo caso, a estabilidade financeira de Galicia. Creo que niso tamén podemos coincidir.  
 
Ben, pois imos avanzando nese concepto e nese acordo. Por certo, un dos que nós pedimos 
para apoiar estes orzamentos, dos que Noa falou na súa intervención, pero que forma parte 
dunha aposta nosa, aceptar a condonación da débeda e aceptar tamén unha política diferente 
de ingresos en materia fiscal, para chegar a eses 1.000 millóns que nós cremos que é posible, 
froito tamén desa reprogramación que se pode levar a cabo antes do 31 de decembro deste ano.  
 
Defendemos, e é dunha forma absolutamente clara, cal é o financiamento futuro.  
 
Primeiro, condonación da débeda, que para nós é o quilómetro cero do financiamento autonó-
mico. Pero o financiamento vai dirixido a tres cuestións que creo que, ademais, é posible, no 
que temos que estar de acordo. Un, financiamento singular; é dicir, a atención ás singularidades 
do noso país, que son coñecidas por todos vostedes. Dous, financiamento suficiente; isto é, 
aplicado ao que é a poboación axustada, non aos territorios, senón ás persoas ás que se lles 
prestan eses servizos. E tres, financiamento solidario; é dicir, que os mecanismos de solida-
riedade funcionen en toda a política do Estado e, por tanto, tamén aquí en Galicia.  
 
Iso si, un financiamento que teña en conta a corresponsabilidade fiscal. Vostede fala de be-
neficios fiscais, de perdóns fiscais a unha parte pequena da poboación en Galicia, pero do 
que non fala é da harmonización fiscal. Non se pode traballar coa redución dos impostos e 
coa outra man pedirlle máis ao Estado. Un Estado, por certo —algo que tamén ignorou—, 
que aportou unha cifra récord este ano, máis de 10.500 millóns. Nos últimos sete anos del 
señor Sánchez, como lle gusta a vostedes dicir, aportouse un 40 por cento máis que nos sete 
anos anteriores de M. Rajoy. Esa é a realidade. (Aplausos.)   
 
Por tanto, teño que trasladarlle as cuestións que nós lle plantexabamos nestas modificacións 
orzamentarias. Nós trasladamos aquí a este pleno que Galicia estaba vivindo unha serie de 
fitos que nos levaban a cualificalos de emerxencia.  

Emerxencia climática, que creo que é evidente; a estas alturas xa non se pode nin discutir.  
 
Emerxencia habitacional, exactamente a mesma. Dáballe na miña intervención unha cifra: 
máis de 22.700 galegos e galegas inscritos no Rexistro de Demandantes de Vivenda Pública, 
4.700 máis que no ano anterior; soamente un ano e incrementouse en 4.700 galegos e ga-
legas que demandan vivenda pública.  
 
Emerxencia da dependencia. Isto é evidente, cando se tarda, por parte da Xunta de Galicia 
do Partido Popular, case un ano en dar contestación aos galegos e ás galegas, 349 días, case 
un ano.  
 
Emerxencia, tamén hai que dicilo, lingüística, polos datos do que temos observado en rela-
ción coa utilización do noso idioma. O máis importante que temos, o noso patrimonio cul-
tural, o que nos proxecta cara ao futuro, emerxencia lingüística.  
 
E emerxencia local, porque lle trasladabamos, efectivamente, as dificultades que vive o 
mundo local pola falla do seu compromiso e pola falla de compromiso nestes orzamentos 
para o ano 2026. (Aplausos.)  
 
Eu faláballe, e non me contestou tampouco, en relación con todas as conclusións que saca-
mos, de que a economía española está medrando, e a galega tamén. Eu non o discutín en 
ningún momento. O que dixen era que medraba de xeito distinto da economía española, un 
crecemento sostido. Hoxe non hai ningún analista que negue, salvo, ben, os que se dedican 
a sementar bulos, que a economía española é a que máis medra, pero ademais medra de 
forma sostida no tempo, non é algo puntual. En Alemaña están en crecementos non nega-
tivos, pero case; e en Francia exactamente igual. Nós medramos o 3,2 por cento no ano 2024.  
 
E na evolución de algo que apuntaba vostede sobre débeda e PIB hai unhas previsións fran-
camente positivas; abandonamos a tendencia negativa. Por tanto, nese sentido, afrontamos 
un proceso de crecemento expansivo, pero a diferenza entre vostedes e nós é que nós cremos 
que é posible crecer economicamente, como estamos demostrando, pero nós repartimos. 
Evidentemente, ¿de onde cre que saíu ese máis do 40 por cento nos últimos sete anos de 
transferencias á Xunta? Dos impostos, meu querido conselleiro, dos impostos, (Aplausos.) 
eses que vostedes non lles cobran a algúns, pero coa outra man estamos todo o día pedíndolle 
ao Estado máis cartos, máis cartos, máis cartos.  
 
Fondos Next Generation, o maior exemplo de cogobernanza nos corenta e cinco anos de de-
mocracia neste país, o mellor exemplo de cogobernanza, de confianza nun Estado nas co-
munidades autónomas. A metade deses fondos van dirixidos ás xestións que teñen que facer 
vostedes. Por certo, nos próximos días falaremos de todo iso, de cal foi a súa xestión eficiente 
sobre eses fondos Next Generation. Pero o maior esforzo duns fondos que vostedes pelexaron 
en Europa, o seu partido, non o digo persoalmente por vostede, pero o seu partido pelexou 
en Europa para que non viñeran. A mesma política que está facendo agora o Partido Popular 
de España en Europa. (Aplausos.) Si, estanse opoñendo a todas as medidas: as medidas de 
avance en dereitos, as medidas de avance en protección do medio ambiente. Diso si se fala 
en Europa, desa posición que ten o Partido Popular español, dirixido por Feijóo e que en Eu-

ropa torpedea todas as políticas de avance dos últimos cinco anos. (Aplausos.) ¿Por que? Por-
que queren apoiar a ultradereita, porque aínda non teñen cerrado o acordo en Valencia e 
porque non saben o que vai pasar en Estremadura, con quen van ter que gobernar.  
 
Esa política aféctanos a nós, claro que nos afecta a nós. (Murmurios.) Esa deriva aféctanos a 
nós, e moito. Por iso eu pido coherencia. Coherencia a ese Partido Popular de España que, 
cando chega aquí o proxecto da Xunta de Galicia de que imos reducir as emisións no ano 
2040, e chega a Madrid e en Madrid o transfire a Europa, di que diso nada, que de reducir as 
emisións nanay de la China. ¿A quen se lle ocorreu esa idea tan brillante? Diso nanai da China. 
E, por tanto, nese proxecto regresivo claro que, efectivamente, non pensamos o mesmo.  
 
Deixei claro cales eran as nosas posicións, creo que ademais respectuosamente e de forma ab-
solutamente positiva: condonación da débeda, loxicamente replantexarse a política de beneficios 
fiscais, apostar decididamente de verdade pola vivenda, protexer o noso medio ambiente; diso 
tamén se fala en Europa, de que andamos retrasados na protección da nosa Rede Natura e que 
perdemos oportunidades económicas por desenvolver eficazmente a Rede Natura con instru-
mentos de xestión; diso tamén se fala. E fálase con preocupación tamén do parón eólico.  
 
Pero falemos de sanidade e falemos de contribuír a paliar a emerxencia local que viven os 
concellos, non por calquera cousa, senón pola prestación de servizos como é o Servizo de 
Axuda no Fogar, algo que serve a milleiros de galegos e de galegas.  
 
En definitiva, nós facemos un plantexamento de corrección, positivo, renunciando a algunhas 
cousas, pero recordándolle, señor conselleiro, algunhas cuestións, como fago tradicionalmente; 
ben, tradicionalmente non, foi o ano pasado; tampouco exaxeremos nas cuestións.  
 
Pero voulle recordar algúns dos programas que si teñen perda e reducións. Programas de 
prestacións ás familias e á infancia, á autonomía persoal e prevención da dependencia de 
persoas con discapacidade, servizos sociais comunitarios... 
 
A PRESIDENTA (María Elena Candia López): Ten que ir rematando, señor Besteiro. 
 
JOSÉ RAMÓN GÓMEZ BESTEIRO: Remato en nada.  
 
Mellora e fomento da empregabilidade, formación profesional de desempregados, promoción 
da economía social, ordenación e inspección do transporte —aquí baixamos, e bastante—, in-
fraestruturas pesqueiras, promoción de solo para actividades económicas, control ambiental —
baixa—, Plan galego de investigación, desenvolvemento e innovación tecnolóxica —tamén 
baixa—, fomento da sociedade da información e do coñecemento —baixa tamén—, fixación de 
poboación no medio rural —baixa—, modernización e diversificación do tecido produtivo rural 
—baixa tamén—, implantación de sistemas agrarios sustentables... 
 
A PRESIDENTA (María Elena Candia López): Moitas grazas.  
 
JOSÉ RAMÓN GÓMEZ BESTEIRO: ...—baixa, e moito, case un 42 por cento—, benestar ani-
mal e sanidade vexetal, regulación das producións e dos mercados de pesca, eficiencia ener-

xética, enerxías renovables —28 por cento— e, finalmente —por citar non todas, pero si 
algunhas—, potenciación e promoción do turismo —16,96 por cento—.  
 
Estes son os orzamentos, non son os nosos. Nós pretendiamos melloralos para ben de todos 
os galegos e das galegas.  
 
Moitas grazas. (Aplausos.)   
 
O PRESIDENTE: Grazas. 
 
Grupo Parlamentario do Bloque Nacionalista Galego, señora Presas. 
 
NOA OLALLA PRESAS BERGANTIÑOS:  Grazas, presidente. 
 
Bo día de novo a todos e a todas. 
 
Señor Pazos, non se preocupe, vostede non se preocupe, que no BNG non damos distrés. Nós 
atendemos á actualidade recente con fervor, aínda que non estivera aquí a nosa portavoz 
nacional agora do noso país, que é Galiza. Igual a vostedes o que lles pasa é que miran tanto 
para Madrid que, ademais de ter tortícolis, xa teñen unha visión distorsionada de cales son 
os problemas de Galiza. (Aplausos.) Están todo o día mirando para outro lado e buscando 
como distraer os galegos e galegas das súas preocupacións que xa non atenden á realidade. 
Pero a realidade é a que eu describín na miña intervención, é que non teñen un servizo pú-
blico esencial neste momento neste país que non teña problemas. E, fóra da estratexia do 
Partido Popular de vitimizarse, de criminalizar os demais, o certo é que é así.  
 
Folga histórica no ámbito do ensino público, ¿por que? Porque no profesorado —sábeo  vostede, 
(Murmurios.) señor Rodríguez, sábeo vostede perfectamente— somos os únicos que non recu-
peramos as horas lectivas precrise. Logo vén o señor Pazos aquí perverter a Castelao e dicirnos 
que temos que esperar a que acabe, que non poñamos chatas agora e que temos que esperar a 
que acabe.  Pero ¿cantos anos precisan para recuperar os dereitos que vostedes quitaron na época 
de crise? (Aplausos.)   ¿Dezasete anos máis? ¡É que a este paso...! Ou para ver que se triplicaron 
as necesidades educativas especiais e que vostedes non amplían o profesorado, etc., etc.  
 
Queren tapar  vostedes tamén a situación de colapso que hai no Servizo de Axuda no Fogar, 
con desculpas que veñen poñer aquí a esta Cámara para descargar responsabilidades nos 
concellos, que deberían asumir vostedes. Esa proposta que acaban de facer é un insulto ás 
traballadoras, ás usuarias e tamén aos concellos deste país. Nós insistimos: negocien con 
nós con 15 millóns de euros para atallar a crise que está vivindo o Servizo de Axuda no Fogar.  
 
Sanidade, problemas tamén. Casas niño, problemas. Centros de menores, problemas. Centros 
de discapacidade de menores, non, o sindicalismo é un dereito, non é un problema, por 
moito que lle supoña a algún deputado do Partido Popular. (Aplausos.)   Claro, igual vostedes 
non saben o que é ter que estar sindicados para defender os seus dereitos. Pero o problema 
non é a maioría social que lexitimamente escolle os seus representantes sindicais, o pro-
blema son as políticas do Partido Popular. 

Señor conselleiro, que agora vou con vostede, mire, nós non criticamos que suba o gasto co-
rrente; nós o que dicimos é que a suba do gasto corrente o que demostra é que hoxe custa 
máis soster os servizos públicos esenciais; polo tanto, con este orzamento recortado non vai 
chegar. O que criticamos é que o gasto non financeiro aumente un 2 por cento e, en cambio, 
o gasto financeiro aumenta un 17,8 por cento.  
 
Vostedes poden seguir facendo piruetas, para escudarse en que aceptar a quita da débeda non 
é positivo para Galiza. Pero ¿que van facer vostedes cando outras comunidades acepten e Galiza 
quede atrás? ¡Por favor!, xa que tanto citan e se preocupan polo Consello de Política Fiscal e 
Financeira, hai marxe na tramitación, hai marxe na negociación. Fagan o que non fixeron ata 
agora, no lugar de defender os intereses electoralistas do señor Feijóo; negocien unha quita 
histórica sen precedentes para Galiza, que aliviaría as nosas finanzas e que podería, polo tanto, 
servir para reorientar tamén estes e futuros orzamentos. Esa é a realidade.  
 
E mire, falaba vostede dos beneficios fiscais. Claro, o primeiro trampantojo é que vostedes 
chámanlle beneficios fiscais a todo, pero, en fin, nós dicimos: dos case 800 millóns de euros 
que se detraen dos recursos públicos hai algúns que son necesarios e que nós entendemos 
que son positivos e que hai que manter, como os que inclúen vostedes aí das taxas univer-
sitarias. Pero hai outra parte importante sobre a que nós insistimos en que hai que renego-
ciar e hai que reconsiderar.  
 
E volvo poñer o exemplo que puxen na miña primeira intervención: as rendas máis altas, 
un alivio de case 6.000 euros; e traballadoras como as que estiveron na porta deste Parla-
mento no día de hoxe, no mellor dos casos, 50 euros de desconto. É que, evidentemente, iso 
é un modelo antisocial aquí e en calquera lado. (Aplausos.)   
 
E, ademais, a cuestión é que a receita da dereita de reducir impostos, reducir impostos e reducir 
impostos ten dous grandes problemas: o primeiro, que estamos detraendo recursos públicos nun 
contexto de baixada de recursos e nun contexto de ralentización da economía; e o segundo é que, 
por riba, o que disfrazan vostedes de medidas para resolver determinados problemas a través 
das rebaixas fiscais non funciona. E póñolle un exemplo. No ámbito da vivenda, empeñados en 
reducir impostos nese ámbito, ¿mellorou o acceso á vivenda por parte das maiorías sociais, por 
parte das rendas máis baixas? Pois non, non mellorou. E póñolle un exemplo: ¿quen compra vi-
venda hoxe en Galiza? Vexa os datos, ben, despois vexa o vídeo e vexa os datos. En fin... 
 
Máis da metade das compravendas son a tocateja, son por parte de persoas que xa tiñan un 
importante capital acumulado e que exercen unha compra. E ¿quen máis compra? Isto é que 
o din os datos do Colexio Notarial de Galiza; en setembro de 2025, un 46,8 por cento. Esta 
fiscalidade ¿a quen favorece? ¿A que as rendas máis baixas poidan acceder a unha vivenda? 
Non, non, está favorecendo que compren rendas estranxeiras. Primeiro semestre de 2016, 
270 adquisicións; primeiro semestre de 2025, 1.072, a terceira maior suba das comunidades 
autónomas. ¿Quen está accedendo con estas medidas a comprar vivenda? Desde logo, as cla-
ses traballadoras deste país non son as que están accedendo. 
 
E miren, nós o que criticamos da súa política de vivenda é que as promesas están moi ben, 
son moi bonitas, pero é que a realidade é absolutamente distinta. E vostede ao final non me 

respondeu: ¿que foi desas 1.800 vivendas protexidas que ía haber neste país en 2026? ¿Onde 
están? E acábano de anunciar despois do seu retiro espiritual, non rectificaron a cifra e vol-
veron anunciar 4.000 vivendas. Pero ¿que clase de credibilidade é esa? Non ten ningunha. 
Quen desprestixia, señor Corgos son vostedes, desprestixian a palabra política e despresti-
xian a credibilidade pública. (Aplausos.)     
 
Porque miren, en 2024, por ver un ano pechado, segundo o Instituto Galego de Estatística, 
¿cantas vivendas protexidas se remataron en 2024? Segundo o IGE, 5 vivendas. Veremos que 
resultado nos dan agora, que xa cambiaron o IGE para a consellería de maior control político. 
Igual agora expulsan tamén nesta Lei de orzamentos a pluralidade política e institucional 
do IGE, cambian as cifras. Pero, de momento, é a que temos.  
 
E é máis, é que, cando escoitan algunha proposta da oposición, o que fan é un copy paste 
cutre, como o que fixeron co Innogal, unha proposta de fundación innovadora, ademais, 
que propuxo o BNG dúas veces neste Parlamento a través dunha lei que votaron en contra; 
sacaron da chisteira ese Galtius, sobre o que agora volveu falar vostede na súa primeira 
intervención. 
 
Mire, é que prometían 35 millóns de euros iniciais e neste orzamento van 3,6; volveuno re-
petir vostede. Iso é o que fan: publicidade e propaganda. A realidade da execución orzamen-
taria, ano tras ano tesoirazo no Plan galego de investigación; nestes orzamentos redúcese 
xa, (Aplausos.) pero é que a execución entre 2019 e 2023 ¿como foi, señor Corgos? Recórdollo 
eu: sen executar 220 millóns de euros, caída dun 30 por cento. Queda moi bonito o Plan ga-
lego de innovación nos orzamentos e no powerpoint, queda moi bonito; na realidade, ya tal. 
 
E mire, quería referirme a unha cuestión na que non profundei demasiado na miña primeira 
intervención, que é o desequilibrio territorial. E nós insistimos: fóra de populismos localis-
tas, que son estériles, o certo é que hai un problema neste país de desequilibrio territorial e 
de accesibilidade aos servizos públicos, que prexudica enormemente unha parte importante 
dos galegos e galegas que viven no interior deste país. E iso é así, señor Corgos.  
 
Polo tanto, nós insistimos tamén, no noso orzamento alternativo, en presentar un plan de 
reequilibrio territorial. E póñolle un exemplo. Eu falaba do informe demoledor do Consello 
de Contas en materia de atención á saúde mental, que insistía no desequilibrio territorial de 
amplas zonas coincidentes coa área sanitaria de Lugo e de Ourense. Pero dígolle máis: é que 
hai pouco trouxemos a este Parlamento unha situación que se estaba dando cos cribados do 
cancro de mama en Valdeorras, que estaban sendo mulleres desprazadas a Ourense, unha 
hora e cuarto de coche —se é que tes coche—, a facer as súas probas e que estaban sendo 
ademais adiadas. Nin un día pasou de que o BNG defendera esta cuestión neste Parlamento 
que xa vimos como non había incubadora no hospital de Valdeorras e as mulleres e crianzas 
tiñan que ser desprazadas a Ourense; unha semana tardaron en arranxar ese problema.  
 
Pero é que é problema tras problema tras problema. Hai pouco viamos unha carta tamén 
dun pai nun medio de comunicación de Ourense dicindo como por unha apendicite tivo que 
ir a súa crianza de Valdeorras a Ourense, de Ourense a Vigo. ¿Dúas horas e media para que 
se trate na sanidade pública unha apendicite infantil? ¿Estamos de broma? ¿Iso é  accesibi-

lidade aos servizos públicos? (Aplausos.) ¿Iso é equilibrio territorial? Non, iso é un  sistema 
sanitario afectado por unha política de recortes e de parches que non funciona. 
 
E xa me daría para entrar no hospital de Ourense, do que tanto se gabou, que tamén habería 
algunha cuestión que comentar, pero por cuestión de tempo e para concluír coas nosas pro-
postas, abordamos esas deficiencias que non se atenden.  
 
Abordamos ausencias tamén dolorosas, como, por exemplo, que, pese á súa publicidade e 
propaganda, en materia de protección da lingua galega constátase un ano máis que ese pacto 
é unha absoluta fraude. Non teñen propostas nin sequera para desenvolver o Plan xeral de 
normalización lingüística, que incumpren. É máis, é que por riba hai un castigo selectivo 
nestes orzamentos aos organismos críticos coa política lingüística do Partido Popular: Real 
Academia Galega, baixa o orzamento; o Consello da Cultura Galega ten a friolera da suba de 
45 euros, que non lles vai dar nin para poñer uns cafés no próximo congreso.  
Así con todo. É un orzamento cheo de ausencias, como as que lembrei hoxe pola mañá, de 
cambios na política de prevención e loita contra os incendios, de dinamización rural e un 
longo etcétera, e tamén neste aspecto. 
 
Polo tanto, insistimos en que non vai servir este orzamento para dar resposta aos problemas 
dos galegos e galegas. Insistimos en que rectifiquen. Hoxe pola tarde defenderemos máis de 
sesenta propostas que son de calado e que van atender a esas urxencias vitais dos galegos e 
galegas, e seguirémolo facendo durante o próximo mes de tramitación.  
 
Eu non me resisto tampouco a rematar con Castelao, a ver se así desta vez teño máis éxito que 
o Partido Popular. Dicía Castelao tamén que o pobo nunca debe perder a esperanza. Nós, desde 
logo, dámoslles unha garantía aos galegos e galegas: que, mentres o BNG continúe avanzando 
as súas posicións políticas, o BNG seguirá traendo a este país a esperanza de que se pode facer; 
incluso con este marco tan limitado de emendas orzamentarias e político, pódense facer pro-
postas en positivo para defender a esperanza deste país e o futuro que merece. 
 
Nada máis e moitas grazas. (Aplausos.)   
 
O PRESIDENTE: Grazas. 
 
Para pechar este debate, ten a palabra o conselleiro de Facenda. 
 
O CONSELLEIRO DE FACENDA E ADMINISTRACIÓN PÚBLICA (Miguel Corgos López-Prado): 
Grazas, presidente. 
 
Ben, antes de pechar, por alusións gustaríame respostar a tres cousas puntuais. 
 
En primeiro lugar, señor Ojea, eu penso que investir 35,6 millóns de euros nas obras do CHUO, 
2,1 no centro de saúde da Rúa, 6,5 para construcións de vivenda de protección oficial ou que 
Ourense sexa a provincia onde máis se vai investir para xerar solo industrial —2,7 millóns 
de metros cadrados e 5,4 millóns de euros—, non é facer política municipal en Ourense, 
senón que é apostar pola cohesión territorial. O que nos gustaría é que xogasen connosco a 

nivel local para seguir apostando con ese proxecto sectorial, por exemplo, da Cidade do 
Transporte, que está paralizado pola inoperatividade dos ministerios implicados. (Aplausos.)   
 
Respecto do que indicou o señor Besteiro, ben, non se pode abrir debate de novo, pero o marco 
financeiro plurianual é unha proposta da Comisión. O Colexio de Comisarios non está só integrado 
por comisarios populares, señoría. Esa é unha decisión colexiada e compartida que rexeitamos 
de fondo; rexeitouna en persoa o presidente no Comité das Rexións e fomos quen de artellar unha 
declaración de Santiago, que apoiaron todas as comunidades autónomas, ata as socialistas, se-
ñoría. Estamos en contra dese deseño centralizado do novo marco financeiro plurianual. O que 
ten que facer aí é apoiar a Xunta de Galicia e non falar de alianzas estrañas e desviar balóns fóra. 
 
No que atinxe á condonación, chove sobre mollado. Penso que está explicado. Eu tiña a es-
peranza de que entendera algunha das miñas explicacións. Síntoo, pero non é o momento 
de volver tentalo nestes poucos minutos que me quedan.  
 
O que si que me gustaría dicir é que, polo menos, lle faga caso á Airef, que acaba de dicir no 
seu último informe: primeiro, hai que afrontar a reforma do sistema de financiamento e 
logo acometer a racionalización dos niveis de endebedamento das comunidades que están 
sobreendebedadas, e Galicia non é unha delas; non é a nosa urxencia. ¿Que tipo de negocia-
dor sería vostede, señor Besteiro, se fose presidente da Xunta, se primeiro entrega o que 
non precisa a Comunidade Autónoma e logo espera a ver que deciden os demais sobre o im-
portante, que é o financiamento. (Aplausos.)  
 
Ademais, vexo que non era certo tampouco que non entendesen ben as explicacións, porque 
o dixo moi ben: o único que vai facer esta proposta é mudar a solvencia das comunidades 
autónomas. Galicia cede a súa boa solvencia ás demais, que se benefician da nosa boa sol-
vencia. Nós asumimos débeda das demais, pero nin un euro —¡nin un euro!— de gasto adi-
cional, nin de intereses nin de principal da débeda. Isto está dito tamén pola Airef e pola 
propia ministra de Facenda no último Consello de Política Fiscal e Financeira. Polo tanto, 
¡por favor!, sexan rigorosos coas cousas que din por aí e non enganen a poboación.  
 
Sobre a autonomía fiscal, por suposto que non renunciamos a exercer a nosa autonomía fis-
cal, ¡por suposto que si! Que cumpramos as regras fiscais habilítanos, precisamente, a exer-
cer a nosa autonomía fiscal e a baixar impostos, porque si que o facemos sempre que 
podemos. É parte do noso ADN: baixar os impostos sempre que se pode. O de vostede é subir 
os impostos sempre, se se pode ou se non; o noso é baixar os impostos sempre que se pode. 
(Aplausos.) 
 
Por iso, cando me pregunta que repartimos nós e que reparten  vostedes, pois respondo que 
vostedes reparten máis impostos e máis paro. Somos o país con máis paro de Europa; no 
primeiro ano de goberno do señor Sánchez collemos o primeiro posto do podio, fronte a Gre-
cia; e somos o país cos maiores niveis de pobreza, polo xeral e infantil. Iso é o que reparte o 
seu Goberno, señoría.  
 
Por último tamén, respecto do que indicaba a señora Presas (O conselleiro de Facenda e Admi-
nistración Pública, Miguel Corgos López-Prado, amosa un documento.), a reprogramación de fon-

dos europeos está publicada, está colgada en todas as partidas e levada ao correspondente 
Comité de seguimento, como pode pensar.  
 
Respecto dos beneficios fiscais, os que aproba a Xunta de Galicia están aquí, todos detallados e 
transparentes. (O conselleiro de Facenda e Administración Pública, Miguel Corgos López-Prado, amosa 
un documento.) Nós facemos un tomo de beneficios fiscais, non como facían vostedes no Bipartito, 
que non estaban por ningunha parte; non se podían atopar os beneficios fiscais, se é que os había.  
 
Non fagan demagoxia cos beneficios fiscais no eido cuantitativo, señora Presas. Evidente-
mente, unha persoa á que se lle apliquen e que teña unha base impoñible moi ampla vai ter, 
sempre en termos brutos, máis rebaixa que unha que non a ten. Se rebaixamos un 10 
por cento dos impostos a alguén que gaña 1.500 euros ao mes, terá unha rebaixa de 150 euros 
ao mes, evidentemente, pero é un 10 por cento; mentres que se baixamos un 1 por cento a 
un que gaña 150.000, a rebaixa será de 1.500 euros. Son, evidentemente, máis que 150 euros, 
pero é só un 1 por cento. Entón, por favor, non enganen cos números. Falando de trampan-
toxos, non utilice este tipo de trampantoxos populistas, por favor.  
 
Antes de rematar, e logo dun debate tan amplo, quixera agradecer as intervencións dos di-
ferentes grupos parlamentarios, porque, aínda que coas lóxicas discrepancias, o máis im-
portante é contrapoñer modelos e buscar a mellor resposta entre todos aos retos da Galicia 
do vindeiro ano.  
 
Tamén quero reiterar a importancia da nosa estabilidade política e institucional, como se 
puxo aquí de manifesto por diferentes voceiros. Isto é algo do que nós non nos podemos 
cansar de salientar: poñémola ao servizo dos galegos e das galegas e para o seu beneficio, 
porque, por moi boas que fosen as medidas do Goberno ou da oposición, non se poderían 
chegar a aplicar se o orzamento que estamos a defender non se conseguise aprobar.  
 
Dende o Goberno galego consideramos que estas contas teñen recursos abondos e tamén que 
prevén as medidas precisas para atender moitas das necesidades dos galegos e das galegas 
para o ano 2026, a maioría delas. É un orzamento pensado para o benestar da cidadanía, con 
máis fondos que nunca para reforzar a sanidade, a educación e as políticas sociais. Son unhas 
contas que afondan tamén con recursos e medidas para contribuír a solucionar un dos maio-
res problemas que existen non só en Galicia, senón en España: o acceso á vivenda. É un or-
zamento que aposta por unha continua modernización do noso tecido produtivo, para ser 
competitivo, captar investimentos e poder xerar postos de traballo estables e ben retribuídos. 
Son unhas contas para poder pór en valor o noso territorio, con novas ferramentas, como as 
novas políticas e competencias do litoral, que buscan implicar todos os propietarios para que, 
co apoio da Administración, manteñamos un medio rural vivo. 
 
E, sobre todo, é un orzamento planificado, que, se obviamente ten que respostar ás necesi-
dades do ano 2026, tamén se enmarca nunha estratexia de maior alcance, como é o Plan es-
tratéxico de Galicia 2020-2030. Este é un plan estratéxico que está a favorecer un crecemento 
e unha creación de emprego sostidos na súa primeira metade, que revisaremos no vindeiro 
exercicio, co ánimo de reforzar aqueles indicadores que estean dando un mellor resultado e 
de reorientar aqueloutros nos que vexamos unha mellor marxe de mellora.  

Moitas grazas a todos. (Aplausos.)  
 
O PRESIDENTE: Grazas. 
 
Votación das emendas á totalidade do grupo I, que postulan a devolución global dos orza-
mentos ou de calquera centro xestor de gastos 
 
O PRESIDENTE: Rematado o debate, procedemos á votación conxunta das emendas á tota-
lidade do grupo I. En concreto, imos votar a do Grupo Parlamentario Mixto, que é unha 
emenda de devolución global, co número 38150; imos votar a do Grupo Parlamentario So-
cialista, que tamén é unha emenda de devolución global, co número de rexistro 38390; e as 
emendas de devolución dos orzamentos das seccións de axentes xestores de gasto, cos nú-
meros 38392 e 38404. Votamos tamén a do Grupo Parlamentario do Bloque Nacionalista Ga-
lego, emenda de devolución global, número 38405, e as emendas de devolución dos 
orzamentos das seccións, cos números de rexistro 38406 e 38419.  
 
Votamos. 
 
Votación conxunta das emendas á totalidade do grupo I do Proxecto de lei de orzamentos xerais da 
Comunidade Autónoma de Galicia para o ano 2026. 
 
Efectuada a votación, deu o seguinte resultado: votos a favor, 33; votos en contra, 39. 
 
O resultado da votación é negativo. 
 
En consecuencia, quedan rexeitadas estas emendas á totalidade do grupo I. 
 
O PRESIDENTE: Suspendemos a sesión ata as 16 horas. 
 
Suspéndese a sesión ás dúas e vinte e catro minutos da tarde e retómase ás catro e un minuto.  
 
A PRESIDENTA (María Elena Candia López): Boa tarde.  
 
Imos tomando asento para reiniciar a sesión, por favor.  
 
Debate e votación das emendas á totalidade do grupo II, que modifican a contía global dos 
orzamentos ou que transfiren créditos entre seccións 
 
A PRESIDENTA (María Elena Candia López): Corresponde neste intre entrar no grupo II, 
isto é, o debate e a votación das emendas que modifican a contía global dos orzamentos ou 
que transfiren créditos entre seccións.  
 
Presentaron emendas o Grupo Parlamentario Socialista de Galicia e o Grupo Parlamentario 
do Bloque Nacionalista Galego. 
 
Para defender as súas emendas, e dispón de quince minutos, ten a palabra, en primeiro 
lugar, a voceira do Grupo Parlamentario Socialista de Galicia, a señora Espinosa. 

MARÍA ELENA ESPINOSA MANGANA: Boa tarde, presidenta.  
 
Boa tarde a todos e a todas.  
 
Boa tarde, señor Corgos.  
 
Señor conselleiro, cando os orzamentos públicos de Galicia se planifican mal —entendida a pla-
nificación como a falta de acerto na definición das políticas para Galicia—, isto ten, sen dúbida, 
consecuencias negativas para o benestar da sociedade galega e para o conxunto dos galegos e 
das galegas, e acaban demostrando ser un instrumento ineficaz. Uns orzamentos mal planifi-
cados, como explicarei máis adiante, só poden producir unha repartición de recursos errática e 
desconectada das realidades do país. Os e as socialistas o que queremos son uns orzamentos 
que poñan os problemas reais dos galegos e das galegas no centro da acción política. Estamos 
ante unhas contas sen valentía, que carecen de moitos propósitos necesarios e de ambición para 
ofrecer un futuro mellor para Galicia. Non obstante, nesas mesmas contas e neses mesmos or-
zamentos vense perfectamente plasmados outros intereses: os que benefician uns poucos.  
 
Os orzamentos para o ano 2026 non incorporan unha política fiscal responsable e manteñen 
a débeda pública sen ter en conta a condonación da mesma, que lle ofrece o Goberno de Es-
paña (Aplausos.); unha condonación que, cifrada, nos levaría a falar de 615 millóns de euros.  
 
Ademais, a propia Airef pon en dúbida o cumprimento da regra de gasto. Señor conselleiro, 
vostede utiliza moitas veces a Airef —eu tamén a utilizo—, pero hai que utilizala en todas as 
súas acepcións e estalle dicindo que se vai ver en cuestión o cumprimento da regra de gasto.  
 
Os orzamentos non incorporan reforzos nos servizos públicos esenciais nin reflicten unha 
aposta decidida polas políticas sociais. Tampouco se traducen nunha mellora na atención 
primaria, por moito, señor conselleiro, que se empeñe en repetir o contrario. E resultan in-
suficientes para potenciar o sistema de dependencia e para consolidar a gratuidade da edu-
cación en todas as súas etapas.  
 
Non observamos un impulso real á transformación produtiva que permita xerar emprego de 
calidade nin apreciamos medidas de apoio ao emprendemento. Non podo entrar en todos os 
datos, voulle citar algún en concreto.  
 
Por exemplo, diminúen as partidas de fomento da empregabilidade. Tampouco vemos un 
aumento do investimento en I+D+I, senón todo o contrario: baixa o 10,39 por cento; esta 
I+D+I podía estar orientada a proxectos estratéxicos e innovadores.  
 
Nin se albisca a recuperación da nosa riqueza marisqueira.  
 
A promoción do galego queda moi lonxe do que debería ser unha normalización lingüística 
efectiva.  
 
Da mesma forma, o que se dedica á cultura, queda lonxe, por moito, do que deberiamos de-
dicar a un territorio como o noso.  

A estratexia integral de protección ao medio ambiente brilla pola súa ausencia, e sábeo 
perfectamente.  
 
Pregúntolle: ¿onde está a defensa real das nosas zonas queimadas e arrasadas este verán? 
(Aplausos.)  
 
¿Onde están, señor conselleiro, as medidas para garantir a cohesión territorial, mediante 
instrumentos potentes, empezando pola cooperación local?  
 
¿Que hai da brecha de xénero? Recórdolle que, a partir de hoxe, as mulleres xa non cobran 
no que queda de ano. (Aplausos.)  
 
Preocúpanos aos socialistas o primeiro problema que os galegos e as galegas sinalan en todas 
as enquisas: a vivenda e, en particular, o acceso á vivenda protexida.  
 
Pero, con todo isto, o que si atopamos nesa proposta de orzamentos son beneficios fiscais 
dirixidos aos que menos os necesitan.  
 
A aposta socialista é moi diferente. Defendemos a igualdade territorial e de xénero e o reforzo 
de todos os servizos públicos. A vivenda, a sanidade e a dependencia constitúen os grandes 
retos que deben afrontar con seriedade e con políticas valentes, e a Xunta de Galicia non o fai.  
 
Estamos ante uns orzamentos de Galicia para o ano 2026 que tanto os conselleiros como a 
xente do Partido Popular cualifican de históricos, afirmando mesmo que o límite de gasto 
non financeiro acada unha cifra récord. Porén, o mérito que lles atribúen de ser uns orza-
mentos históricos desmóntase con facilidade só con observar o incremento que presentan 
con respecto ao IPC previsto para este ano. Ademais, non podemos esquecer que estes or-
zamentos se elaboran nun contexto onde a economía española crece por riba da media da 
eurozona, onde o mercado laboral de España segue mellorando e onde as empresas españolas 
gañan peso nos mercados exteriores en competitividade e nun avance cara á transición verde 
e dixital.  E este contexto é do que Galicia debería beneficiarse e aproveitar.  
 
Señor Corgos, non se confunda. Nós queremos que Galicia mellore, non lle imos dicir o con-
trario nunca, pero tamén lle pido, señor Corgos, que non deturpe os datos. Aquí saíron varios 
e eu voulle aportar os últimos que se coñecen.  
 
O produto interior bruto per cápita en Galicia é de 28.644 euros, en España de 30.968 euros 
—datos recentes desta mañá—; e o salario bruto sobe en 2024 á súa maior cifra en Galicia 
—é certo—, con 2.229,7 euros ao mes, pero a brecha con España agrándase, e iso é o que 
non queremos os socialistas que faga a Xunta de Galicia. (Aplausos.)  
 
Por este motivo, diante das debilidades que detectamos, tanto cuantitativas como cualitati-
vas, é polo que presentamos a emenda. Trátase dunha emenda realista, que pretende dar 
resposta aos problemas dos galegos e das galegas, problemas que o Partido Popular non foi 
quen de resolver nos dezaseis anos que leva á fronte do Goberno. Porque o Partido Popular 
non afronta os problemas dos galegos e das galegas porque as súas prioridades ideolóxicas 

van por outro camiño e deixan fóra as necesidades reais, porque a súa ideoloxía sitúa sempre 
por diante outros intereses que non son os da maioría social.  
 
Nos últimos tempos, é un Goberno galego que está máis preocupado do que pasa en Madrid 
que de resolver os problemas de Galicia. Proba diso é que, nesta lexislatura, o 80 por cento 
das proposicións non de lei aprobadas polo Partido Popular no pleno deste Parlamento son 
exixencias ao Goberno de Pedro Sánchez, e proba diso foi a intervención hoxe do señor 
Pazos, que dedicou todo o tempo a falar do Goberno de España e nada a falar dos orzamentos 
de Galicia. (Aplausos.) Iso é o que lle importan os orzamentos de Galicia ao Partido Popular.  
Pero, señor Corgos, volvo á emenda. Queremos que vexa na nosa emenda unha oportunidade 
para corrixir o rumbo, para contribuír de maneira efectiva a resolver algúns dos problemas 
que afectan Galicia e para situarnos, dunha vez por todas, nunha senda que nos permita, a 
partir de aí, ano tras ano, abordar a solución de cada un dos retos aos que se enfronta a nosa 
Comunidade. Vou degrañar algúns deles. 
 
O pasado mes de agosto Galicia sufriu unha das peores vagas de incendios forestais da súa 
historia. A devastación ambiental, social e económica que deixou en gran parte do territorio, 
especialmente na provincia de Ourense, reclama actuacións inmediatas e contundentes, que 
non se recollen neste orzamento.  
 
Necesitamos un plan co mundo rural vivo, que é o grande ausente do Goberno da Xunta, do 
Goberno do Partido Popular, durante os últimos dezaseis anos. Isto pasa por proporcionar 
ao mundo rural os recursos que necesite para o seu normal desenvolvemento e por asegurar 
a supervivencia de todos os nosos pobos, da súa xente e da contorna natural onde se asentan. 
As zonas rurais non deben converterse en museos para asegurar a súa conservación; nece-
sitan estar cheas de vida e isto require un mundo rural con desenvolvemento sostible. Porque 
a Xunta debería recoñecer que deixou atrás determinados territorios rurais e que vai sendo 
hora de cambiar as cousas, de terminar con estas disparidades.  
 
Resulta imprescindible poñer en marcha un plan extraordinario de recuperación e de pre-
vención das zonas afectadas. Os incendios deste verán poñen de manifesto o fracaso dun 
sistema de planificación que afecta tanto o modelo forestal como o agropecuario de Galicia. 
É prioritario que estes orzamentos recollan accións na prevención e na loita contra os in-
cendios forestais, e debemos contar con brigadas cun corpo único, profesional e público, e 
así llelo propomos.  
 
Pero non debemos esquecer un plan eficaz de xestión dos pastos e da biomasa e, sobre todo, 
unha aposta decidida por un cambio de modelo que abarque todos os sectores produtivos, 
pero tendo en conta a base dos agrogandeiros e dos forestais. A converxencia e a interrela-
ción do urbano e do rural debería ser unha prioridade neste orzamento e non o é. Debería 
selo para calquera sociedade moderna e desenvolvida que se prece.  
 
Nestes orzamentos non se recolle unha política rural multidisciplinar, integrada e centrada 
no territorio. Son territorios rurais onde, moitas veces, tamén se aprecia mellor o abandono 
dos servizos públicos, aínda que ás veces dá igual que esteamos na contorna rural que na 
contorna urbana, porque o Goberno de Rueda deixa á cola do Estado os investimentos en 

servizos públicos no ano 2024, segundo recolle tamén, señor conselleiro, a Airef. (Aplausos.) 
Dada esta tendencia que levamos, se eses resultados se medisen na data de hoxe, estou con-
vencida de que seguirían sendo os mesmos. Pois ben, como dicía, a Airef dinos que só os 
gobernos de Andalucía e de Madrid teñen menos fondos para o mantemento dos servizos 
públicos fundamentais. Esa é a triste realidade.  
 
Se falamos de sanidade, expresamos tamén o noso rexeitamento aos orzamentos da Xunta. 
Arrastramos desde hai anos unha infraestimación de gastos en persoal de farmacia que o 
Consello de Contas pon de manifesto e que este orzamento non corrixe, ademais de non dar 
resposta adecuada á atención primaria e ás listas de espera desmesuradas en atención hos-
pitalaria, incluíndo a gran demanda en saúde mental, e compromete a accesibilidade asis-
tencial que merecen todas e todos os cidadáns.  
 
A nosa emenda recolle tanto infraestruturas sanitarias de atención primaria e equipamento 
da atención hospitalaria como un plan de recursos humanos na atención primaria e novas 
dotacións para asistencia hospitalaria. Por certo, o plan de recursos humanos que nós pro-
pomos para a atención primaria e que presentamos na emenda quizais lle dea resposta ao 
dilema que a Consellería de Sanidade ten aberto cos profesionais da atención primaria. 
 
Pero non esquecemos tampouco da saúde pública a investigación sanitaria, imprescindible 
para seguir avanzando. Non fai falta lembrar que o aforro en sanidade non funciona, e agora 
estamos vivindo as políticas de recorte do Partido Popular durante tantos anos. 
 
Para non seguir falando da Airef, queremos amosar a nosa coincidencia co que di o Colexio 
de Traballo Social de Galicia, cando afirma que os incrementos nestes orzamentos en política 
social son subidas retóricas, que non se traducen en melloras reais nin estruturais dos nosos 
servizos sociais públicos. Nós queremos engadir a isto que di o Colexio de Traballo Social 
que tampouco intentan equilibrar as diferenzas territoriais nin atender as demandas da po-
boación máis envellecida, pero tampouco apreciamos unha política orzamentaria que ga-
ranta os dereitos da infancia, das persoas con discapacidade ou en exclusión social. 
 
Quédanos por entrar no primeiro problema que trasladan todos os galegos e as galegas: o 
problema da vivenda. É unha das mostras máis claras de falta de ambición e compromiso 
real da Xunta de Galicia. Se fixésemos unha valoración política dos últimos dezaseis anos 
en materia de vivenda da Xunta de Galicia, atopariamos unha tendencia ao conxunto baleiro. 
Por iso, aínda que estes orzamentos xa as contemplan, seguen sen recoller as necesidades 
reais, sobre todo para os máis novos e para os que teñen menos recursos, que se atopan cada 
vez con máis dificultades para acceder a unha vivenda digna. E isto sucede porque unha vi-
venda non se compra nunha tenda; necesítase tempo para construíla, (Aplausos.) e vostedes 
non fixeron planificación e agora pagamos as consecuencias diso. Quizais o Partido Popular 
pense que a vivenda é un luxo e un privilexio cando é un dereito, e debemos considerala 
como o quinto piar do benestar. 
 
A PRESIDENTA (María Elena Candia López): Ten que ir rematando. 
 
MARÍA ELENA ESPINOSA MANGANA: Remato, presidenta. 

Déalles resposta, por favor, a eses 22.000 galegos e galegas que están como demandantes 
de vivenda protexida e aos máis de 12.000 mozos que queren acceder ao bono de alugueiro. 
Nós presentámoslle tamén emendas, entre elas, a do banco público de alugueiro. 
 
Quédanme moitas políticas por tocar —que é o que intentarei facer na quenda de réplica—, 
pero non quero rematar sen sinalar que os e as socialistas sempre seguiremos defendendo 
políticas sociais e a quen máis as necesitan fronte a vostedes, a Xunta e o Partido Popular, que 
incrementan beneficios fiscais sen criterio de xustiza social nin equidade. 
Nada máis e moitas grazas.  
 
(Aplausos.) 
 
A PRESIDENTA (María Elena Candia López): Moitas grazas. 
 
Quenda do Grupo Parlamentario do Bloque Nacionalista Galego, señora Presas. 
 
NOA OLALLA PRESAS BERGANTIÑOS: Grazas, presidenta. 
 
Boa tarde a todas e a todos. 
 
Se hai algún consenso a estas alturas da tarde, supoño que é a importancia do orzamento. Eu 
non sei, señor Corgos, se vostede —que é un home máis de números que de letras, a diferenza 
de min— reparou algunha vez na palabra orzar, na súa orixe, de onde vén e como chegou ao 
significado que hoxe lle damos nos parlamentos. Parece ser que a teoría máis sólida sobre isto 
é que viría do latín vulgar ortiare, que significa ‘levantar’, a través do italiano orzare, e que 
nos traería un termo náutico que hai en todas as linguas románicas —tamén na nosa—, que 
ten o sentido de ‘orientar un barco cara ao vento’. Segundo o etimólogo Nascentes, o salto do 
uso do mar á economía viría do seu significado de ‘calcular polo alto’ no mar a facelo agora 
coas contas públicas, nun salto semántico sinxelo.  
 
Pois, collendo prestada a imaxe e imaxinando que o orzamento do Goberno fose un gran 
barco, nós preguntámonos se ese gran barco que tería o cometido de levar Galiza a bo porto 
ten os instrumentos, as ferramentas e os víveres suficientes no seu contido, e se o capitán 
—ou os capitáns, neste caso— están acertando e guiando o temón como merece. 
 
E hoxe pola mañá creo que xa degrañamos os argumentos de por que pensamos que non é 
así e que estes orzamentos non serven para levar o noso país nin a bo porto nin coa veloci-
dade necesaria. Nós pensamos que quen leva o barco non está acertando e que non quere, 
ademais, ver que cousas van quedando atrás, no camiño, e van caendo pola borda.  
 
O certo é que Galiza, por moito que intenten poñerlle tiritas, vive unha situación de absoluto 
colapso nos servizos públicos, que cada día é máis evidente, como tamén o é que, pese aos 
cambios que está habendo no mundo, o Goberno galego non quixo transformar a economía 
nin aproveitar ese período de fondos extraordinarios para o facer. Polo tanto, nós concluí-
mos, unha vez máis, que estes orzamentos son os orzamentos dun goberno estancado que 
presenta propostas repetitivas, fracasadas e unha colectánea de anuncios repetidos que non 
teñen en conta as necesidades de Galiza. 

Hoxe demos argumentos varios, sinalamos desde a crise dos incendios —da que parece que 
non se aprendeu— a outros ámbitos, como as necesidades de transformación tecnolóxica 
dos sectores produtivos ou as derivadas da crise climática.  
 
Polo tanto, fronte a esa lectura negativa que facemos dos orzamentos, presentamos hoxe 
unha alternativa, para a que mobilizamos máis de 2.241 millóns de euros a través de máis 
de sesenta propostas concretas de alternativa política en distintos ámbitos, que considera-
mos que están ausentes ou son insuficientes no orzamento que presentou hoxe o Goberno 
do Partido Popular. Suporían un cambio de rumbo para así levar de forma efectiva Galiza a 
bo porto e á velocidade que require este contexto, para así levar o noso país cara a un futuro 
de cohesión social, cara a un desenvolvemento que estea baseado realmente na innovación 
e no valor engadido, cara á resposta á crise climática e cara a ampliación de dereitos.  
 
Con esta emenda, que —como sempre dicimos— ten moitas limitacións polo formato e téc-
nica do debate e tamén polos prazos e demais, aínda así —con esas limitacións ás que se 
suman as dun marco político que limita o exercicio do noso autogoberno—, demostramos 
que —con todos eses límites, con todas esas balizas— sería posible presentar unha alter-
nativa e facer máis e mellor facendo as cousas de forma diferente. 
 
Por iso, facemos unha proposta alternativa de orzamentos na que mobilizamos máis recur-
sos. E a pregunta é por que. ¿Por que? Precisamente porque cómpre máis e —como avanza-
bamos na sesión da mañá— un orzamento recortado non vai dar resposta ás necesidades 
do presente. Polo tanto, a nosa aposta está nun orzamento alternativo e nun orzamento cre-
cente, en incorporar máis recursos económicos.  
 
Reorganizamos así o orzamento a través de dous mecanismos. Por unha banda, reordenamos 
as prioridades de gasto; por exemplo, orientamos recursos que ían á privada con convenios 
a dedo ou con partidas dirixidas, ou gastos en publicidade, para pasar a financiar medidas 
necesarias, como un programa gratuíto de libros de texto, que o Partido Popular eliminou 
hai dezasete anos e que agora quere compensar cun parche. Nós insistimos en que non é 
suficiente a medida que arbitran como compensación fiscal, senón que é necesario garantir 
realmente —e facelo por lei— a gratuidade dos libros de texto.  
 
Por outra banda, impulsamos unha serie de reformas fiscais baseadas na xustiza social. Nes-
tes días vimos, para sorpresa de ninguén, na televisión pública —ou «TelePP»—, eses ti-
tulares grandilocuentes que sempre sacan en época de orzamentos —trouxen un aquí—: 
«O BNG pide aumentar impostos en Galicia». Faltou poñer un subtítulo de: «coidado, que 
vén o lobo». Esquecen dicir a segunda parte porque —isto non é cuestionable— a cuestión 
é que non nos din para que e a quen queremos aumentar os impostos desde o Bloque Nacio-
nalista Galego. É ben sinxelo: que pague máis quen máis ten para que así se poidan garantir 
servizos públicos e dereitos sociais na nosa economía e no noso orzamento.  
 
Co orzamento e co modelo do Partido Popular, volvo dicir que hai grandes rebaixas aos oito 
mil galegos máis ricos; volvo poñer o exemplo: os oito mil galegos máis ricos aforraron 
6.000 euros nun ano, mentres as rendas máis baixas aforraron 50. Quen cobra por debaixo 
dun SMI aforrou 50; quen ten un gran salario aforrou moito máis. 

E miren, facendo un cálculo rápido, se as 8.345 persoas ás que o Partido Popular lles rebaixou 
case 6.000 euros nun ano só pagasen un terzo —2.000 euros—, multiplicando, teriamos 
unha recadación de 17 millóns de euros máis; é dicir, detraeriamos 17 millóns de euros menos 
das nosas contas públicas. Iso permitiría sufragar gasto social e facer apostas como as que 
facemos no noso orzamento. Por exemplo, con esa contía poderiamos ampliar os comedores 
infantís, impulsar a ampliación da carteira sanitaria para incluír máis cobertura bucodental 
ou facer un plan concreto contra a pobreza infantil e para a inclusión social dos colectivos 
máis vulnerables, como son as familias monoparentais ou as persoas inmigrantes. 
 
Pola contra, o Partido Popular pois prefire seguir asentado un ano máis no discurso da de-
reita, que cada vez se ve máis tamén no ámbito do Estado, coa crítica absoluta aos impostos 
e co baleirado absoluto da política impositiva. Nós pensamos con sinceridade, señor Corgos, 
que ao Partido Popular e a Galiza vailles mal canto máis abracen esas teses do ámbito estatal 
do Partido Popular, igual que cando abrazan as súas teses ante a repartición das persoas e 
das axudas ao colectivo inmigrante. Lamentamos que invistan máis no copy paste dese dis-
curso estatal e máis enerxías en cuestións como recorrer ao Tribunal Supremo contra a aco-
llida desas persoas migrantes no lugar de pensar en facer propostas en positivo, como o plan 
que compromete o Bloque Nacionalista Galego nesta alternativa orzamentaria, que pasa por 
unha política fiscal que sexa xusta.  
 
Para iso, incorporamos medidas para dotar de progresividade o IRPF ou os impostos de pa-
trimonio e de sucesións e doazóns, e desenvolvemos tamén tributos propios, porque iso é 
desenvolver o autogoberno.  
 
Tamén o propio Informe do Consello de Contas sobre o sistema de financiamento alertaba 
como o desempeño fiscal se exerce pouco. Desenvolvemos tributos propios —insisto— para 
crear un modelo económico e social máis xusto e para gravar grandes superficies comerciais, 
vivendas baleiras, danos medioambientais, ou reformar, por exemplo, o canon eólico —aínda 
que non sexa o noso modelo—, para que, en canto estea vixente, sexa máis útil.  
 
Desta maneira, incrementamos en 342 millóns de euros a nosa capacidade de gasto e así 
podemos ter máis oportunidades de crear propostas que axuden a vida dos galegos e galegas. 
A verdade, se o poñemos en perspectiva e vemos, por exemplo, entre o 2018 e o 2025, que a 
Xunta de Galiza deixou de recadar máis de 3.000 millóns de euros, só facendo un cálculo de 
que a metade, cando menos, puidese revisarse, iso tería compensado o recorte acumulado 
de máis de 1.600 millóns de euros que hai en atención primaria desde que vostedes gobernan.  
 
Polo tanto —insistimos—, si, hai que revisar a política fiscal; si, hai que subir os impostos 
a quen máis ten para poder así axudar a quen menos ten. 
 
Con isto, propoñemos pois loxicamente ter máis recursos para rescatar uns servizos públicos 
que —insistimos— están absolutamente colapsados. Desta maneira, en sanidade, por exem-
plo, propoñemos abordar, entre outras, a crise da atención primaria —que é incuestionable 
a estas alturas—, cun novo modelo que incorpore máis categorías profesionais, e tamén un 
plan de recursos humanos de mellora das condicións económicas e laborais. Propoñemos 
250 millóns de euros para este ámbito.  

Tamén apostamos de forma decidida pola saúde mental —vólvoo dicir—; lamentablemente, 
nesta cuestión o estilo Rueda está sendo o estilo Pinocho: seguimos preguntándonos —e 
non se nos respondeu hoxe— onde están eses 14 psicólogos e psicólogas que ía contratar o 
señor Rueda antes de prometernos neste Parlamento contratar 21. (Aplausos.) ¿Onde están? 
Supoño que están no mesmo sitio que os cribados de cancro de mama para as mulleres maio-
res de 45 anos, que tamén prometeu hai dous anos e segue nos titulares ficticios do Partido 
Popular, pero non no Sergas. Polo tanto, nós o que propoñemos é que tomen en serio esta 
cuestión a través da contratación de 100 psicólogos e psicólogas, dun verdadeiro plan de 
saúde mental e de estender esas unidades de hospitalización infantoxuvenil a todas as áreas 
sanitarias.  
 
Tamén incorporamos outras medidas necesarias, como 130 millóns de euros para abordar o 
problema coas listas de agarda, que —insisto— seguen sen recuperar sequera os niveis pre-
pandemia, máis alá doutros debates sobre a transparencia desas listas. É evidente que hai 
unha crise no sector sanitario, cada vez menos accesible e con cada vez máis desigualdade 
territorial.  
 
Polo tanto, insistimos en que hai que reconsiderar as medidas que incorporan, como tamén 
o hai que facer nun dos ámbitos máis débiles, o da política social. 
 
A política social cae a cachos cada día con escándalo tras escándalo, e quero recordar que a 
Consellería de Política Social ten menos recursos do que a Xunta vai dedicar para o pagamento 
da débeda. Neste ámbito, insistimos en propostas clave, como ese plan Galiza Coida para im-
pedir que volvamos ter esas imaxes da vergoña, como nas residencias de Amoeiro ou de Xinzo. 
Temos que aprender dunha vez por todas a lección da pandemia e cambiar o modelo, igual 
que hai que cambiar o modelo do servizo de axuda no fogar. Volvemos insistir: 15 millóns de 
euros para poder incrementar xa nos próximos dous anos a contía a 20 euros/hora e acabar 
co afogamento dos concellos e dun servizo que é fundamental e que, só coa metade do que 
lles rebaixan vostedes en patrimonio ás rendas máis altas, podería financiarse.  
 
Tamén, fronte a un Goberno do Partido Popular que escoitaremos nos próximos días, antes 
do 25 de novembro, falar de poñer moitos lazos morados, hai que dicir que o programa 313D, 
de violencia machista, neste orzamento baixa, aplican un recorte. Polo tanto, a nosa postura 
política evidentemente é a contraria: non hai que recortar este programa, senón que hai que 
amplialo. E insistimos en que 1 de cada 100 euros sexa para o problema máis importante da 
vida das mulleres, que é o dereito a vivir libres e vivas. Pedimos 140 millóns de euros para 
isto e tamén un plan extraordinario de 15 millóns de euros que nos permita rescatar eses 
servizos públicos que a Xunta privatiza: os centros de crise 24 horas e eses futuros CIM mó-
biles que queren privatizar tamén.  
 
Da mesma maneira, no ámbito do ensino tamén incrementamos o orzamento en 137 millóns 
de euros para abordar os problemas fundamentais que está tendo un sector importantísimo 
na vida dos galegos e galegas, para poñer solucións a un sector que está poñendo demandas 
enriba da mesa que son xustas e necesarias. Desta maneira, fronte a un Partido Popular que 
favoreceu a privatización do sistema universitario, a nosa aposta é blindar con 50 millóns 
de euros máis o ensino público universitario. Quero recordar que esta mesma semana viamos 

como a universidade privada de Abanca lanzaba a novena titulación de Enfermaría —novena 
neste país, cando, sobre a teoría da lei, non pode haber duplicidades— e avanzaba o anuncio 
de Biomedicina. Cando hai que escoller entre Abanca ou a universidade galega, o BNG ten 
claro de que lado está, sempre do lado do ensino público. (Aplausos.)   
 
Da mesma maneira, fronte a un Partido Popular que pretende atender co mesmo profesorado 
unhas necesidades educativas especiais que se triplicaron nos últimos dez anos, nós insis-
timos nun plan con 10 millóns de euros para abordar estas necesidades educativas e outro 
plan de 10 millóns de euros para restituír dereitos no colectivo do profesorado e para ampliar 
este profesorado e poder atender cunhas ratios máis baixas.  
 
Outro ámbito no que tamén queremos insistir e que é fundamental para a vida dos galegos e 
galegas é o da vivenda. É necesario un cambio de rumbo. Non ten pés nin cabeza a política de 
vivenda da Xunta; non hai planificación, non hai execución e non hai credibilidade das pro-
postas do Partido Popular. Fronte a iso, presentamos unha batería de medidas ambiciosas, 
como un programa intensivo de compra de vivenda para mobilizar realmente vivenda baleira 
—só nas cidades, hai máis de 90.000 inmobles baleiros, e, polo tanto, aí poden actuar— e 
tamén un novo modelo de vivenda protexida que sexa realmente vivenda protexida e digna, 
e non ese modelo que pretenden vostedes de minipisos e baixos comerciais.  
 
E, tamén, como avanzabamos hoxe pola mañá, insistimos en que hai que impulsar o plan 
Da cinza á vida, con 50 millóns de euros non só para paliar as consecuencias dos lumes, 
senón tamén para cambiar o modelo e apostar por un rural vivo, no que tamén incorporamos 
medidas de remuda xeracional e dinamización do sector gandeiro e agroecolóxico. Da mesma 
maneira, no ámbito do mar, apostamos pola investigación e a remuda xeracional, e incluí-
mos propostas para prepararnos ante o cambio climático, como o Fondo Clima e Natureza e 
a Estratexia galega da auga.  
 
Incorporamos ausencias enormes que hai no seu orzamento, como un plan verdadeiro para 
ter unha estratexia galega contra a sinistralidade laboral ou propostas para o ámbito da lin-
gua, que vostedes desatenden, sen compromisos concretos.  
 
E, finalmente, incorporamos tamén un paquete de emendas de máis de 570 millóns de euros 
que teñen un obxectivo moi claro: cambiar o modelo económico e poñer Galiza a producir 
baseándonos na innovación e na ciencia. O Pacto galego da ciencia, con 250 millóns de euros; 
unha empresa pública de enerxía, ou crear un fondo soberano da Galiza innovadora para 
mobilizar 1.200 millóns de euros ata o ano 2032 son algunhas das nosas propostas.  
 
En resumidas contas, detallei algunhas das máis relevantes, pero incorporamos un paquete 
de medidas para demostrar que hai alternativa, que hai outro proxecto de país, con máis de 
sesenta propostas que buscan que rectifiquen vostedes cuestións nas que non acertan. Po-
derán dar argumentos aquí para rexeitar a globalidade, pero teñen por diante un mes e pico 
para poder transaccionar algunha das emendas. 
 
Polo tanto, instámolos unha vez máis, señor Corgos, a que deixen de mirar o seu embigo e 
a que leven Galiza a bo porto, escoitando para iso o que teñen que dicir tamén os galegos e 

galegas que non son do Partido Popular, escoitando tamén as propostas que incorpora o 
BNG, que —insisto—non son, na súa maioría, propostas do BNG; son propostas... 
 
A PRESIDENTA (María Elena Candia López): Ten que ir rematando, señora Bergantiños. 
 
NOA OLALLA PRESAS BERGANTIÑOS: ...de colectivos, propostas da sociedade galega para 
atender urxencias que vostedes están ignorando.  
 
Nada máis e moitas grazas. (Aplausos.)   
 
A PRESIDENTA (María Elena Candia López): Moitas grazas.  
 
Ten agora a palabra o señor conselleiro de Facenda e Administración Pública, o señor Corgos. 
 
O CONSELLEIRO DE FACENDA E ADMINISTRACIÓN PÚBLICA (Miguel Corgos López-Prado): 
Grazas, señora presidenta.  
 
Señorías, moi boa tarde.  
 
Continuamos co discurso e coas emendas transversais. Un par de cuestións, por alusións.  
 
Non entendín moi ben o dos 615 millóns de euros, señora Espinosa. Espero que na súa pró-
xima intervención explique de onde saen 600 millóns de euros, porque, se non, estase car-
gando o debate orzamentario. Se a calquera lle deixan pintar 600 millóns de euros sen custos 
de oportunidade de subir impostos para soportar novas políticas de gasto, pois sáelle gratis 
propoñer máis gasto. Seguro que se á señora Presas lle deixásemos pintar 600 millóns de 
euros no estado de ingresos, tamén os aproveitaba para atender novas necesidades, e eu 
mesmo tamén o faría. Habería que xustificalo.  
 
En segundo lugar, di que a Airef pon en cuestión a regra de gasto, pero, mire, non. A Airef o 
que di é que imos ao límite e que existe risco de que non a cumpramos; evidentemente, por-
que imos ao límite, tentamos aproveitar todos os recursos ata o límite.  
 
Pero, mire, hoxe mesmo a súa ministra autorizou o Plan económico financeiro da Comuni-
dade Autónoma de Galicia coa regra de gasto, indicando que si que o ve factible a propia mi-
nistra. Supoño que lle dará máis credibilidade ao Ministerio de Facenda que á Airef, que fai 
estimacións, sobre o noso Plan de axuste da Comunidade Autónoma. Por tanto, a ministra 
Montero si que dá validez ao cumprimento da regra de gasto por parte da Comunidade Au-
tónoma de Galicia.  
 
Di que o investimento en I+D+I baixa. O investimento en I+D+I nestes orzamentos sobe as 
partidas de I+D+I un 9 por cento. 
 
E, tamén, no que atinxe á defensa real das zonas queimadas, duplicamos o orzamento adi-
cado á prevención e a contrarrestar os efectos dos lumes deste verán. Por tanto, non son 
exactas as súas afirmacións. 

Por último, outra afirmación que tamén me gustaría contrastar é cando di que nós orzamos 
por debaixo das necesidades do Sergas, como se fose cousa propia. Esta é unha eiva estru-
tural que vén do carácter ampliable do gasto sanitario e estamos dispostos a seguilo man-
tendo así. Pero é que a vostedes cando facían o orzamento, o Consello de Contas tamén lles 
dicía o mesmo. Entón, non sei a que vén aquí lernos a cartilla, cando din que tiñan un pro-
blema estrutural coa elaboración do orzamento do Sergas, por exemplo, nos orzamentos do 
ano 2009.  
 
Afrontamos este debate logo de que esta mañá tivésemos ocasión de confrontar os modelos 
de política económica dos diferentes grupos, e, como é lóxico, quedaron reflectidas as dife-
renzas de modelo. Agora tentarei explicarlles as razóns que non levan a rexeitar as emendas 
transversais dos grupos da oposición. Unha vez analizadas con detalle, o Goberno galego 
considera que non é posible aceptalas por varias razóns que sinalarei deseguido.  
 
O principal motivo é que o Goberno galego está en contra de subirlles os impostos á cidada-
nía, mentres que os grupos do BNG e do PSdeG coinciden un ano máis en aumentarlles os 
impostos a todos os galegos e galegas. Iso si, novamente de xeito distinto. Señores da opo-
sición, a nosa posición en política fiscal é xustamente a contraria. Optamos por baixar os 
impostos o que poidamos en cada momento e sempre que sexa compatible, orzamento tras 
orzamento, co reforzamento dos servizos públicos. Por iso, para o ano 2026, ademais de 
volver investir máis que nunca en sanidade, en educación e en políticas sociais —si, volve-
mos investir máis que nunca en sanidade, educación e políticas sociais—, incluímos novas 
rebaixas selectivas de impostos, ademais de consolidar as que xa están en vigor.  
 
Outra razón que nos levaría a rexeitar as súas emendas é tamén outra práctica recorrente, 
pois en moitas ocasións retiran partidas finalistas destinadas para algo concreto e que non 
se poden empregar nos destinos que propoñen. E, ademais, chegan en ocasións a diminuír 
ou mesmo eliminar programas ou partidas precisas para que funcione a Administración au-
tonómica e para que presten os servizos públicos, por non falar de cando retiran algunha 
partida que non está consignada nos orzamentos presentados para o 2026.  
 
Vexámolo polo miúdo. No que atinxe á proposta dos Socialistas de Galicia, o primeiro e máis 
sorprendente —como dicía— é como pretenden incrementar os ingresos en máis de 600 mi-
llóns de euros, porque non queda nada claro. Parece, supostamente —polas declaracións do 
señor Besteiro esta mañá—, que serían ingresos pola suposta e mal chamada quitación da 
débeda. Señorías do PSdeG, estas dúbidas derivan de que fan unha técnica de emendas fran-
camente moi pouco transparente e que non contribúe nada ao debate. Se realmente pensan 
que imos ter ingresos pola condonación da débeda, o que deberían clarexar é por que poñen 
para o vindeiro ano 615 millóns de euros, como nos chegarían e para que os poderiamos em-
pregar. Porque saben perfectamente que nin esa sería a contía nin calquera recurso por esa 
vía se podería adicar a incrementar gasto, tal e como se recolle no propio texto do Ministerio 
de Facenda.  
 
Sexamos serios, imos facer memoria. ¿Lembran cando o ano pasado neste mesmo trámite 
propoñían subir os ingresos con 115 millóns de euros a través desta mesma suposta condo-
nación da débeda? O ano pasado, 115 millóns de euros; este ano, 600. ¡Como está a inflación, 

eh! Pois, temos que dicirlles o mesmo, deputados e deputadas do PSdeG. ¿Que pasaría se da-
quela lles fixésemos caso? Que hoxe teriamos un burato de 115 millóns de euros nos orza-
mentos deste ano, e agora pretenden multiplicalo por seis para o vindeiro exercicio. 
Afortunadamente, non lles fixemos caso e hoxe temos un orzamento real, non pintado con 
ingresos que non se poden recibir e que estamos a executar con normalidade.  
 
Insisto, ¿queren ter un debate serio? Pois, tal e como están as cousas, o realista xa é prever 
que esta suposta e mal chamada condonación da débeda non se vai aprobar. Pero, aínda no 
hipotético caso de que os socios do Goberno mudasen de postura, nin serían 615 millóns de 
euros os ingresos de Galicia nin nos permitiría unha maior capacidade de gasto. É que nin 
sequera reduciría a débeda dos galegos; aumentaríanola 600 millóns de euros en total, en 
razón de máis de 220 euros por cada galego e galega. ¿De verdade que, a estas alturas, os 
socialistas galegos queren seguir con este engano? Reitérolles que unha suposta condonación 
é unha operación financeira que afecta exclusivamente o capítulo IX, un capítulo financeiro 
de pasivos financeiros. Por tanto, deberían saber que non aumenta a capacidade de gasto 
noutros capítulos do orzamento. Pídolles un pouco de rigor e que non defendan o indefen-
dible, con tal de poñerse unha vez máis do lado do señor Sánchez e en contra dos intereses 
de Galicia. Espero que esta vez fose claro dabondo.  
 
E quero deixar claro tamén o rexeitamento do Goberno galego á pretensión dos socialistas 
de subirlles os impostos aos cidadáns en, nada máis e nada menos, que 276,5 millóns de 
euros. Este non é o noso modelo e non queremos converter Galicia nun inferno fiscal, 
como o que leva implantado o Goberno central, no último exemplo, co intento da suba 
indiscriminada de cotas para autónomos. Díxeno esta mañá: dende o ano 2019, segundo 
datos da OCDE, España sobe a súa presión fiscal 3 puntos máis que a media da OCDE; é 
o cuarto país que máis incrementa a súa presión fiscal. Señores do PSdeG, as súas emen-
das soben en 246 millóns de euros impostos que xa existen e en 30,5 millóns de euros 
máis novas figuras tributarias, que, ademais, xa foron rexeitadas en anos anteriores.  
 
Reitero, a nosa política fiscal é ben diferente. Temos un modelo fiscal consolidado, propio e 
previsible, baseado en rebaixas de impostos, coa intensidade que permite cada momento e 
cada conxuntura económica, e, sobre todo, en tentar non subilos. Nós non queremos subir 
impostos; queremos baixalos porque pensamos que xa pagamos impostos suficientes. Por 
iso, consolidamos todas as rebaixas de impostos en vigor que, só dende o ano 2020, aforra-
ron aos galegos e galegas —como dixen hoxe pola mañá— 1.600 millóns de euros; en espe-
cial, aos galegos e galegas de rendas medias e baixas. (Aplausos.)  
 
E incluímos para o vindeiro exercicio novas rebaixas tributarias, cun novo colectivo priori-
tario, como son as familias monoparentais. Dende o vindeiro ano, as familias monoparentais 
terán na compra de vivenda unha redución do imposto de transmisións patrimoniais ata o 
3 por cento, que pode chegar ata a súa eliminación completa en zonas pouco poboadas. In-
crementaremos o límite do prezo da vivenda de 200.000 a 240.000 euros, máis 30.000 por 
membro da unidade familiar para poder beneficiarse dos tipos reducidos do imposto de 
transmisións patrimoniais e actos xurídicos documentados. Consideramos razoable este lí-
mite debido á suba dos prezos da vivenda. Tamén o equiparamos para as vítimas de violencia 
de xénero.  

Incentivamos tamén o uso do contrato vitalicio, unha figura exclusiva do dereito civil galego 
—como tamén expliquei esta mañá—, rebaixando a súa tributación para aqueles que cedan 
un ben á persoa que os coide. Neste caso, as vantaxes fiscais son reducir á metade, do 8 por 
cento ao 4 por cento, o tipo do imposto sobre transmisións patrimoniais pola cesión do ben 
inmoble. No imposto de doazóns, tributarán como se fosen parentes cercanos, cunha rebaixa 
de máis do 50 por cento, e  eliminamos a tributación da garantía de reintegro no imposto de 
actos xurídicos documentados. 
 
Aprobamos unha dedución fiscal pola compra de libros e material escolar do 15 por cento da 
cota autonómica do IRPF deste ano ata 105 euros por neno ou nena escolarizados para as 
rendas familiares de ata 30.100 euros per cápita. E facémolo con carácter retroactivo para 
que os gastos deste curso xa se poidan deducir da declaración do IRPF de 2025 que se vai 
presentar a vindeira primavera. 
 
Eliminamos a tributación das axudas a enfermos de ELA, deducindo da cota autonómica 
tamén o cen por cento dos ata 12.000 euros anuais de axuda, que queden exentos de impos-
tos, e tamén suprimimos a tributación da compensación que o Goberno central recoñeceu 
no ano 2023 aos afectados pola talidomida; axuda da que, polo seu deseño ineficiente, algúns 
teñen que achegar ata un 40 por cento vía IRPF. 
 
Finalmente, eliminamos os impostos aos afectados polos incendios para compensar que non 
o teña feito o Goberno central: dedución do cen por cento da tributación do tramo autonómico 
do IRPF polas axudas autonómicas; dedución do cen por cento da base do imposto de suce-
sións e doazóns polas doazóns recibidas para reparar ou repor bens danados; dedución do 
cen por cento en transmisións patrimoniais e actos xurídicos documentados polas operacións 
para substituír bens danados, e exención nas taxas da Xunta de Galicia por servizos ou ac-
tuacións derivados de incendios. Por certo, ¿sabe que lle pedimos á ministra que tomase estas 
medidas tamén cos tributos estatais, e que esta mesma mañá nos confirmou no Consello de 
Política Fiscal e Financeira que se nega a tomar algunha medida compensatoria neste eido? 
Así é como se apoia a xente afectada pola vaga de lumes deste verán. 
 
Analicemos unha por unha as medidas de subas de impostos que propón o PSdeG: 
 
Propoñen que os galegos paguen 22,55 millóns de euros máis que o ano pasado en IRPF, un 
millón de euros máis que o que pedían en anos anteriores. Reitérolles o xa dito tamén en 
anos anteriores: non estamos de acordo. Tampouco sabemos como queren conseguir estes 
ingresos, se estamos a falar de suba de tarifas, a que partes do tramo da tarifa están a afectar, 
ou se é coa eliminación de deducións; ¿que deducións son as que queren quitar do imposto 
sobre a renda das persoas físicas? Sen esta información, xa lle digo que non estamos de 
acordo con esta medida. Nós, no IRPF, aprobamos catro rebaixas do tramo autonómico dende 
o ano 2014, para que Galicia estea entre as comunidades autónomas con mellor tratamento 
para as rendas medias e baixas. Grazas a estas medidas, de media, un contribuínte galego 
pagou esta campaña polo IRPF case 500 euros menos que no ano 2019.  
 
Ademais, hai dous anos, aprobamos que as familias con dous fillos se reducisen 250 euros 
de cota coma se fosen familias numerosas; vantaxe que antes só tiñan estas familias nume-

rosas de categoría xeral. Fomos a primeira comunidade autónoma en aprobar unha medida 
deste tipo, que beneficia 187.000 familias. E, de forma paralela, duplicamos esta cantidade 
para as familias numerosas, que pasan a deducirse 500 euros por tres fillos e 250 euros por 
cada fillo a maiores.  
 
Isto contrasta claramente co que fai o Goberno central, que o PSdeG parece querer trasladar 
a Galicia, porque cada familia paga 540 euros máis pola non deflatación do IRPF por parte 
do Goberno, como acaba de acreditar a pasada semana o REAF. Ademais, aínda que aceptá-
semos esta medida no IRPF, non tería impacto nestes orzamentos e, por tanto, non se pode 
consignar como un ingreso destes orzamentos. Tería impacto nos orzamentos da seguinte 
exercicio e, polo tanto, sería un gasto do seguinte exercicio. 
 
Piden que os galegos paguen 84,5 millóns de euros máis no imposto sobre patrimonio; neste 
caso, son 4,5 millóns de euros máis que o ano pasado. Agora queren recadar cada vez máis 
por este imposto, cando, no último ano do Goberno bipartito —como lle indicou esta mañá 
o señor Pazos—, a recadación foi cero, posto que vostedes mesmos eliminaron o imposto 
sobre o patrimonio, cando baixar impostos era de esquerdas tamén —non sei se lembra o 
famoso adaxio do presidente Zapatero— e o Goberno socialista de España eliminou este im-
posto no ano 2008. 
 
Propoñen incrementar en 71 millóns de euros a recadación do imposto de sucesións, un mi-
llón máis que o ano pasado. Fano sen base para obter estas subidas, pois non propoñen que 
medidas concretas poden levar asociado semellante incremento de recadación: 71 millóns 
no imposto de sucesións. Queren que todos os galegos volvan  pagar o imposto de sucesións. 
Señorías, dareilles un dato: o 83 por cento das operacións liquidadas o ano pasado foron 
para bases impoñibles inferiores a 100.000 euros. ¿Considera o PSdeG que son ricos estes 
galegos e galegas con bases impoñibles de menos de 100.000 euros que se beneficiaron desta 
medida e non pagaron nada polo imposto? Nós pensamos que non. Pensamos que non, e 
reiterareilles o noso modelo. Coas rebaixas aprobadas, tanto en 2016 como no ano 2020, eli-
minouse para o 99,9 por cento o imposto de sucesións entre familiares directos. O noso ob-
xectivo neste imposto é manter íntegro o patrimonio familiar e a capacidade económica 
dunha familia cando falece un familiar directo  —estamos sempre no eido desas rendas me-
dias e baixas—. E, dende este ano, os primeiros 25.000 euros nas herdanzas entre irmáns, 
tíos, sobriños, sogros, cuñados, xenros e noras tampouco tributan. 
 
Tamén solicitan aumentar en 40 millóns de euros o imposto de transmisións patrimo-
niais e en 5 millóns de euros o de actos xurídicos documentados. Tampouco estamos de 
acordo con subir estes tributos. O noso modelo baséase e mantén os colectivos priorita-
rios para a adquisición de vivenda habitual: mozos, familias numerosas, persoas con dis-
capacidade e colectivos vulnerables aos que, no vindeiro ano, sumaremos —como 
dixen— as familias monoparentais. Pois ben, estes colectivos, en vez de tributar polo 
tipo xeral do 8 por cento en transmisións patrimoniais, benefícianse na adquisición de 
vivenda de tipos reducidos, que van dende o 7 por cento ata a supresión en zonas pouco 
poboadas. Dígannolo claro: ¿vostede eliminaría estes tipos reducidos para estes colecti-
vos, que teñen, ademais, máis dificultades para acceder a unha vivenda? Nós non esta-
mos de acordo.  

Nós baixamos máis da metade o imposto para mercar un automóbil usado. Ata o mes de ou-
tubro, en Galicia vendéronse preto de 100.000 vehículos usados cun prezo medio de venda 
de 14.144 euros. Os galegos que se aproveitaron da nosa medida, da nosa rebaixa fiscal, afo-
rraron de media 600 euros grazas a esta medida. ¿Vostedes volverían subir o tipo do 3 ao 
8 por cento? ¿Pensan que mercar un coche de segunda man por 12.000 euros é de ricos? 
 
Ademais, Galicia foi pioneira en España en implantar un programa de impostos cero no rural, 
eliminando a tributación de operacións como a transmisión de solo rústico ou de explota-
cións agrarias, co propósito claro de fixar poboación no rural para que os galegos vivan do 
rural e vivan no rural. Así, por unha banda, temos medidas para o fomento da actividade 
agraria, como as deducións no imposto de transmisións patrimoniais e actos xurídicos do-
cumentados para facilitar ás persoas agricultoras e gandeiras a transmisión do solo rústico 
e o acceso ás superficies infrautilizadas; a ampliación de deducións da Lei estatal de mo-
dernización das explotacións agrarias ata o cen por cento; deducións do cen por cento das 
operacións sobre fincas e terreos rústicos e elementos afectos a explotacións agrarias, ou 
tamén deducións do cen por cento na compra de bens inmobles afectos a estas actividades 
económicas. 
 
Por outra banda, temos medidas para favorecer a fixación da poboación, establecendo tipos 
bonificados para a adquisición de vivendas en zonas pouco poboadas; tipos bonificados que 
chegan á eliminación da fiscalidade na adquisición de vivenda habitual para os colectivos 
prioritarios. Ademais, hai deducións no IRPF para os nacementos e adopcións de nenos en 
municipios de menos de 5.000 habitantes que oscilan desde os 432 euros polo primeiro, ata 
2.880 euros, neno por neno, a partir do terceiro, para as familias —iso si— con renda menor 
ou igual a 22.000 euros. A dedución é de 360 a 432 euros por ano se a renda é superior a ese 
importe. Ademais, estas deducións continúan nos dous anos seguintes ao do nacemento. 
 
Por outra banda, propoñen novas tributos para subirlles os impostos aos galegos en 30,5 
millóns de euros máis, a mesma proposta —idéntica— á dos tres anos precedentes. Un ano 
máis, quero clarexar que a creación de novos impostos non debe tomarse á lixeira, porque 
calquera figura impositiva se incardina no sistema tributario e produce efectos que hai que 
estudar e valorar. Polo tanto, toda proposta debe ir acompañada dunha xustificación e dunha 
análise das súas implicacións. De feito, se implantásemos algúns deses novos impostos que 
pretenden, dunha ou doutra forma, serían repercutidos aos consumidores.  
 
Pretenden, outra vez, recadar 6 millóns de euros cun imposto autonómico sobre grandes 
superficies, pero a súa proposta numérica carece de memoria xustificativa do obxecto e fi-
nalidade, da configuración dos seus elementos esenciais e das consecuencias da súa implan-
tación. Por iso, non podemos valoralo. Hai que ter en conta que o establecemento dun 
imposto propio autonómico debe vir convenientemente apoiado nun estudo amplo e funda-
mentado da súa xustificación, de cal é a finalidade perseguida con el, e en que medida esa 
estrutura e determinación dos elementos esenciais do imposto axudan á consecución desa 
finalidade pretendida. Actualmente, hai tres impostos implantados para os establecementos 
comerciais en tres comunidades autónomas: Cataluña, Asturias e Aragón; e cada unha delas 
establece unha estrutura diferenciada. Unha determina como base impoñible o número de 
vehículos que acceden ao aparcadoiro do establecemento comercial; outra, a superficie des-

tinada ao aparcadoiro, e outra, a superficie total de cada establecemento comercial que dis-
poña dunha grande área de venda. Non sabemos cal é o seu modelo. 
 
Pretenden outra vez recadar 18 millóns de euros con impostos sobre as instalacións que 
inciden no medio, como as de telefonía, telemática e as novas liñas de transporte de ener-
xía eléctrica. Neste caso, tamén descoñecemos a estrutura da imposición proposta e como 
calculan o importe. Á vista das últimas sentenzas do Tribunal Supremo, debe valorarse 
neste tipo de tributos se é conveniente establecer figuras impositivas que poden ser fi-
nalmente repercutidas ao consumidor final, como habería moitos visos de que acontecese 
con este.  
 
E pretenden recadar tamén, ao igual que en anos anteriores, 6,5 millóns de euros cun im-
posto sobre a emisión de gases nocivos á atmosfera. De novo, descoñecemos como se calcula 
o importe e, ademais, tampouco se aclara cales son os gases nocivos que pretenden gravar. 
Ao respecto, quero lembrar que Galicia xa conta cun imposto propio aplicable dende o ano 
1996 que grava as substancias contaminantes á atmosfera; o imposto ICA, imposto sobre 
contaminación atmosférica. Ademais, a ampliación do feito impoñible deste tributo a cal-
quera outra substancia gravada noutras comunidades autónomas non reportaría, en abso-
luto, unha cifra como a que propoñen, 6,5 millóns de euros. Toda a recadación do ICA 
actualmente está por debaixo do millón de euros. 
 
Tamén, nesta ocasión, o PSdeG quere incrementar o actual gravame polos aproveitamentos 
pola auga encorada, para recadar 6,5 millóns de euros máis. Tamén o temos que rexeitar. 
Non teñen en conta a natureza do gravame, que é un imposto de carácter extrafiscal am-
biental, dirixido a compensar o impacto ambiental destas instalacións. Por tanto, non cabe 
modificalo exclusivamente por motivos recadatorios. 
 
Por último, imputan 3 millóns de euros ao imposto sobre a actividade do xogo e 13,5 ás taxas 
fiscais do xogo, pero sen argumentar o incremento destes ingresos, a que medida concreta 
se debe e se afecta algún subsector concreto ou todos os que operan no eido do xogo. O que 
si que quero advertir é que estas contías suporían aumentar a recadación nun 31,1 por cento, 
no caso do imposto, e nun 26,1 por cento as taxas, o que semella non factible dende o punto 
de vista económico e de competitividade da actividade. Ademais, no caso do imposto, as co-
munidades autónomas poden incrementar os tipos como máximo nun 20 por cento sobre 
os establecidos pola norma estatal, e vostedes superan esta porcentaxe.  
 
En canto ás minoracións, explicarei por que non se poden efectuar na medida en que se pro-
poñen. O primeiro que teño que comentar e que o 95 por cento das súas emendas teñen a 
mesma formulación que o ano pasado e máis da metade son idénticas, mesmo sobre partidas 
que para o vindeiro exercicio xa non existen —claro, como colleron as do ano pasado...—. 
Como vén sendo habitual nas emendas transversais do PSdeG, evidencian unha falta total de 
transparencia, pois non detallan as minoracións alén da modificación orzamentaria. De novo, 
é unha técnica moi pouco transparente, á parte da trapallada esa dos 600 millóns de euros, 
porque, cando se trata de restar, só modificamos numericamente as partidas orzamentarias 
para que ninguén se entere onde estamos restando, e logo si que ampliamos, con todo luxo de 
descricións, as partidas que aumentan. (Aplausos.) Iso si que é transparencia. 

Tamén, como en anos anteriores, queren reducir, ou mesmo eliminar, partidas de persoal 
eventual, pero, sen embargo, onde gobernan, fan o contrario: sóbenas. Un ano máis, para 
non falar dos meus compañeiros de Goberno, voume centrar no meu departamento. Ao meu 
gabinete déixanlle 3.911 euros para todo o ano para persoal de gabinete. ¿Quere que lle lem-
bremos canto adicaban vostedes? Un pouco de seriedade, por favor. Pero bueno, vostedes, 
aínda me deixan algo, porque os seus compañeiros do Bloque non deixan nin 3.000 euros; 
(O señor conselleiro de Facenda e Administración Pública, Miguel Corgos López-Prado, sorrí.) eli-
minan de raíz toda a partida de gabinete. É tal a teima con esta partida que incluso se pro-
poñen eliminala, en varios casos, en programas de gasto e xestores que xa non existen na 
actualidade. Indo ao importante, ¿saben canto temos aforrado dende o ano 2010 en relación 
co que vostedes gastaban no ano 2009? Case 26 millóns de euros, unha cifra xa de por si 
moi importante, pero que se entende mellor se explicamos que só este aforro nos permitiría 
pagar os gabinetes dos vindeiros tres anos. Os datos dinnos, ano tras ano, que somos bas-
tante máis moderados no gasto de persoal eventual do que eran vostedes.  
 
Tamén propoñen eliminar gastos operativos necesarios para o funcionamento dos servizos 
das consellarías e entes da Administración autonómica.  
 
Reducen partidas por riba dos créditos previstos, por exemplo, en gastos de funcionamento 
das consellarías de Vivenda, de Política Social ou de Educación, ou chegan a deixar a cero 
estes gastos de funcionamento nas consellarías de Presidencia ou Cultura.  
 
Por outra banda, eliminan 2,5 millóns de euros de achegas para as comunicacións telefónicas 
na Amtega, minorándoas nun 62 por cento, cando este gasto está axustado ao indispensable 
para garantir o funcionamento das comunicacións da Xunta de Galicia. ¿Preténdese deixar 
incomunicada a área de goberno responsable de tecnoloxía? Curiosa medida.  
 
Tamén eliminan 2 de 4,8 millóns de euros para o equipamento do novo San Caetano. Non 
sei se pretenden que os novos traballadores públicos traballen sentados no chan.  
 
Baixan en 53,8 millóns de euros os recursos para a Axencia Galega de Infraestruturas, po-
ñendo en risco o mantemento das estradas. Semella que queren aquí seguir o exemplo do 
ministro Puente, que ten as estradas da súa competencia cheas de fochancas. E, logo, pre-
tenden compensalo cunha tarifa plana de 200.000 euros para un listado de estradas que 
suman en total 13,8 millóns de euros, 40 millóns de euros menos dos que retiran.  
 
Así mesmo, eliminan case todo o fondo de continxencia, que xa baixou en case un 60 por 
cento dende o ano 2023 e só é de 5,4 millóns de euros. ¿Están en contra de ter unha bolsa de 
recursos para atender as necesidades imprevistas que poidan xurdir e que sexan inapraza-
bles? Esquecen, por outra banda, que este fondo é obrigatorio pola lexislación estatal básica 
en materia de estabilidade orzamentaria. Podería poñer máis exemplos pero coido que son 
dabondo.  
 
Pasamos agora aos incrementos de gasto. Señorías, á parte do que xa comentei dos 615 mi-
llóns de euros, o PSdeG propón aumentar en algo máis de 100 millóns de euros os ingresos 
por fondos europeos, pero sen dicir que queren facer con estes recursos a maiores, e tam-

XII lexislatura. Serie Pleno. Número 71. 17 de novembro de 2025 DIARIO DE SESIÓNS DO PARLAMENTO DE GALICIA

92

C
SV

: B
O

PG
D

SP
G

-a
hf

D
2j

XP
b-

2
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-ahfD2jXPb-2


pouco teñen en conta o financiamento adicional preciso para cofinanciar as actuacións; é 
dicir, colocan o fondo europeo, pero non colocan o cofinanciamento para permitir gastar e 
certificar estes fondos. Pois ben, non seríamos responsables se incluísemos esta maior do-
tación simplemente por pintar máis ingresos que logo non se poderían executar.  
 
Hai que ter en conta que os orzamentos para o ano 2026 xa prevén 940,5 millóns de euros 
do marco actual 2021-2027, 50 millóns de euros máis que este ano se descontamos o Meca-
nismo de Recuperación e Resiliencia. Neste montante está incluída a reprogramación dos 
fondos Feder e Feader para crear o Programa Restore, para recuperar as zonas danadas polos 
incendios forestais e atender os novos obxectivos da Unión Europea en materia de vivenda 
e resiliencia hídrica, como describín esta mañá.  
 
Curiosamente, medra o gasto de persoal en case 100 millóns de euros, non sei se para con-
tratar máis persoal ou para subir soldos, pero, en lugar de incrementar proporcionalmente 
o gasto da Seguridade Social, rebáixano en case 1 millón de euros. Subimos o gasto de persoal 
e baixamos as cotizacións sociais; vanse cargar a Seguridade Social, que xa está un pouco 
maltreita. (Murmurios.) ¿Suxiren contratar sen asegurar?  
 
Por outra banda, reclaman máis achegas aos concellos. Fano o ano que a Xunta, de novo, 
lles transfire máis recursos que nunca: 670 millóns de euros, non só a través do Fondo de 
Cooperación Local, senón mediante multitude de liñas de axudas dos diferentes departa-
mentos autonómicos. E outro clásico do PSdeG: propoñen incrementos idénticos dos im-
portes para infraestruturas en determinados concellos; así quedamos ben con todos.  
 
Volvemos formular a mesma cifra, con independencia do seu estado de tramitación, da súa 
localización ou das características do investimento, e tampouco diferenciamos cantidades 
para obra nova ou para reformar as existentes. Así, para cada centro de saúde, utilizamos o 
prezo único de 400.000 euros, sen distinción; dá igual o grao de avance da obra. Porque o 
que queren é dicir que o solicitaron, aínda que sexan conscientes de que non se poida exe-
cutar unha cantidade tan baixa.  
 
Para cada residencia de maiores, centro de día ou escola infantil, son máis modestos; tocan a 
150.000 euros por centro de día, residencia e escola infantil, exactamente igual que o ano pa-
sado. E a novidade deste ano, neste todo a cen, é que inclúen centros educativos, pero só con 
100.000 euros cada un. Tratan de incrementar as actuacións de novo cunha absoluta falta de 
rigor, porque, con esta contía, non chega nin para o proxecto inicial, como ben saben. Se fi-
xésemos caso aos seus cálculos, con 70 millóns de euros que temos orzados para obras de re-
forma e mantemento de centros educativos, sobraríanos para facer obras en todos os centros 
da rede de educación, incluso nos recentemente feitos, e aínda nos sobrarían cartos. Ademais, 
quero recordarlles que, dende o ano 2019, se duplicou o orzamento para obras en centros edu-
cativos. A diferenza é que, desde o Goberno galego, tomamos en serio a planificación destas 
infraestruturas e priorizamos as actuacións en función das necesidades, ademais de dotar cada 
unha cos recursos axeitados en función da fase en que se atope cada proxecto.  
 
Imos agora coas propostas do BNG. Tamén quero indicarlles que, por suposto, estamos en 
contra de subirlles os impostos aos galegos en 342 millóns de euros; 33 deles con novos im-

postos, tal e como pretenden. Cada ano queren aumentar máis e máis a presión fiscal sobre a 
cidadanía. Vaiamos analizando unha a unha cales son estas propostas en materia tributaria. 
 
Propoñen que os galegos paguen no IRPF 65,4 millóns de euros máis. Non estamos de 
acordo. Cada ano soben un pouco máis esta contía; eran 30 millóns hai tres anos, 40,5 mi-
llóns hai dous anos, 52,5 millóns de euros o ano pasado e, agora, chegamos aos 65,4 millóns 
de euros. Propoñen recadar tres veces máis que coa suba que formulan os seus compañeiros 
do PSdeG, pero tampouco sabemos cal é o contido e a concreción da súa suba. Así, enténdese 
que apoien a política de asfixia fiscal que está a levar a cabo tamén o Goberno central desde 
Madrid. Por tanto, neste caso, remítome ao xa contestado ao Grupo Socialista: non consi-
deramos que sexa este o preciso momento de subir o IRPF, e este Goberno aposta polas me-
didas xa citadas de alivio fiscal. Si quero lembrarlles un ano máis que o BNG votou en contra 
de deflactar o IRPF cando aprobou esta medida o Goberno galego no ano 2023, cando os ga-
legos e galegas estaban máis asfixiados pola suba dos prezos. Non sei se se lembra.  
 
Propoñen que os galegos paguen 38 millóns de euros máis polo imposto de sucesións e doa-
zóns. Son 3 millóns máis de euros que o ano pasado, e, por suposto, tampouco estamos de 
acordo. De novo, remítome ao xa contestado para o Grupo Socialista, aínda que non coinci-
dan as contías.  
 
Propoñen que os galegos e galegas paguen 110 millóns de euros máis polo imposto sobre o 
patrimonio. Volve chover sobre mollado, volven subir tributos que xa aumentaban o ano pa-
sado. O ano pasado eran 90; agora, 110 millóns de euros, e os anteriores sinalaban 60 millóns 
de euros. Reitero o dito: agora queremos recadar cada vez máis por este imposto, cando o 
último ano do Goberno bipartito a recadación foi cero porque vostedes mesmos eliminaran 
este imposto.  
 
Igualmente, tampouco podemos aceptar a modificación que propoñen do canon eólico para 
recadar nesta ocasión 50 millóns de euros máis cun suposto cambio do feito impoñible 
que non vén explicado. É a mesma emenda que en anos anteriores, pero aumentando 
20 millóns de euros, pois hai un ano pedían 30 millóns de euros por esta medida. Por tanto, 
a miña resposta ten que ser na liña doutras veces. Quero reiterarlle, ademais, que o feito 
impoñible do canon eólico é á xeración de afeccións e impactos visuais ambientais adversos 
sobre o medio natural e sobre o territorio, e non se pode adicar a outros fins. Sen entrar 
na incorrección técnica de determinar como feito impoñible a potencia dos aeroxeradores, 
a estrutura fiscal do imposto obedece á finalidade de internalizar os custos sociais e am-
bientais provocados pola instalación de aeroxeradores e vai dirixida a estimular e promover 
a incorporación das novas tecnoloxías neles para protexer o medio ambiente e o impacto 
ambiental. Señorías, o que está a facer o Goberno galego é potenciar o sector eólico, men-
tres o Goberno central primeiro recorre as nosas medidas de repotenciación de parques en 
Galicia para, a continuación, aprobalas e intentar implantalas no resto do país. E, ¿vostedes 
que fan? Apoiar as continuas trabas xudiciais para o desenvolvemento dos parques eólicos 
en Galicia, que posteriormente son tombadas pola Xustiza europea.  
 
Propoñen tamén modificar o imposto sobre o dano ambiental por auga encorada para reca-
dar 30 millóns de euros máis; unha emenda calcada á de anos anteriores pero aumentada 6 

millóns de euros máis, de novo sen especificar a modificación á que aluden. Hai que ter en 
conta que a recadación prevista para o ano 2025 é de case 12 millóns de euros, polo que a 
intención do BNG sería multiplicar a cifra 2,5 veces. Tamén quero subliñar que se trata dun 
imposto ambiental de carácter extrafiscal dirixido á corrección e compensación dun impacto 
ambiental e, polo tanto, ten un fin afecto, polo que tampouco se pode recadar para outras 
finalidades. En consecuencia, a configuración de tributo —tipos de gravame incluídos— 
parte dunha avaliación de cales son os danos ou externalidades provocadas, polo que a es-
trutura do tributo debe incentivar o suxeito na procura dun menor dano. Por iso, calquera 
modificación debe vir motivada polas circunstancias anteriores, e non por motivos exclusi-
vamente recadatorios, como semella que acontece aquí.  
 
Propoñen tamén, ao igual que os últimos tres anos, que os galegos paguen 33 millóns de 
euros máis pola creación de tres novos impostos: sobre vivendas baleiras, sobre grandes su-
perficies comerciais e sobre redes de alta tensión. É a mesma emenda que en anos anteriores, 
pero —como non— tamén aumentada, neste caso, en 12 millóns de euros. Como formula-
ción, é idéntica. Ten que entender tamén que, se a formulación é idéntica, a miña resposta 
tamén sexa moi parecida á de anos pasados e non sexa moi orixinal. Baséome en aspectos 
xa comentados noutras ocasións neste mesmo debate.  
 
En relación co imposto autonómico sobre vivendas baleiras, a proposta que fai o seu grupo 
—tal e como sucede para outros impostos— non vén acompañada de memoria xustificativa 
ningunha, nin do obxecto e finalidade do imposto que se vai crear, nin da configuración 
dos seus elementos esenciais, nin das consecuencias da súa implantación. Unicamente con-
tamos co impacto da medida: 15 millóns de euros. Galicia non é allea ao problema de vi-
venda que hai en toda España, pero é un problema de falta de oferta para satisfacer a 
demanda existente. Por iso, a Xunta de Galicia, ademais de actuar na promoción de vivenda, 
contempla medidas de estímulo para que as persoas propietarias de vivendas baleiras as 
poñan no mercado e aumentar así esta oferta de alugueiro; medidas que supoñen un in-
centivo para acondicionar aquelas que o precisen e sacalas a este mercado de alugueiro. Se-
ñoría, aos propietarios de vivendas baleiras, incentívaselles achegando seguridade xurídica 
nas operacións de alugueiro; non con máis impostos, tal e como vostedes propoñen.  
 
En canto á creación dun imposto sobre grandes superficies, neste caso, remítome ao dito para 
o PSdeG, pois tampouco acompañan esta proposta dunha memoria xustificativa, nin dun estudo 
amplo fundamentado da xustificación da súa creación, nin de cal é a finalidade perseguida.  
 
Finalmente, cun novo imposto sobre redes de alta tensión, pretenden recadar este ano 3 mi-
llóns de euros, o triplo que o ano pasado. Igualmente, descoñécese a estrutura de imposición 
proposta e como se calcula o importe imputado a esta medida, polo que non se pode valorar 
se o seu cálculo é correcto. Ademais, as últimas sentenzas do Tribunal Supremo, de novo, 
fan que se deba valorar convenientemente fixar impostos que poden ser finalmente reper-
cutidos ao consumidor final.  
 
Por último, imputan 16 millóns de euros á modificación das taxas fiscais sobre o xogo, pero, 
igual que lle dixen o PSdeG, non argumentan a que figura concreta se debe o incremento 
destes ingresos nin se afecta algún subsector concreto ou todos eles.  

Sobre as minoracións que formulan en relación coa rebaixa de gastos de persoal de gabinete, 
pasa o mesmo. Vostedes, precisamente, tampouco predican co exemplo alí onde gobernan, 
e velaí o que aconteceu no Concello de Santiago, ademais de apoiar o Goberno Sánchez, que 
é o Goberno en gabinetes máis caro da historia da democracia.  
 
Por outra banda, en ocasións, piden detraer recursos de partidas correspondentes a fondos 
finalistas para destinalos a outras finalidades que non se corresponden, polo que, como xa 
expuxen, serían de imposible aplicación. Poreilles algúns exemplos: 
 
Propoñen dotar con 38 millóns de euros un plan de recuperación, mantemento e prevención 
dun monte vivo, multifuncional e diverso, e con 50 millóns de euros, un fondo [...]. Pois ben, 
propoñen financiar ambas propostas con fondos finalistas vencellados a políticas de em-
prego, que non se poden dedicar a outras finalidades.  
 
Por outra banda, para financiar un plan de Atención Primaria, acoden a recursos do Fondo de 
Transición Xusta e do Feder 2021-2027 sobre liñas de actuación para a mellora da internaciona-
lización de empresas e mesmo de eficiencia enerxética, que o programa operativo obriga a dedicar 
a estas finalidades. Por tanto, tampouco se poderían dedicar a este plan de Atención Primaria.  
 
Citarei outro caso máis. Pretenden financiar un plan integral para a mocidade con 75 millóns 
de euros a partir de minoracións en partidas finalistas para outros cometidos. Por unha 
banda, collen fondos do Mecanismo de Recuperación e Resiliencia, de autoconsumo eléctrico; 
por outra, fondos do Programa Moves III ligados á mobilidade eléctrica, e tamén fondos 
Feader para axudas a proxectos de enerxías renovables en zonas rurais.  
 
Vexamos agora outras razóns que xustifican que non poidamos aceptar as súas emendas. 
Chegan a baixar 25 millóns de euros as partidas de Medio Rural para a prevención de incen-
dios. Nós pensamos todo o contrario, que hai que reforzar estas partidas, e así o prevemos. 
Noutra emenda, retiran 125 millóns de euros da Axencia de Infraestruturas. ¿É así como se 
pode mellorar ou conservar a Rede autonómica de estradas? Parece que tamén queren seguir 
o modelo do señor Puente. E queren eliminar 10 millóns de euros da compensación que fai 
a Xunta do canon de Sogama para axudar os concellos a financiar o pago e non repercutir na 
taxa de lixos. Está ben que os galegos e galegas saiban que o BNG quere incrementarlles un 
14 por cento o recibo do lixo con esta medida.  
 
Entenderán que con estes argumentos non poidamos aceptar as súas emendas. Podería 
poñer máis exemplos, pero coido que son abondo.  
 
Vexamos agora como incrementan o gasto. No incremento do gasto, reitérolle que, en pri-
meiro lugar, refinancian medidas retirando fondos que temos que adicar a algo concreto. 
Por tanto, non se poderían empregar no que vostedes formulan.  
 
O BNG segue un ano máis propoñendo aumentar os créditos de Atención Primaria, neste 
caso en 250 millóns de euros, pero semella que, de novo, sen facer un tipo de análise 
real das necesidades, porque toda esa cantidade adícana ao capítulo IV. Esta técnica de 
reparto por bolsas é xeneralizada nas súas emendas. O capítulo IV é o capítulo de trans-

ferencias correntes, e non sabemos se o que queren é aumentar 250 millóns de euros en 
Primaria para a receita farmacéutica ou queren prestar servizos a través de concertos 
privados. Ademais —lémbrolles—, é algo inviable por financialo con fondos finalistas, 
como xa expliquei anteriormente. Quero salientar que o Goberno galego adicará o ano 
que vén un total de 1.747 millóns de euros a reforzar a Atención Primaria, a maior contía 
de sempre.  
 
Tamén reclaman apostar pola atención en materia de saúde mental. Estamos totalmente de 
acordo con vostedes, e, por iso, o noso Programa de saúde mental contará no ano 2026 con 
17 millóns de euros e 21 novos psicólogos.  
 
Por seguir no eido da saúde, resulta sorprendente que, logo de retirar dúas partidas relativas 
ao financiamento do Hospital Álvaro Cunqueiro de Vigo, de 37 e 38 millóns de euros —en 
total, 75 millóns de euros—, logo propoñan rescatar a concesión por tan só 30 millóns de 
euros. ¡Unha gran operación financeira, sen dúbida, eu apúntoma! Iso é outro exemplo 
dunha emenda para quedar ben.  
 
Ademais, en varias emendas non concretan o destino dos créditos que propoñen, e tan só se 
limitan a sinalar un capítulo de gasto. É o caso do que chaman «Pacto pola ciencia», cunha 
dotación de 250 millóns de euros que inclúen no capítulo VII sen concretar como se execu-
taría; ou o caso do Igape, onde eliminan 100 millóns do capítulo VIII —polo tanto, un capí-
tulo financeiro— para propoñer adicalos a gasto non financeiro, creando un burato no déficit 
de 100 millóns de euros. (Murmurios.) Mesmo chegan a detraer cantidades cun importe su-
perior ao crédito existente. Por citar algún exemplo, neste mesmo departamento, retiran 
114.000 euros dunha partida dotada con tan só 49.000 euros, ou na Consellería de Emprego, 
chegan a minorar a mesma partida de 130.000 euros en dúas emendas. Entenderá que, con 
esta análise, non se poidan aceptar estas emendas.  
 
Vou rematando xa, señorías. Ao longo da miña intervención, tentei facer unha exposición 
con exemplos para argumentar as razóns que nos levan a rexeitar, unha vez analizadas, as 
súas emendas, tanto as do PSdeG como as do Bloque Nacionalista Galego. Existen uns mo-
tivos principais. No caso das emendas do PSdeG, porque pintan ingresos que logo nos xera-
rían un burato orzamentario, como os referidos 615 millóns de euros, ou aumentar en máis 
de 100 millóns de euros os fondos europeos sen cofinanciamento. E, tanto para as propostas 
do PSdeG como para as do BNG, porque non só soben os impostos que xa existen, senón que 
crean outros novos. A sensación é que queren pintar novos ingresos que xustifiquen os seus 
incrementos de gastos, pero —volvo advertir—, se atendemos as súas emendas, teriamos o 
mesmo risco que xa dixen sobre os 115 millóns de euros do ano pasado da suposta condo-
nación: que, con tan pouco rigor, teriamos novos buratos orzamentarios e partidas sen fi-
nanciar. E o problema é que o que tería que arranxar estes buratos son eu; non son vostedes. 
(Risos.) (Murmurios.) (Aplausos.)  
 
Por tanto —reitero—, o Goberno galego quere o contrario: quere rebaixar, no posible, os 
impostos de xeito selectivo e intentar non subilos. En canto ás minoracións de gastos, non 
podemos aceptar que se retiren partidas precisas para o funcionamento dos servizos públicos 
ou que se muden fondos finalistas que se teñen que adicar a algo concreto para financiar 

outras medidas; sería inviable, señorías. E, por último, en canto ao aumento de gastos, ob-
viamente poderiamos estar de acordo en reforzar algunhas partidas, pero non a cambio de 
deixar outras prioridades, ou —insisto— se son inviables ao empregar fondos previstos para 
outras actuacións.  
 
Máis nada e moitas grazas. 
 
O PRESIDENTE: Grazas. 
 
Rolda dos grupos non emendantes.  
 
Grupo Parlamentario Mixto. (O deputado Armando Ojea Bouzo renuncia á súa quenda de inter-
vención.) Grazas.  
 
Grupo Parlamentario Popular, señora Prado del Río. 
 
PAULA PRADO DEL RÍO: Moi boa tarde e moitas grazas, señor presidente.  
 
Señorías, despois do que levamos escoitado ao longo da xornada de hoxe, creo que queda 
máis que constatada a importancia de que un goberno conte cuns orzamentos, porque, máis 
alá de ser unha obriga e un compromiso adquirido entre gobernantes e gobernados, son a 
principal ferramenta coa que un político conta para plasmar cales son as súas prioridades e 
as súas propostas para levalas á práctica. En Galicia, por sorte, contamos cun goberno e cun 
presidente, Alfonso Rueda, que ten moi claras as súas prioridades, e así se plasman nestes 
orzamentos.  
 
O exemplo oposto témolo no Goberno de España, que hoxe cumpre 1.051 días cuns presu-
postos xerais do Estado prorrogados, os de 2023, os últimos que foi quen de aprobar. ¿Por 
que? Porque as únicas prioridades que ocupan e preocupan a Pedro Sánchez son as súas per-
soais; é dicir, a súa muller plurimputada, o seu irmán procesado, o filtrador xeral do Estado 
procesado, os seu ex número dous encarcerado, as fontaneiras, os titos das prostitutas, os 
comisionistas e un longo etcétera de personaxes que pouco tempo lle deixan ao presidente 
para outras prioridades.  
 
Pero, así como vexo as prioridades da Xunta e as de Pedro Sánchez, resúltame complicado 
discernir cales son as prioridades da oposición á vista das súas emendas, porque unha cousa 
é o que vostedes defenden nesta tribuna e outra moi distinta é o que poñen negro sobre 
branco nas emendas que rexistraron. Señorías da oposición, sexan valentes e explíquenlles 
aos galegos que, para facer todo isto que din, o que propoñen é: recortar as nóminas dos 
funcionarios, deixar a xente sen cobrar o Risga, gastar menos en residencias de maiores, 
eliminar a axudas de vivenda, privar os médicos de material sanitario e moitas outras bar-
baridades que agora detallarei.  
 
E miren, empezo polo BNG, que, polo que se ve, aproveitou a súa viaxe a Arxentina para pe-
dirlle prestada a motoserra a Milei. Non sei se a señora Pontón (A deputada Paula Prado del 
Río amosa unha fotografía.) aproveitou para dicirlle e preguntarlle á señora Kichner —da que 

non saen as pernas porque creo que leva unha pulseira telemática— se esa pulseira era de 
tecnoloxía israelí ou era de Aliexpress como as que teñen as nosas mulleres vítimas de mal-
trato en España, (Aplausos.) cun goberno que vostedes apoian.  
 
Di a señora Presas que mobilizan máis recursos; ¿de onde, señora Presas? Pois mire, o BNG 
pretende, nada máis e nada menos, que recortar 420 millóns de euros en sanidade, 160 mi-
llóns en política social e —o máis sorprendente— 48 millóns en prevención e loita contra 
os incendios. É dicir, despois do que pasou este verán, (Murmurios.) a solución do BNG é bai-
xarlle o orzamento á Consellería do Medio Rural. ¿De que partidas? Pois miren: da formación 
de persoal para a defensa do monte, do servizo de retén de maquinaria pesada de extinción 
de incendios, do servizo de coordinación de medios aéreos de defensa contra os lumes e do 
pago dos vehículos das brigadas contra os incendios da Xunta. ¿Niso consiste, señora Presas, 
o seu plan Da cinza á vida? E, unha pregunta: ¿canto lle pediron ao Ministerio de Transición 
Ecolóxica? Xa llelo digo eu: ¡cero euros, señorías! Unha incongruencia máis que sumar á lista 
destas emendas, nas que son vostedes capaces de pedir unha cousa e a súa contraria ao 
mesmo tempo.  
 
Miren, por un lado, piden máis financiamento do sistema universitario e, por outro, dimi-
núen as transferencias xa previstas. Por un lado, piden ampliar os centros de día e residen-
cias e, por outro, recortan o crédito destinado ao funcionamento dos centros públicos para 
maiores xa existentes. Por un lado, piden unha estratexia para a integración laboral das per-
soas con diversidade funcional e, por outro, recortan a partida que cobre o custo salarial 
destas persoas nos centros especiais de emprego de iniciativa social. E, por suposto, non 
podían faltar as emendas clásicas do independentismo galego para dummies: deixar sen luz, 
sen calefacción, sen teléfono e mesmo sen baños os edificios administrativos e os xulgados. 
¿Isto é o que vostedes chaman soberanía enerxética, señora Presas?  
 
Tamén aplican recortes nas partidas de seguridade e vixilancia. Iso xa sabemos que non lles 
gusta. Ríase, porque, mire, no tema da seguridade, das emerxencias, xa estamos vendo cal é o 
seu modelo. ¿Sabe cal é o seu modelo? O do Concello de Santiago de Compostela. Mire —ríase, 
pero á xente non lle fai ningunha graza—, esta mesma fin de semana, o sábado, quedaron 
catro bombeiros no retén, e, ¿onde estaba a alcaldesa? A alcaldesa creo que non estaba nin en 
Santiago, señora Presas; non estaba nin en Santiago. ¿A señora Pontón vai cesar a alcaldesa de 
Santiago?, ¿ou só é moi brava para pedir o cese doutras persoas? (Aplausos.) Miren, ¡esa, señora 
Presas, si que é a imaxe da vergoña!, a imaxe da ausencia da alcaldesa de Santiago ante unha 
das máis graves situacións de emerxencias que leva vivido esta cidade nos últimos tempos. Iso 
si, co menor dispositivo de emerxencias da historia da nosa cidade.  
 
Miren, queren deixar os centros de saúde sen conexión informática e sen comunicacións. ¿Sabe 
para que serven esas comunicacións? Pois, por exemplo, para comunicarlles ás persoas que fan 
cribados de cancro de colon, de mama, de cérvix... ¿Que vai facer o Sergas? ¿Comunicarse por 
tantán con esa xente, señora Presas? ¿É o que vostedes propoñen na súa emenda? Sen plata-
forma loxística; os médicos sen catéteres, sen sondas, sen drenaxes, sen suturas, sen apósitos.  
 
Propoñen diminuír tamén o apoio das persoas vulnerables e en risco de exclusión social a 
través da Risga, suprimir as actividades da campaña de verán da Dirección Xeral de Xu-

ventude. Iso si, hai subida de impostos e creación de novos tributos. Eu alégrome de que 
vostede veña aquí dicir que a TVG está manipulada porque di que o BNG quere subir os im-
postos, cando vostede mesma aquí acaba de defender a subida de impostos, señora Presas. 
¿En que mente a TVG?, ¿en que mente? Por tanto, a TVG di a verdade. (Aplausos.) Esa é a 
súa manipulación.  
 
O que é novo e me sorprende tristemente son esas emendas que eliminan as axudas para a 
adquisición de vivendas en centros históricos e suprimen orzamento para o mantemento 
das vivendas do IGVS. Señora Espinosa, estaremos atentos a ver que votan vostedes, porque, 
tanto que lle importa a vostede a vivenda, a ver que vota a esas emendas o Partido Socialista, 
¡estaremos atentos! Recortan as libranzas vinculadas aos coidados na contorna familiar, ser-
vizos de residencias, centro de día, axuda no fogar; recortan axudas a investimentos en con-
ciliación, en materia de igualdade laboral.  
 
Mire, señora Presas, falaba vostede de que o día 25N non é un día para poñer lazos. Non, o 
BNG non pode poñer lazos, o BNG (A deputada Paula Prado del Río amosa un documento cunha 
imaxe.) ten que pedir desculpas e pedir perdón por mancillar a Rosalía de Castro. (Aplausos.) 
Suxírolle que fagan o día 25 de novembro este exercicio de pedir perdón por mancillar os 
nosos referentes culturais.  
 
Recortan tamén a aportación á Semana Verde de Silleda. ¿Non dicía a señora Pontón que era 
o gran escaparate da economía xerada no rural?  
 
En fin, nada novo baixo a órbita independentista e nada novo nun PSOE que se define 
nunha soa frase: que buen vasallo si tuviese buen señor, porque, con tal de non incomodar a 
Pedro Sánchez, están dispostos a que teñamos que sacar do peto dos galegos dez millóns 
de euros para aceptar a súa chantaxe co financiamento da Unidade de Policía Adscrita, só 
porque a Galicia se lle nega o que se lle deu a Valencia cando gobernaba o Partido Socia-
lista. E, mentres nos racanean 200 axentes, a Cataluña danlle 3.000 mossos d’esquadra, 
señora Espinosa. Están dispostos a comprarlle ao seu xefe de filas os bulos que verteu 
sobre Galicia o outro día no Congreso, aínda sabendo que non está precisamente en con-
dicións de darnos leccións.  
 
Señora Espinosa, mire, o señor Pazos falou menos do Goberno de España do que o fixo o 
señor Sánchez na súa comparecencia o outro día no Congreso, bastante menos do que Sán-
chez insultou Galicia no Congreso. E, cando veñan pedir aquí máis fondos para a gratuidade 
dos servizos de cero a tres anos, pois recorden que foi Pedro Sánchez o que prometeu que 
cofinanciaría esa gratuidade en educación infantil —seguimos agardando que o cumpra—. 
Do mesmo xeito, cando veñan falar da gratuidade das taxas universitarias, recorden tamén 
que Pedro Sánchez tamén prometeu cofinancialo. ¿Onde está? Aquí non se viu, señora Es-
pinosa. Cando veñan pedir aumentar as partidas para fomentar a corresponsabilidade, re-
corden que foi Pedro Sánchez o que recortou un 25 por cento o financiamento estatal do plan 
Corresponsables. E, cando veñan aquí pedir a gratuidade do SAF, recorden que a Xunta é a 
que financia o 70 por cento deste servizo porque Pedro Sánchez non paga a súa parte, señora 
Espinosa. (Aplausos.) E, vostedes, aínda por riba, ¡poñendo trabas na Fegamp para que a 
Xunta aumente aínda máis a súa aportación!  

O colmo xa é a emenda «gratuidade e supresión das peaxes nas autoestradas galegas». ¿Ga-
legas ou autonómicas, señora Espinosa? ¿Acaso pretenden que a Xunta pague pola gratui-
dade da AP-9? Non creo que estean vostedes para falar da AP-9, ¿non, señorías do PSOE? E, 
¡que dicir da súa proposta de cofinanciar as residencias de maiores das deputacións provin-
ciais! É dicir, ¿a da Deputación de Lugo, por exemplo, señora Espinosa? ¿Acaso pretenden 
que a Xunta saque do peto de todos os galegos e galegas diñeiro para que acabe nas mans 
das empresas privadas que xestionan as residencias que o señor Tomé ten privatizadas? E, 
por tanto, claro, señores do BNG —rían moito—, ese é o negocio da vellez. Vostedes parti-
cipan na Deputación de Lugo nese negocio da vellez, no da privatización das residencias de 
Lugo. (Aplausos.) E o PSOE pídelle cartos á Xunta para que financiemos tamén esa festa pri-
vatizadora do señor Tomé e do Bloque Nacionalista Galego. 
 
Miren, señores do Partido Socialista, xa non lles vou pedir que desairen o seu amado líder, 
pero, ¡home!, polo menos, teñan un pouco máis de seriedade nas cousas que piden e non 
veñan aquí reclamar residencias de maiores para A Estrada, Oleiros e Ribeira, porque, miren, 
a da Estrada e a de Oleiros xa son unha realidade, e a de Ribeira pois xa está prevista. (Risos.) 
(Murmurios.) ¡Ah!, claro, pois, si, está prevista. ¡Non lles gusta!, ¡non lles gusta! (Murmurios.) 
Bueno, xa lles diremos alí, en Ribeira, que ao Bloque non lle gusta que a Xunta de Galicia se 
comprometa coa residencia de maiores. 
 
Pois, mire, isto é como o outro día cando a señora Rodil dicía que non estaba nin licitado o 
proxecto do Centro de Autismo en Friol... (A deputada Olalla Rodil Fernández pronuncia palabras 
que non se perciben.) E mire, señora Rodil, xa ten postas ata as ventás. O alcalde convidouna 
a ir alí a ver que estaba o centro; está agardando por vostede, señora Rodil. Estaría ben que 
fose por alí. (Aplausos.) 
 
Miren, está claro, señorías, que vostedes teñen unha proposta completamente diferente á 
da Xunta de Galicia e que as súas prioridades son outras, como lles acaba de explicar tamén 
o conselleiro de Facenda. Está claro que as prioridades da Xunta de Galicia para 2026 son as 
persoas —3 de cada 4 euros se invisten en sanidade, en educación e en política social—, as 
familias, os concellos, a mocidade, a vivenda... Aínda que queiran vostedes recortar, imos 
aprobar esas partidas para seguir construíndo vivenda, señorías, péselle a quen lle pese..., 
 
O PRESIDENTE: Remate, por favor. 
 
PAULA PRADO DEL RÍO: ...incluso ao Bloque Nacionalista Galego. 
 
Por tanto, despois de ver as súas emendas, queda máis claro aínda que as prioridades da 
oposición non poden coincidir moito, moito, moito —máis ben, nada— coas prioridades da 
Xunta de Galicia e do Goberno do Partido Popular.  
Vostedes sigan así, que nós seguiremos traballando pola Galicia que goberna con orzamen-
tos, con estabilidade, con certezas e con rigor. 
 
Moitas grazas. (Aplausos.) 
 
O PRESIDENTE: Grazas. 

Réplica dos grupos emendantes.  
 
Polo Grupo Parlamentario Socialista, a señora Espinosa. 
 
MARÍA ELENA ESPINOSA MANGANA: Grazas, presidente. 
 
Señor Corgos, a nosa proposta está na emenda. E, que eu saiba, as emendas non nos impoñen 
memorias xustificativas, pero si lle digo que facemos os cálculos. E voulle pedir unha cousa, 
voulle pedir que mire as emendas que facía o Partido Popular cando estaba na oposición; 
esas emendas si que eran para enmarcar. (Aplausos.) 
 
A nosa proposta ten unha base, que é a redistribución da riqueza; a súa é presumir de rebai-
xas de impostos para ou ben non dar resposta ás necesidades dos galegos ou ben para pedir 
que logo pague o Goberno de España. 
 
Mire, señora Prado, hoxe voume dar o pracer de non contestarlle, porque o cisma que ten o 
Partido Popular co Goberno de España realmente é para un estudo. Mire, España con Sánchez 
crece e crea emprego, e o éxito que ten é un tema que o Partido Popular e a ultradereita —á 
que vostedes adulan— non pode soportar. (Aplausos.) E, ademais, o Fondo Monetario Inter-
nacional aplaude a España e di que con Sánchez a economía crece máis que a media europea 
e que duplica a de Alemaña. Síntoo, ¿que lle imos facer? (Murmurios.) 
 
Pero, ben, como dicía na miña primeira intervención, intentarei tamén tocar algúns temas im-
portantes con respecto aos orzamentos, como a educación. E volvo de novo, señor Corgos, á Airef, 
que tamén nos indica que Galicia segue por baixo da media española en investimentos. Polo tanto, 
así é imposible dar resposta a problemas que vivimos, como é o acoso escolar, o abandono escolar, 
ou a cubrir as necesidades educativas do alumnado con necesidades específicas —por citar algún 
exemplo—. Como tamén falla a cultura, a nosa lingua; infrafináncianse o patrimonio, as biblio-
tecas, os museos, os arquivos e os programas de dinamización lingüística; tamén os programas 
de creación ao acceso ao cidadán, fronte a fundacións ou axencias públicas. Na lingua, priorízanse 
campañas simbólicas, fronte a programas estruturais. Estas tendencias son as que deberían 
mudar, ¡son as que deberían mudar! Como tamén se debería mudar a orientación política da Cor-
poración de Radio-Televisión de Galicia para que tivese máis desenvolvemento económico, au-
togoberno e transparencia e nos informase de realidades como, por exemplo, as que padecen os 
concellos, que cargan con competencias impropias, sen que estean financiadas e teñen problemas 
para afrontar o día a día. 
 
A nosa emenda está baseada nun acordo da Fegamp. Non diga que, ao mellor, non a coñece, 
porque iso afecta tanto a concellos do PP como do PSOE. Propoñemos esa emenda para que 
teñan máis recursos cun plan único e unha repartición obxectiva, e non un mundo de cor 
para uns e un mundo en branco e negro para outros, como sucede hoxe en día. 
 
Quedaríanos por abordar o mundo do deporte, que é un espazo de transformación social que 
a Xunta debería liderar, pero as cousas non se fan se non se financian. Como a promoción 
do turismo, que tamén baixa, señor Corgos. O turismo debe ser algo máis que o Camiño de 
Santiago. ¿E por que a política de medio ambiente ou a defensa contra o cambio climático 

non son políticas transversais nestes orzamentos? É moi claro, porque o PP non cre nelas. 
(Aplausos.) 
 
E a igualdade. A igualdade, señor Corgos, tamén debería ser unha política transversal e un 
eixo central nos orzamentos da Xunta, garantindo os recursos que asumiron os mesmos de-
reitos e oportunidades para toda a cidadanía, sen deixar de loitar contra a violencia de xé-
nero, onde tamén fixemos a nosa emenda, a nosa aportación. 
 
E como o tempo me queda escaso, quero tamén non esquecerme —aínda que soamente sexa 
nomealo— dunha aposta que facemos pola industria e polo fomento da empregabilidade. 
 
E agora, señor Pazos, como antes non puiden contestarlle —e tamén vai algo dedicado á se-
ñora Prado—, dígolle que as señorías deste Parlamento si que saben dalgúns condenados 
do Partido Popular. Podo estar aquí ata mañá: Luis Bárcenas, Francisco Correa, Pablo Crespo, 
Guillermo Ortega, Álvaro López Viejo, Fabra, Álvaro Pérez, Sepúlveda... (Aplausos.) ¿Quere 
que siga? Esa é a triste realidade do Partido Popular. (Aplausos.) 
 
Pero remato xa co que nos trouxo hoxe aquí e reiterando que presentamos a emenda porque 
os orzamentos que propoñen consolidan un modelo baseado en beneficios fiscais regresivos 
que reducen os ingresos públicos e limitan a capacidade da Xunta para garantir servizos 
esenciais. A política do Partido Popular é favorecer uns poucos e deixar a maioría social atrás, 
ademais da negativa —vólvolle insistir— de abordar a quitación da débeda, que supón unha 
renuncia explícita a aliviar a carga financeira. Os e as socialistas defendemos unhas contas 
que aposten pola igualdade e por un modelo fiscal xusto que permita avanzar sen deixar a 
ninguén atrás. 
 
Nada máis e moitas grazas. (Aplausos.) 
 
O PRESIDENTE: Grazas. 
 
Polo Grupo Parlamentario do Bloque Nacionalista Galego, a señora Presas. 
 
NOA OLALLA PRESAS BERGANTIÑOS: Grazas, presidente. 
 
Hai que recoñecer que, despois das últimas semanas nas que vimos grandes leccións de eco-
nomía do Partido Popular, como eses sobres do señor Crespo ou os «copazos» con orza-
mentos municipais do Partido Popular de Noia, os demais somos uns aprendices á hora de 
facer propostas. (Aplausos.) É certo que é así. Pero, cando menos eu, señor conselleiro, agra-
dézolle que, pese á fin de semana intensa que deberon ter vostedes, aínda estivo mirando un 
pouco os datos e como poder contrarrestar, porque a señora Prado non sei que contas botou. 
 
Mire, eu teño aquí o resumo da nosa proposta. Vostede veu aquí dicir que nós recortamos 
orzamentos da Consellería de Política Social e Igualdade, cando os subimos en 84 millóns 
de euros; da de Sanidade, cando os incrementamos en 55; da de Medio Rural, cando os in-
crementamos en 36 millóns de euros... ¡Oia!, por suposto que incrementamos os orzamentos 
para a extinción e para a prevención, o que pasa é que tamén incorporamos, mobilizando o 

proxecto fracasado que poñen vostedes para ilustrar a necesidade dun cambio de modelo. 
Son vostedes os que conxelan, despois do que pasou neste país, esa Consellería do Medio 
Rural. Son vostedes os que teñen hoxe pola mañá, ás portas de San Caetano, os bombeiros 
forestais alertando de que 1.000 van ao paro en vez de estar facendo o traballo diario de pre-
vención e os que non os queren escoitar. Son vostedes os que fixeron isto. (Aplausos.) 
 
Foi o señor presidente da Xunta o que dixo que ía haber cambios significativos na organi-
zación dos orzamentos despois da vaga de lumes de agosto, pero, claro, despois de agosto 
chegou setembro e chegou outubro, foise diluíndo o tema e o resultado é o que xa desvelamos 
hoxe pola mañá: nin hai propostas para cambiar o modelo de extinción, nin hai propostas 
para afondar nun modelo adecuado de prevención, nin tampouco hai solucións ao problema 
que está habendo coas escorrentías. Noticia de hoxe: «Voluntarios e veciños aprenden a 
frear o arrastre das cinsas», (A deputada Noa Olalla Presas Bergantiños mostra unha fotografía.) 
Están facendo unha vez máis o que non fai o seu goberno. Esa é a realidade. 
 
En todo caso, eu véxoa un pouco alporizada, señora Prado, sobre todo, facendo aquí oposi-
ción a un concello do BNG. Debe ser que non lle gusta o seu portavoz municipal, o que se 
está candidatando —igual...—, e facendo puntos. (Aplausos.) 
 
En todo caso, mire, ¿sabe o que propoñemos nós nas nosas propostas? Todo o contrario. A 
nosa proposta é toda unha declaración de amor aos corpos policiais e de emerxencia. (Mur-
murios.)  Propoñemos crear corpos específicos, señora Prado. Son vostedes quen queren ex-
pulsar incluso a policía deste Parlamento, que a van levar para outros edificios, e está aquí 
o BNG defendendo que queden. (Aplausos.) ¡En fin...! (Aplausos.) 
 
O de Santiago non é amor, é unha obsesión. En todo caso, iso revela o bo traballo que está facendo 
a señora Goretti Sanmartín (Risos.) e o bo traballo que fan tamén os movementos sociais deste 
país, porque agora «mancillamos» a Rosalía de Castro. Primeiro, quero aclararlle, señora Prado, 
que esa foto que sacou ademais é da Comisión de Sexo e Diversidade do centro social A Galleira, 
de Ourense. Pode ir vostede calquera día por alí, que seguro que aprende algo. (Murmurios.)  
 
En todo caso, xa que están tan obsesionados con Madrid e que tanto falou de Madrid na súa 
intervención, pois aproveite, viaxe vostede a Madrid a pedir a expulsión dese alcalde do Par-
tido Popular que hoxe, despois dun asasinato machista —un señor que goberna con Vox—, 
negou que fose violencia machista; ese asasinato recoñecido incluso polo Ministerio de 
Igualdade. Seguro que era máis produtivo. (Aplausos.) 
 
En todo caso, señor conselleiro, quero agradecerlle a súa resposta e os seus matices. Explicou 
daquela maneira as razóns para non aceptar a proposta. E nós incluso recoñecemos desde o 
BNG que, co limitado marco deste debate —do debate da globalidade— e coas limitadas po-
sibilidades que hai para desenvolver a emenda, permítame que lle diga tamén que é de ca-
chondeo que nos pida o seu goberno que nós presentemos informes económicos sobre as 
nosas propostas de impostos, cando o Goberno nin acaba de presentar o informe de bene-
ficios fiscais, tal e como pide o Consello de Contas, nin pasa a metade das leis que teñen que 
ver coa economía polo CES e por organismos consultivos; para proba, a súa Lei de acompa-
ñamento. (Aplausos.)  

Pero, bueno, xa sen ir a iso, eu agradézolle o ton e incluso entendemos a xustificación de 
que vostedes discrepan coas nosas propostas fiscais. ¿Non queren aceptalas? De acordo. Dis-
crepan con transformar todo o orzamento. O acordo é do noso gusto e gobernan vostedes. 
Vale, ata aí de acordo. Pero eu xa lle fago unha proposta de mínimos —de mínimos—, xa 
que imos iniciar a partir de hoxe o trámite das emendas parciais. Non lle vou propoñer nin 
sequera unha emenda —digamos— de máximos do programa político do Bloque Naciona-
lista Galego, senón que lle fago tres propostas de mínimos e perfectamente financiables. A 
primeira, 15 millóns de euros para ese SAF colapsado, para que poida subirse no inmediato 
nos próximos dous anos a 20 euros de media —unha proposta que contaría co «si» dos 
concellos, co «si» das traballadoras e co «si» da oposición. A segunda: 16 millóns de euros 
para duplicar as pensións non contributivas, que vostedes conxelaron durante máis de dez 
anos, despois aprobaron e subiron a 1,20 e, ao final, subíronlle 1 euro e volven estar conxe-
ladas nestes orzamentos. Súbaas vostede con 16 millóns de euros máis; duplique a achega 
galega a esas pensións non contributivas que cobran máis de 36.000 persoas neste país e 
contraten 100 psicólogos para así axudar a resolver as carestías que hai en materia de aten-
ción sanitaria no ámbito da saúde mental.  
 
Todo isto que eu propuxen custaría a metade do que aumenta o orzamento, o gasto de pa-
gamento dos custos da débeda, ¡a metade! E con isto, coas propostas que nós lle fixemos, 
chegaría —xa llo digo— só co que vostede exoneran nesas bonificacións do imposto de pa-
trimonio. Polo tanto, é unha cuestión de prioridades políticas. Son tres propostas de mínimos 
que lle facemos no remate do debate de hoxe e que faremos xunto con moitas outras nos 
próximos meses.  
 
Insisto, señor conselleiro, como lle dicía pola mañá, gobernar tamén é rectificar. E aquí 
terán, por parte do Bloque Nacionalista Galego, moitas propostas de rectificación que me-
llorarían a vida dos galegos e galegas.  
 
Nada máis e moitas grazas. (Aplausos.)   
 
O PRESIDENTE: Grazas. 
 
Para o peche do debate, o conselleiro de Facenda e Administración Pública.  
 
O CONSELLEIRO DE FACENDA E ADMINISTRACIÓN PÚBLICA (Miguel Corgos López-Prado): 
Grazas, presidente.  
 
Señorías, rematamos este debate, este debate orzamentario que levamos a cabo hoxe.  
 
Non me podo resistir a facer un comentario sobre o que dixo a señora Espinosa respecto da tri-
butación. É certo, o Goberno galego leva 121 baixadas de impostos, das que o 98 por cento van 
dirixidas a beneficiar rendas medias e baixas. Iso era o que me gustaría que quedase ben clariño.  
 
E, por non abrir máis temas, vou rematar este debate orzamentario, amplo e proveitoso, no 
que tivemos a oportunidade de contrastar modelos e debater sobre propostas. Quero de novo 
agradecer as intervencións de todos os grupos parlamentarios, en especial dos que se adi-

caron máis a falar de orzamento que a falar doutras cousas que nada tiñan que ver co orza-
mento, (Pronúncianse palabras que non se perciben.) (Murmurios.) porque por momentos esta 
tarde pensei que estaba noutro debate.  
 
Sempre é conveniente e positivo ter un debate deste tipo, aínda que non poidamos —despois 
de analizalas— aceptar as súas emendas polas razóns que acabo de explicar e que penso que 
quedaron ben acreditadas.  
 
O feito de non aceptar estas emendas non debe ser entendido como que non valoramos todas 
e cada unha delas, pois foron analizadas con detalle para cada unha das súas formulacións.  
 
Por suposto que hai emendas razoables, pero, ás veces, como xa expliquei, non se poderían 
levar á práctica, ou, para incluílas, teriamos que eliminar outras que cremos prioritarias ou 
máis necesarias. Os grupos da oposición tamén teñen que entender que o Goberno galego 
ten un modelo orzamentario que consideramos o máis axeitado para afrontar os retos e as 
necesidades dos galegos e das galegas do vindeiro ano.  
 
Unha das maiores diferenzas está na política fiscal, pois o Bloque Nacionalista Galego e o PSdeG 
cada ano formulan subidas de impostos á cidadanía e ás empresas cada vez máis numerosas e 
con independencia do momento económico, algo que o Goberno galego tenta evitar.  
 
O noso modelo fiscal é outro: apostar por rebaixas selectivas, sempre que se pode, para fa-
vorecer a colectivos prioritarios; dinamizar o medio rural; favorecer o desenvolvemento eco-
nómico; e poder consolidar así un ecosistema produtivo competitivo; o modelo que ano a 
ano consolidamos, unha vez reforzados os servizos públicos.  
 
Señorías, para o vindeiro ano contaremos con máis recursos que nunca, especialmente na 
sanidade, na educación e nas políticas sociais, e non haberá novo endebedamento por terceiro 
ano consecutivo. Tentaremos poñer a estabilidade política deste goberno ao servizo dos ga-
legos e das galegas, e contribuír á xeración de riqueza e á mellora do Estado do benestar.  
 
Remato xa desexando un bo e frutífero traballo parlamentario durante a tramitación destas 
contas.  
 
Moitas grazas. (Aplausos.)   
 
O PRESIDENTE: Grazas. 
 
Rematado o debate, procedemos á votación das emendas á totalidade do grupo II.  
 
Votación das emendas á totalidade do grupo II, que modifican a contía global dos orza-
mentos ou transfiren créditos entre seccións 
 
O PRESIDENTE: A votación será acumulada por grupo parlamentario, toda vez que modifican 
a contía global de ingresos e gastos e, polo tanto, non cabe a votación conxunta con outros 
grupos parlamentarios.  

Comezamos, polo tanto, votando as emendas do Grupo Parlamentario Socialista de Galicia, 
en concreto as que modifican a contía global dos orzamentos, que é a número 38428, e a 
mesma, que transfire créditos entre seccións, en concreto tamén a número 38428.  
 
Votamos.  
 
Votación da emenda do  grupo II do G. P. Socialista de Galicia, pola que se modifica a contía global 
dos orzamentos ou se transfiren créditos entre seccións, do Proxecto de lei de orzamentos xerais da 
Comunidade Autónoma de Galicia para o ano 2026. 
 
Efectuada a votación, deu o seguinte resultado: votos a favor, 33; votos en contra, 39;abstencións, 1. 
 
O resultado da votación é negativo. 
 
En consecuencia, queda rexeitada esta emenda. 
 
O PRESIDENTE: Agora votamos as do Grupo Parlamentario do Bloque Nacionalista Galego, 
as que modifican a contía global dos orzamentos, en concreto da número 26 á 63, número 
de rexistro 38427, e as que transfiren créditos entre seccións, en concreto, as número 1 á 
26, co número de rexistro igual, o 38427.  
 
Votamos.  
 
Votación conxunta das emendas  do grupo II do G. P. do Bloque Nacionalista Galego, polas que se mo-
difica a contía global dos orzamentos ou se transfiren créditos entre seccións, do Proxecto de lei de 
orzamentos xerais da Comunidade Autónoma de Galicia para o ano 2026. 
 
Efectuada a votación, deu o seguinte resultado: votos a favor, 33; votos en contra, 39; abstencións, 1. 
 
O resultado da votación é negativo. 
 
En consecuencia, quedan rexeitadas estas emendas. 
 
O PRESIDENTE: Polo tanto, rexeitadas as emendas á totalidade e fixada a contía global dos 
estados de gastos e de ingresos, dáse traslado deste Proxecto de lei á Comisión 3ª, Economía, 
Facenda e Orzamentos, para proseguir a súa tramitación, de conformidade co disposto no 
artigo 114.4 do Regulamento da Cámara.  
 
Remata aquí o debate de totalidade do Pleno de orzamentos da Comunidade Autónoma de 
Galicia para o 2026.  
 
Pero continuamos a sesión co debate e votación do Proxecto de lei de medidas fiscais e ad-
ministrativas, que ten un punto único. 
 
Debate de totalidade do Proxecto de lei de medidas fiscais e administrativas 
 
O PRESIDENTE: A este anteproxecto presentáronse emendas do Grupo Parlamentario So-
cialista e do Grupo Parlamentario do Bloque Nacionalista Galego.  

Para a presentación do proxecto, ten a palabra o conselleiro de  Facenda e Administración 
Pública, don Miguel Corgos López-Prado. 
 
O CONSELLEIRO DE FACENDA E ADMINISTRACIÓN PÚBLICA (Miguel Corgos López-Prado): 
Moitas grazas, presidente.  
 
Boas tardes de novo, señorías.  
 
Interveño neste Pleno para presentar o Proxecto de lei de medidas fiscais e administrativas 
para o ano 2026; unha norma que complementa o Proxecto de lei de orzamentos para o vin-
deiro exercicio, tamén actualmente en tramitación parlamentaria, como acabamos de ver, e 
sobre o que acabamos de debater.  
 
Permítanme unha breve exposición sobre os motivos deste proxecto de lei, que se xustifica 
porque os orzamentos requiren, para a súa completa aplicación, a adopción de diferentes 
medidas; unhas de carácter puramente executivo e outras de carácter normativo, que, pola 
súa natureza, deben adoptar rango de lei e que, como precisou o Tribunal Constitucional, 
non deben integrarse nas leis anuais de orzamentos senón en leis específicas.  
 
Desta forma o debate doutrinal acerca da natureza das chamadas leis de acompañamento 
foi resolto polo Tribunal Constitucional, que as configura como leis ordinarias cuxo contido 
está plenamente amparado pola liberdade de configuración normativa de que goza o lexis-
lador e que permiten unha mellor e máis eficaz execución do programa de goberno nos dis-
tintos eidos da súa actuación.  
 
Dende esta perspectiva, o obxectivo é o habitual, acadar unha maior eficacia e eficiencia, 
cun conxunto de medidas en diferentes áreas e actividades que, con vocación de permanencia 
no tempo, contribúen á consecución de determinados obxectivos de orientación plurianual 
perseguidos pola Comunidade Autónoma a través da execución orzamentaria.  
 
Entre as medidas que se inclúen neste proxecto de lei quixera salientar as que buscan 
considerar como colectivo prioritario en materia tributaria as familias monoparentais; 
incentivar o uso do contrato vitalicio; eximir de tributación os afectados polos incendios 
forestais; regular que un terreo non se considere que é monte ata que pasen corenta 
anos de abandono; axilizar as execucións subsidiarias se o propietario non limpa a bio-
masa de faixas próximas aos núcleos de poboación; flexibilizar a moratoria do eucalipto, 
que se mantén ata o ano 2030; ampliar os servizos de tempada no litoral desde Semana 
Santa ata o día 31 de outubro; acelerar a tramitación e achegar máis facilidades para ad-
quirir solo empresarial; autorizar solos dotacionais públicos ou privados sen uso para 
construír nova vivenda; ampliar a edificabilidade do solo urbanizable sempre que se 
destine máis dun 60 por cento á construción de vivenda a prezos taxados; e garantir a 
continuidade asistencial e dotar de maior estabilidade postos de difícil cobertura no eido 
da saúde.  
 
En canto á estrutura da lei, divídese en dous títulos: o primeiro dedicado ás medidas fiscais 
e o segundo ás medidas de carácter administrativo.  

O título primeiro, relativo ás medidas fiscais, está dividido en dous capítulos. O capítulo pri-
meiro introduce medidas en materia de tributos cedidos. Como xa dixen pola mañá, en Ga-
licia podemos e queremos seguir a aprobar rebaixas selectivas de impostos, e, por iso, para 
o ano 2026 incluímos un novo colectivo prioritario, as familias monoparentais, co obxectivo 
de que teñan na compra de vivenda unha redución do imposto de transmisións patrimoniais 
de ata o 3 por cento e que non paguen por este imposto pola adquisición dunha vivenda de 
segunda man se viven nunha zona pouco poboada.  
 
Incrementamos o límite do prezo da vivenda de 200.000 a 240.000 euros, para poder bene-
ficiarse dos tipos reducidos do imposto de transmisións patrimoniais e actos xurídicos do-
cumentados, e tamén o equiparamos para as vítimas de violencia de xénero.  
 
Incentivamos o uso do contrato vitalicio, unha figura exclusiva do dereito civil galego, re-
baixando a tributación aos que cedan un ben a quen os coide.  
 
Reducimos á metade, do 8 por cento ao 4 por cento, o tipo do imposto de transmisións pa-
trimoniais para os bens inmobles cedidos. No imposto de doazóns tributarán como parentes 
cercanos, aforrándose na escala máis dun 50 por cento. E eliminamos a tributación da ga-
rantía de reintegro no imposto de actos xurídicos documentados.  
 
Aprobamos tamén unha dedución fiscal pola compra de libros e de material escolar do 15 por 
cento da cota autonómica do IRPF de ata 105 euros por fillo ou filla para as rendas familiares de 
ata 30.000 euros per cápita, con carácter retroactivo para a declaración do IRPF deste ano 2025.  
 
Eliminamos a tributación de axudas aos enfermos de ELA, deducindo da cota autonómica o 
100 por cento dos ata 12.000 euros anuais de axuda autonómica para que queden exentos 
destes impostos.  
 
Tamén suprimimos a tributación da compensación que o Goberno central recoñeceu no ano 
2023 aos afectados pola talidomida e que, polo seu deseño ineficiente, tiñan que pagar uns 
altos tipos de gravame, chegando ás veces ao 40 por cento das indemnizacións percibidas.  
Eliminamos os impostos aos afectados polos incendios, para compensar o que non fixo o 
Goberno central —que non o fixeron e que, como dixo hoxe á mañá a ministra, non teñen 
intención de facelo tampouco—, cunha dedución do 100 por cento do tramo autonómico do 
IRPF polas axudas autonómicas, cunha redución do 100 por cento da base do imposto de su-
cesións e doazóns para reparar ou repor bens dados e cunha dedución do 100 por cento do 
imposto de transmisións patrimoniais e actos xurídicos documentados polas operacións para 
substituír estes bens danados.  
 
O capítulo II, relativo aos tributos propios, só está integrado por un precepto sobre as taxas 
autonómicas. Por unha banda, non se actualizan os tipos das taxas de contía fixa, e intro-
ducimos tamén a exención das taxas por servizos ou actuacións derivadas da vaga de lumes 
deste verán.  
 
Permítanme agora referirme ao título II, relativo ás medidas administrativas. En materia de 
medio ambiente, axilizamos e simplificamos a execución de obras hidráulicas cun cambio 

na Lei de augas, para incluír expresamente como actuacións exentas de autorización, licenza 
ou informe as medidas informativas de sinalización vinculadas ao Plan de xestión de riscos 
de inundación.  
 
Ampliamos a duración dos servizos de tempada no litoral para que sexa de xeito ininterrom-
pido dende Semana Santa ata o 31 de outubro. A Semana Santa xa non será unha tempada 
independente, para evitar suspender a actividade entre os meses de abril e maio, nos que 
tamén adoita haber alta demanda deste tipo de servizos. Así, unificamos o réxime temporal 
das autorizacións, ofrecendo maior seguridade xurídica, simplificación administrativa e ade-
cuación á realidade turística e social da nosa comunidade autónoma.  
 
Ademais, modificamos a Lei de montes, para que a partir de agora un terreo non se considere 
que é monte ata que pasen corenta anos de abandono, polo que non terá que someterse aos 
cambios de uso que regula a Consellería de Medio Ambiente. Esta medida enmárcase nas 
medidas de prevención de incendios e posibilita a recuperación de terras agrarias, co fin de 
fomentar a estabilidade das poboacións rurais e incentivar a recuperación do medio rural 
para as persoas que queiran establecerse nel.  
 
Por outra banda, modificamos a Lei de aproveitamento eólico para ter unha tramitación máis 
garantista. Buscamos facilitar o control do cumprimento das obrigas impostas nas autori-
zacións e a seguridade xurídica dos expedientes nos que as infraestruturas de evacuación 
dos eólicos son compartidas por varios promotores, o que nalgúns supostos xera problemas 
en canto á titularidade e responsabilidades. Ademais, tras escoitar o sector, decidimos fle-
xibilizar a moratoria do eucalipto, que se mantén ata o ano 2030, a través de dúas medidas 
para favorecer a sostibilidade do sector forestal, aumentar a produtividade e loitar contra o 
abandono. Permitiranse novas plantacións para substituír aquelas xa existentes, sempre e 
cando a parcela inicial se transforme a coníferas ou frondosas e a superficie da nova repo-
boación non supere o 75 por cento do eucalipto que había na inicial. 
 
En materia de educación, incluímos unha disposición adicional á Lei de convivencia e parti-
cipación educativa, para crear unha oficina de apoio á atención e de asesoramento ao profe-
sorado dos centros docentes públicos. A súa tarefa será de mediación entre agresores e vítimas. 
Escoitarase o profesorado afectado e axudaralle a rebaixar a tensión xerada na súa contorna, 
co obxectivo de contribuír a mellorar a convivencia desa comunidade educativa e de fomentar 
un ambiente de traballo baseado no respecto mutuo e na prevención de conflitos. 
 
En materia de economía e industria, melloramos a seguridade do sector mineiro cun plan 
para ordenar as tarefas de inspección das explotacións e inspeccións mineiras, que xa se 
están a facer na actualidade. Apostamos polo desenvolvemento dunha minaría competitiva 
que favoreza a xeración de riqueza e emprego e que, ademais, sexa segura. Por outra banda, 
axilizamos a tramitación e achegamos máis facilidades para adquirir solo empresarial. O 
obxectivo é reducir os tempos de desenvolvemento das actuacións de iniciativa tanto pública 
como privada e incrementar a dispoñibilidade de solo empresarial en Galicia. 
 
En materia de emprego público, realizamos cambios para adaptar os permisos á nova re-
dacción da normativa básica. Aínda que se incrementou na normativa básica o permiso de 

maternidade de 16 a 19 semanas, en Galicia seguimos tendo unha duración maior, de 22 se-
manas. O que fixemos foi aproveitar para modificar a distribución das semanas de descanso, 
permitindo que as nais biolóxicas poidan distribuír as 14 semanas seguintes a 6 de descanso 
obrigatorio en períodos semanais de forma acumulada ou ben interrompida ata que o fillo 
ou filla cumpra os 12 meses, e as 2 semanas restantes poderán collerse ata que cumpra os 8 
anos. (Aplausos.)    
 
Facemos o mesmo para a distribución do permiso por adopción e garda con fins de adopción 
ou acollemento. En Galicia tamén temos unha duración superior, de 22 semanas, fronte ás 
19 do Estatuto básico do empregado público. No caso da familia monoparental, a duración 
total dos permisos anteriores é de 32 semanas, e o número de semanas que poden distri-
buírse de forma acumulada ou ininterrompida é de 22, mentres que as catro semanas res-
tantes poden distribuírse ata que o fillo ou filla cumpra os 8 anos. Ademais, ampliamos o 
permiso do proxenitor diferente da nai biolóxica por nacemento, garda con fins de adopción, 
acollemento ou adopción dun fillo ou filla, que pasa a ter unha duración de 19 semanas, 
fronte ás 16 que tiña con anterioridade. 
 
En materia de vivenda, regulamos os aloxamentos compartidos como un modelo alternativo 
de residencia que xurdiu nos últimos anos, con espazos privados destinados a aloxamento 
e, ademais, con instalacións e servizos de uso común. Trátase de novas formas de convi-
vencia cada vez máis demandadas por diferentes colectivos, como mozos ou persoas maiores 
que ofrecen unha alternativa estable e accesible. Delimitamos a composición e as caracte-
rísticas destas instalacións, como que a superficie mínima sexa de 30 metros cadrados e que 
conten con zonas comúns, lavandería e secado de roupa ou salas comúns para xogos.  
 
Por outra banda, autorizamos que se poidan empregar solos dotacionais públicos ou privados 
sen uso para a construción de nova vivenda pública e de aloxamentos. A promoción pode ser 
pública polo IGVS ou polo Vipugal, sen necesidade de modificar o plan urbanístico nin acordo 
plenario para o cambio de uso. As vivendas construídas contarán coa cualificación de protección 
permanente. No caso da  promoción privada, precisarase un acordo do pleno do concello, por 
maioría absoluta, para autorizar este cambio de uso. Ademais, para incentivar a promoción de 
vivenda protexida, aproveitar ao máximo os solos e mellorar o parque residencial ampliaremos 
a edificabilidade de solo urbanizable prevista na Lei do solo nun 20 por cento; iso si, sempre 
que se destine máis dun 60 por cento a construír vivenda a prezos taxados.  
 
Por outra banda, O IGVS terá dereito de tanteo e retracto sobre as vivendas protexidas men-
tres dure o réxime de protección nas segundas e posteriores transmisións inter vivos, sexan 
gratuítas ou sexan onerosas, incluídas as derivadas de procedementos de execución patri-
monial. Sen prexuízo do anterior, o IGVS poderá adquirir directamente en calquera momento 
vivendas de promoción pública nas segundas e posteriores transmisións inter vivos no curso 
da tramitación do procedemento de selección de adquirentes. 
 
En materia de sanidade, modificamos a regulación da provisión de postos de difícil cobertura 
para manter estas medidas, xa que se consideran precisas. Para garantir a continuidade asis-
tencial e dar maior estabilidade, aumentamos a permanencia para perfeccionar o vínculo 
estatutario fixo de dous a tres anos desde o nomeamento. Este tempo coincide coa normativa 

que aprobaron outras comunidades autónomas para paliar a necesidade de persoal en certas 
categorías ou ámbitos xeográficos. Ademais, modificamos a Lei de saúde, para prever ex-
presamente, entre as funcións da atención hospitalaria, a emisión de partes médicos por 
incapacidade temporal. E, finalmente, cambiamos a Lei de ordenación farmacéutica para 
dar cobertura normativa ao dereito do farmacéutico ou do titular do establecemento á con-
ciliación ante feitos inesperados ou esperados sen data prevista, como, por exemplo, o fa-
lecemento dun familiar. 
 
En materia de cultura, modificamos a Lei do patrimonio, para mellorar a xestión e a redución 
do tempo de espera das autorizacións, e introducimos unha nova figura na Lei de cultura 
inclusiva e accesible, os itinerarios culturais de interese autonómico, para recoñecer aquelas 
rutas que, sen contar cos criterios exixidos para ser Camiño de Santiago, si reúnen os ele-
mentos necesarios para emerxer como categoría singular. 
 
En materia de medio rural, introducimos unha mellora na Lei de incendios para axilizar as 
execucións subsidiarias se o propietario non cumpre as súas obrigas da limpeza da biomasa, 
nas faixas próximas aos núcleos de poboación, antes da fin do mes de maio, con menos trá-
mites. Desta forma, a administración competente poderá actuar e realizar os traballos e re-
percutir os custos da xestión da biomasa co obxecto da preparación da campaña de 
prevención de incendios forestais de cada ano, procurando actuar con preferencia nas zonas 
de maior risco de incendios forestais.  
 
Tamén na Lei de incendios fixamos que aqueles concellos que non formalicen a adhesión ao 
convenio de xestión de biomasa ou aqueles declarados incumpridores coas súas tarefas no marco 
do citado convenio teñan unha retención do 30 por cento das cantidades que lles correspondería 
polo Fondo de Cooperación Local. E na liña da aposta pola prevención, fíxase na Lei de montes 
unha porcentaxe mínima dun 10 por cento de reinvestimento, dentro do 40 por cento dos in-
gresos xerados, que xa estaba contemplada actualmente, para que as comunidades de montes 
o destinen especificamente a medidas preventivas e protección para loitar contra os incendios. 
 
Señorías, remato xa reiterando que as principais medidas incluídas neste proxecto de lei pre-
tenden: considerar colectivo prioritario en materia tributaria as familias monoparentais; in-
centivar o uso do contrato vitalicio; eximir de tributación os afectados polos incendios 
forestais; regular que un terreo non se considere que é monte ata que pasen corenta anos de 
abandono; axilizar as execucións subsidiarias se o propietario non limpa a biomasa nas faixas 
próximas aos núcleos de poboación; instrumentar a moratoria do eucalipto, que se mantén 
ata o ano 2030; ampliar os servizos de tempada no litoral de Semana Santa ata o día 31 de 
outubro; acelerar a tramitación e achegar máis facilidades para adquirir solo empresarial; 
autorizar solos dotacionais públicos ou privados sen uso para construír nova vivenda; ampliar 
a edificabilidade do solo urbanizable, sempre que se destine máis dun 60 por cento á cons-
trución de vivenda a prezos taxados; e, por último, garantir a continuidade asistencial e dotar 
de maior estabilidade postos de difícil cobertura no eido da saúde. 
 
Moitas grazas. (Aplausos.)    
 
O PRESIDENTE: Grazas. 

Rolda de defensa das emendas á totalidade de devolución e de posicionamento respecto do 
proxecto de lei. 
 
Polo Grupo Parlamentario Socialista, a señora Iglesias. 
 
PATRICIA IGLESIAS REY:  Grazas, presidente. 
 
Boas tardes a todos e a todas. 
 
Co seu permiso, señor Corgos, hoxe tamén vou falar.  
 
Hoxe non debatemos dun proxecto de lei de medidas, hoxe debatemos dun síntoma; dun 
síntoma dun goberno galego submiso, pegado ás ordes dun señor Feijóo que vai en caída 
libre nas enquisas e que xa non se distingue da extrema dereita negacionista. E cando o líder 
estatal perde o norte, señor Corgos, son as galegas e os galegos os que perden —e darei 
exemplos aquí neste Parlamento—. Todo o que trae esta Lei de acompañamento, absoluta-
mente todo, é froito dese seguidismo político irracional que practica o señor Rueda con Fei-
jóo, que segue a exercer de capitán do barco. ¿Como se explica, se non é por obediencia cega 
debida, que Galicia se negue a aceptar a quitación da débeda de 4.000 millóns de euros, que 
suporía aforrar en xuros, segundo a Airef —supoño que lería tamén ese informe— 767 mi-
llóns de aforro? (Aplausos.)   Unha das comunidades autónomas máis beneficiada será Galicia. 
Supoño que lería —coma min— tamén o informe da Airef. Eu lino, non sei vostede. Declá-
rase en rebeldía do Consello de Política Fiscal e Financeira e négase a falar do sistema de fi-
nanciamento autonómico, renunciando a estar na mesa onde se fala dos cartos públicos de 
aquí, de Galicia. Hoxe foi un exemplo. No Consello de Política Fiscal e Financeira propúxose 
aprobar a senda de estabilidade orzamentaria. Evidentemente, non esperabamos nada, nada 
novo baixo o sol. Evidentemente, sabiamos que ían votar que non, como votaron «non» as 
tres veces xa á senda de estabilidade orzamentaria no Congreso dos Deputados, prexudi-
cando a Galicia, señor Corgos, ¡prexudicando a Galicia! (Aplausos.)  
 
Seguen gobernando cun modelo fiscal que favorece as rendas altas. A bonificación do im-
posto de patrimonio é un exemplo claro: ¿a quen beneficia? A quen ten un patrimonio 
neto de máis dun millón de euros. ¿A quen beneficia, señor Corgos? Ou cuestionan os mi-
llóns de euros que veñen para Galicia do Plan estatal de vivenda, mentres hai unha emer-
xencia habitacional neste país, e non executan, señoría: no que vai de ano, menos do 
50 por cento de execución en materia de política de vivenda. Iso non é ser bos xestores, 
señor conselleiro.  
 
E asistimos perplexos a como a Consellería de Medio Ambiente deu plantón hai dúas sema-
nas no Cumio do clima, que foi convocado pola ministra de Transición Ecolóxica, colocán-
dose do lado dos negacionistas climáticos. Vimos como realmente faltan á verdade: falacia 
das repotenciacións, eólicos e recurso de inconstitucionalidade. Voullo dicir, hai un modelo, 
o modelo galego, que é o das imposicións das repotenciacións, e hai outro modelo, que é o 
do Goberno de España, que  aprobou a semana pasada un real decreto e establece unha folla 
de ruta negociada co sector respecto a como se teñen que facer as repotenciacións.  Non ten 
nada que ver un modelo co outro.  

En definitiva, confrontan por sistema co Goberno de España, e iso non é bo para Galicia; iso 
non é ter visión de país, señor Corgos, iso é obediencia  debida, como lles dicía. E vostede, 
señor Corgos, aparece aquí, no Parlamento galego, como contable oficial de Feijóo, en vez 
de poñer —xa llo dixen moitas veces— o gorro de conselleiro de Facenda. E Galicia meréceo 
todo, señor conselleiro, porque temos todo para estar na vangarda, na vangarda de España. 
 
Falemos da «Lei ómnibus», desta lei; primeiro, das formas. Realmente é un caixón de xastre. 
Son máis de 36 leis modificadas, todas xuntas, mesturadas, sen debate sectorial, sen informes 
e participación da sociedade civil; unha práctica impropia feita para evitar o control político 
dos grupos da oposición e para acumular poder no Executivo autonómico. Esa é a realidade. E 
o peor diso é que vostedes usan esa Lei de acompañamento —que, evidentemente, hai xuris-
prudencia do TC que a valida, pero que debería limitarse a axustes orzamentarios— para facer 
verdadeiras reformas estruturais que non son máis que a autoemenda da súa propia política: 
enerxía eólica, patrimonio cultural, industria, minaría, paisaxe, emprego público, Adminis-
tración local... (Aplausos.)   Iso si, vostede introduciu no debate a semana pasada, na entrevista 
que deu na Cadena SER, a necesidade de modificar o Estatuto de autonomía de Galicia para 
que figure a figura do real decreto lei; unha reforma estatutaria non para reforzar o noso au-
togoberno ou para ter máis competencias ou para reformar o noso Estado de benestar; non, 
realmente para a obsesión do PP de Galicia, que é usar a súa maioría absoluta coma se fose un 
salvoconduto para saltar o Parlamento cando lles dea a gana. Esa é  a realidade, señor Corgos: 
todo pola porta de atrás e todo sen luz e taquígrafos e sen rubor.  
 
Voulle dar un dato, por se non o coñece: máis de  40 leis —¡40 leis!— se aprobaron no Con-
greso dos Deputados cun goberno progresista presidido polo señor Sánchez, como fala vos-
tede, pese a querer vender o falso relato —que ordena Feijóo, evidentemente— de 
desgoberno. ¡Absolutamente falso! ¡40 leis! Faga a comparativa coas leis que se aproban 
neste Parlamento. 
 
Falaba hoxe pola mañá da normalidade, do «sentidiño»... Imaxinen vostedes se presentasen 
uns orzamentos onde lles faltase o apoio. ¡Home, só faltaría, cunha maioría absoluta que 
todos os días nos lembra a bancada do Partido Popular! Gustaríame ver o Partido Popular de 
Galicia cun Parlamento fragmentado —que, pola outra banda, é a realidade; é a maior parte 
de Europa, dos países europeos—; gustaríame vervos realmente facer política da útil, de ne-
gociar para acordar, de chegar a acordos para aprobar 40 leis, como se aprobaron no Con-
greso dos Deputados, cun parlamento —como di o señor Feijóo, e vostedes seguen— no que 
hai un «desgoberno».  
 
Despois, está a política fiscal, o exercicio máis incoherente que se lembra: cunha man, piden 
máis transferencias do Goberno de España; coa outra, rebaixan escandalosamente os im-
postos para os máis ricos deste país, señor Corgos. Iso si, Galicia recibiu co Goberno de Pedro 
Sánchez un 40 por cento máis de transferencias que nos anos onde gobernaba M. Rajoy. Esa 
é a realidade, e vostede sábeo tamén. Vostede sacou peito na súa intervención de «rebaixas 
fiscais sociais» —entrecomiño—, que só benefician o 4,2 por cento dos galegos e das ga-
legas. O resto, o 96 por cento, queda fóra, señor Corgos. Deixaron de entrar nas arcas pú-
blicas 793 millóns e, ao mesmo tempo, rexeitan a quitación de 4.000 millóns de euros; isto 
é incoherencia e seguidismo en estado puro.  

¿Para quen gobernan vostedes —como dicía hoxe pola mañá José Ramón Gómez Besteiro—? 
Comece por aceptar a emenda que presentamos, evidentemente, de eliminar a bonificación 
do imposto de patrimonio. Acepten a nosa emenda. Isto ocorre mentres practican ese dumping 
fiscal irresponsable, que preocupa e ten consecuencias de ideoloxía neoliberal —cada vez máis 
neoliberal—, cando falamos das cousas do comercio, das que lles preocupan aos galegos e ás 
galegas: hai listas de espera récord para que te atenda un médico de cabeceira ou un especia-
lista; os concellos están afogados porque exercen competencias impropias; os afogados polo 
SAF; hai máis de 22.000 persoas agardando por unha vivenda; a dependencia está sen recursos 
e as persoas morren polo camiño —¡morren!—, esperando a primeira resolución de depen-
dencia, cunha media de 349 días de espera.  
 
E, ¡claro!, falaba hoxe de que para a Xunta —non sei se tomei ben o dato— o prezo de residencia 
pública é de 4.156 euros. ¡Home, esa afirmación ten un truco! Supoño que será o prezo que lles 
paga a Xunta ás entidades privadas, porque cero residencias públicas —¡cero!— se construíron 
nos dezasete anos do Goberno do PP. (Aplausos.) Señor Corgos, diga se realmente construíron 
algunha residencia pública; por favor, respóndame na seguinte intervención. (Pronúncianse pa-
labras que non se perciben.) Señorías —por favor, déixeme falar—, vou ser directa. O que vostedes 
fan nesta Lei de medidas non é gobernar, é retocar permanentemente o que o fixeron mal; 
como dicía, é unha autoemenda da súa propia política. 
 
A Lei do sector eólico ten catorce modificacións; é un recoñecemento explícito do seu fracaso, 
reescriben ano a ano a lei... Vostedes falan de transición enerxética, pero non hai transición 
cando non hai participación, cando non hai retorno social e económico nin respecto polo te-
rritorio, señor Corgos. O que hai é barra libre e unha inseguridade xurídica sen precedentes 
que xamais coñeceu o sector eólico neste país. Isto non é unha opinión política dunha de-
putada do PSdeG; demóstrao a paralización de noventa parques eólicos polo Tribunal Supe-
rior de Xustiza de Galicia —ese que tanto critican sen descaro—. Iso si, despois éncheselles 
a boca falando do Estado de dereito, pero nas súas filas tamén está alguén que dixo que o 
Tribunal Constitucional era «un cancro da democracia», señor Corgos. A parálise dos pro-
xectos eólicos realmente débese a unha responsabilidade directa: a incompetencia absoluta 
do Goberno galego no desenvolvemento eólico deste país.  
 
A modificación da Lei de patrimonio cultural é desprotección e derivación de responsabili-
dades aos concellos. É outra barbaridade; quitan a obrigatoriedade da autorización expresa 
de Patrimonio Cultural para terminar os proxectos e dánllela aos concellos, que xa están as-
fixiados e non teñen persoal técnico suficiente, e agora teñen que asumir esta competencia 
tan delicada como protexer o noso patrimonio cultural. Mentres presumen de axilizar, o que 
realmente hai é desregular, señor Corgos.  
 
A falsa moratoria do eucalipto é unha cortina de fume para favorecer os de sempre: é falsa, 
un truco normativo e unha medida cosmética que non modifica a realidade. O eucalipto segue 
expandíndose sen control, erosionando o solo, aumentando o risco de incendio e despra-
zando a nosa riqueza agrícola e forestal tradicional. E isto, señorías, despois da vaga de 
lumes máis tráxica que viviu a historia do noso país, con aldeas enteiras en risco, con perdas 
ambientais enormes. A competencia exclusiva —non me cansarei de dicilo— en materia de 
prevención e extinción é da Xunta de Galicia. (Aplausos.)  

Sobre a modificación da Lei de vivenda e solo, dúas palabras: discrecionalidade e especula-
ción. Hai: adxudicación de vivendas públicas sen sorteo, solo de interese autonómico exprés, 
aloxamentos compartidos en terreos dotacionais... Non hai unha política de vivenda pública; 
hai axuda desesperada á construción e a favorecer a especulación e —o que non fixeron en 
dezasete anos— máis discrecionalidade, pero segue sen atenderse a emerxencia presente 
de falta de vivenda para os xoves e para as familias.  
 
Na minaría, falaba vostede dunha simplificación administrativa. O que hai é unha externa-
lización absoluta das inspeccións mineiras, porque, non sei —xa llelo dixen moitas veces—
, desconfiarán de que os empregados e empregadas públicos poidan facer ese labor de 
inspección mineira... «Axilizar» para vostedes significa sempre o mesmo, señor Corgos: 
que as empresas teñan vía libre e que os cidadáns perdan dereitos.  
 
Na Administración local —xa o dicía a miña compañeira Espinosa—, o Fondo de Cooperación 
Local está conxelado desde 2011 na parte indiferenciada. Vostede pretende modificar leis que 
condicionan aínda máis os concellos, que lles outorgan máis competencia e coa que perma-
necen asfixiados. É unha política pensada —está ben pensada, ¿eh?— non para mellorar os 
concellos, senón para controlar: practican a repartición de cartos públicos do Goberno galego 
por criterios partidistas e clientelares do PP de Galicia. 
 
No emprego público, anunciou hoxe —creo que eran— 700 prazas e 300 en promoción in-
terna. Este é un modelo roto que non queren arranxar: sen planificación, sen concursos de 
traslados ordinarios, con abuso das comisións de servizos, de interinidades e con parches e 
parches que non resolven nada, señor Corgos. Anuncios e titulares. 
 
E nós, fronte a isto, temos unha alternativa, un proxecto de oposición útil, solvente, cons-
trutivo, con ambición de país, de pasiño a pasiño. Defendemos o banco público de alugueiro; 
a aceptación da condonación da débeda pública de 4.000 millóns de euros —porque é bo para 
Galicia, sen matices—; un sistema de financiamento galego que atenda as nosas singulari-
dades, como a dispersión e o envellecemento. O concerto económico, nós, as socialistas, cre-
mos que é ruinoso para o país.  
 
Queremos unha fiscalidade, señor Corgos, progresiva, que beneficie a maioría social deste país, 
e máis autogoberno fiscal claro. Queremos un rural vivo, cun plan extraordinario para as zonas 
afectadas polos lumes deste verán. Queremos unha política industrial seria, transparente, pla-
nificada e sostible, non proxectos coma Altri. E queremos máis autogoberno e máis competen-
cias, non un autogoberno ornamental para confrontar por sistema —aínda que sexa bo para 
Galicia— co Goberno de España. Sobre todo, queremos esa socialdemocracia. As socialistas que-
remos servizos públicos fortes, non debilitados pola ideoloxía do PP, porque privatizan e mandan 
todo a empresas privadas —privatización da sanidade, privatización da educación e privatización 
da política social—. Queremos sanidade, educación e política social pública, señor Corgos.  
 
E xa remato. Este proxecto de lei non é o que Galicia precisa, é o que Feijóo precisa. Esa é a 
maior razón para pedirlles que retiren xa este Proxecto de lei de acompañamento e comecen 
de novo cun proxecto de país, como dicía hoxe pola mañá o noso voceiro José Ramón Gómez 
Besteiro, e non cunha folla de instrucións de Génova.  

Nada máis pola miña parte. Grazas.  
 
O PRESIDENTE: Grazas. 
 
Polo Grupo Parlamentario do Bloque Nacionalista Galego, a señora Rodil.  
 
OLALLA RODIL FERNÁNDEZ: Grazas, presidente.  
 
Boa tarde a todas e a todos. Boa tarde tamén ao conselleiro de Facenda.  
 
Eu escoitábao estes días, señor Corgos, nunha entrevista que ofrecía vostede á Cadena SER, 
na que explicaba que o Goberno do Partido Popular usaba a Lei de medidas fiscais e admi-
nistrativas, a Lei de acompañamento aos orzamentos, de maneira profusa —que é sinónimo 
de «excesivo»—, porque non temos en Galiza a figura do decreto lei. Hei de recoñecerlle 
que a min, oíndoo, case me cae así unha lagrimiña, porque ¡pobre Goberno do Partido Po-
pular, obrigado a utilizar este mecanismo en contra da súa vontade! Pero é que..., ¡pobres! 
Non teñen máis opción... ¡Que tenro todo!, se non fose todo mentira e un invento.  
 
Miren, neste país houbo gobernos ao longo da historia da Autonomía de Galiza que non uti-
lizaron estas leis de acompañamento aos orzamentos coas que o Partido Popular modifica 
cada ano ducias de leis. Nalgunhas ocasións, como aconteceu no ano 2021, houbo até dúas: 
publicaron unha en xaneiro e outra en decembro dese ano. Modifican ducias doutras leis e 
mesmo crean nova normativa. Para non gustarlles nada a Lei de acompañamento, conver-
teuse nos últimos anos en texto normativo que regula cuestións esenciais para a vida diaria 
das galegas e dos galegos en materia de vivenda, en materia de infraestruturas ou en materia 
de enerxía ou de industria. Por exemplo, a figura a través da que se está tramitando esa 
bomba ambiental no corazón de Galiza, como é Altri, é a de proxectos industriais estratéxi-
cos. Está regulada a través de leis de medidas fiscais e administrativas, leis de acompaña-
mento aos orzamentos. Esta normativa, a nova regulación ou modificación da vixente, nada 
ten a ver cos orzamentos. E fano non porque non lles quede outra —aí o invento—, senón 
porque con este tipo de lexislación e con este procedemento absolutamente antidemocrático 
—por moi legal que diga que é o Tribunal Constitucional—, vostedes regatean o debate so-
cial, acurtan tempos de tramitación e non someten as reformas ao criterio de órganos esta-
tutarios como o Consello Económico e Social. 
 
Mesturan nesta ocasión, nun totum revolutum, cincuenta leis e quince decretos que hai que 
tramitar nun único procedemento e debater dun só plumazo. As reformas e as modificacións 
dos textos lexislativos vostedes deféndenas na exposición de motivos con vocación de per-
manencia —din— e para darlle estabilidade ao país, como nos din todos os días. Este ano 
presentan unha proposta de reforma no proxecto de lei do Goberno —porque aínda queda 
un pouco de tempo até que entren pola porta as emendas do Partido Popular, que nos traerán 
outro texto completamente diferente; xa o imaxinamos—, e reforman o artigo 22 da Lei 
3/2007, de prevención e defensa contra os incendios forestais de Galiza. Se votedes lle botan 
un ollo, verán que do texto orixinal desta lei non queda xa máis que o título. Sufriu once re-
formas, e sete delas con leis de acompañamento aos orzamentos —oito, se contamos a que 
se está tramitando agora mesmo—: no 2010, no 2013, no 2017, no 2018, no 2019 e dúas veces 

no 2021 —insisto, xaneiro e decembro—. Ese ano anunciábannos desde o Partido Popular 
—era presidente Alberto Núñez Feijóo— que ían facer unha lei nova: (A deputada Olalla Rodil 
Fernández amosa unha folla dun xornal.) «Feijóo avanza que a Xunta redactará unha nova lei 
de prevención e defensa contra os lumes que estará en vigor o vindeiro ano 2022». Tam-
pouco hai que estar moi espabilado para ver que esa lei non chegou nunca e que é un máis 
dos seus incumprimentos. Non fixeron esa nova lei de incendios, pero volveron cambiar a 
que había no 2022, no 2023, e agora, de novo, no 2025. Todas as reformas fixéronse con esa 
Lei de acompañamento aos orzamentos que non lles gusta. ¡Para non gustarlles están bas-
tante aboados a elas!  
 
¿Que cambian este ano na Lei de prevención de incendios? O mesmo que as sete veces an-
teriores: o artigo 22 —é a oitava vez que se redacta total ou parcialmente—. ¿Que regula o 
artigo 22? A xestión da biomasa nas franxas de protección contra os incendios. Ese é o nivel 
de estabilidade e a vocación de permanencia do Partido Popular coas modificacións que in-
troduce pola porta de atrás, polo subterfuxio que representan as leis de acompañamento aos 
orzamentos nunha materia —quero sinalalo— tan sensible e relevante como é toda a política 
de prevención e protección das galegas e dos galegos contra os incendios forestais, e máis 
aínda despois do que vivimos con esa catastrófica vaga de incendios este ano 2025. Esa é a 
seguridade xurídica e a estabilidade política que ofrece o Partido Popular ás galegas e aos 
galegos, que non saben o que van ter que limpar nin de que maneira dun ano para outro. 
«Estilo Rueda, estilo Partido Popular».  
 
No BNG, como saben, non apoiamos nin avalamos este procedemento nin esta forma de le-
xislar, e por iso rexeitamos as leis de acompañamento aos orzamentos, tanto na forma como 
no fondo. Dicíao ao comezo: o uso —e o abuso— que fai o Partido Popular das leis de me-
didas supón un auténtico atropelo democrático: impide o debate e a necesaria participación 
social a través do órgano que representan os axentes sociais deste país, como é o Consello 
Económico e Social de Galiza. Din que non é necesario tramitalo polo CES porque non afecta 
o desenvolvemento social e económico de Galiza. ¡Alá cadaquén co que considera que afecta 
o futuro e o presente das galegas e dos galegos! 
 
Este ano 2025, ¿que trae o Partido Popular, nun novo uso e abuso deste subterfuxio, deste 
procedemento lexislativo, que, ademais de non traer nada bo na forma, tampouco trae nada 
bo no fondo? Este ano 2025 unha parte importante das reformas que introduce o Partido Po-
pular na lexislación vixente o único que buscan é exercer un maior control político en órganos 
e institucións que até o momento viñan actuando con certa independencia. Hai uns días di-
cíame alguén: «Ao Goberno de Rueda, se es algo aseado, non lle vales». A min pareceume a 
mellor descrición dese denominado «estilo Rueda». No seu afán por impedir o acceso á in-
formación pública, como sufrimos os grupos da oposición —o Bloque Nacionalista Galego— 
neste Parlamento, ou na súa fobia contra o pluralismo, este ano eliminan vostedes, a través 
da Lei de acompañamento, a representación da oposición no Consello Galego de Estatística. 
Reducen a participación dos colectivos sociais e —iso si—, na reforma, gardan para si ter a 
capacidade para colocar máis persoas a dedo desde o Goberno. Tamén lle fulminan á Valedora 
a Comisión de Transparencia, a través da que a cidadanía e os medios de comunicación podían 
acceder á información que veta o Goberno do Partido Popular na Xunta. Pasan ese organismo 
ao Consello Consultivo onde o Goberno galego ten maior capacidade de control e un nomea-

mento discrecional do seu persoal, porque xa se encargou o PP, anos atrás, de reformar a de-
signación dos letrados deste órgano para poder poñelos vostedes a dedo.  
 
Imos agora, que estamos así, pola tarde, despois desta densa xornada de debate orzamen-
tario, intentar adiviñar isto entre todos, dicindo algo ao chou: ¿como modificaría o Partido 
Popular a normativa que regula o Consello Consultivo? ¡Digan algo ao chou! Faríao coa Lei 
de acompañamento aos orzamentos de 2017, que, para non gustarlles, ben que a aproveitan 
para o seu interese político. Obviamente, alguén que ten un concepto tan absolutista da 
maioría, como teñen o Goberno de Rueda e o Partido Popular, non soporta, nin sequera, ter 
que xustificar as súas propias decisións. Iso tamén o introducen na Lei de acompañamento 
aos orzamentos cunha reforma do decreto que regula as medallas de Galiza, porque o pre-
sidente non soporta nin ter que dar explicacións. É o «estilo Rueda»... ¡El entrega medallas 
a quen lle dá a gana! ¿Que informe? ¿Que argumentos? «¡¿Que e-mail?, ¡¿que e-mail?!», 
diría a grandísima Paquita Salas.  
 
O rei Sol non argumenta, ¡non! Ao rei Sol estórballe o dereito á folga das traballadoras e dos 
traballadores deste país —agora é o obxecto de crítica habitual do Partido Popular—, pero 
tamén ter que informar e ter que xustificar, minimamente, a outorgación da máxima dis-
tinción e da máxima condecoración do noso país. Por iso elimina esa obriga do decreto que 
regula as medallas de Galiza. Iso si, o rei Sol traballa para el, ¡só para el! Os demais si van 
ter que xustificarse nas súas propostas. É o «estilo Rueda»: fai o que eu digo e non o que 
eu fago.  
 
Esta lei, señorías, trae máis control político e máis negocio tamén para as empresas amigas 
do Partido Popular. ¡Iso non falla! ¡Iso está en todas as leis de medidas e en todas as leis de 
acompañamento aos orzamentos! Eu heille de dicir que, na súa exposición, dixo unha ver-
dade coma un templo: vostedes aplicaron esa moratoria fake co eucalipto, que non é outra 
cousa que máis eucalipto —máis barra libre para o eucalipto—, despois de falar co sector. 
Iso é unha verdade coma un templo porque, única e exclusivamente, propoñen e perseguen 
con esta modificación da moratoria de 2030 seguir engordando o negocio da santísima Trin-
dade das pasteiras de ENCE, de Navigator e de Altri, que son as que están impulsando e de-
señando a política forestal do Partido Popular. (Aplausos.) 
 
¡Están fregando as mans! Están fregando as mans coa autorización de novas plantacións 
de eucalipto en terreos e comarcas nas que, até o de agora, estaban supostamente prohibi-
das. Cos últimos datos publicados no Inventario forestal continuo, temos hoxe en Galiza xa 
máis de 438.000 hectáreas —¡máis de 438.000 hectáreas!— desta especie, deste cultivo. É 
máis do dobre do previsto pola Xunta de Galiza para o 2032, e 20.000 hectáreas máis que 
as rexistradas neste país en 2022. ¿Que vai pasar agora coa proposta que fan da moratoria 
fake nesta Lei de acompañamento? Porque ¡non hai tal moratoria! Con esta lei, o PP fai que 
onde había piñeiros vai haber eucaliptos e onde a terra xa non valía para seguir repoboando 
—porque esta especie é o que ten, debaixo dela non nace nada e chega o momento no que 
nin sequera á propia especie lle é útil a terra que ocupa— di o Goberno do Partido Popular 
que vaias plantalos a outro sitio, onde máis che conveña. Esa é a proposta de futuro que lle 
ofrecen a Galiza: facer do monte galego un enorme eucaliptal, como se non houbese máis 
alternativa.  ¡Mais si que hai alternativa!: hai monte produtivo, hai monte traballado, hai 

monte ordenado e hai rendibilidade no monte apostando pola multifuncionalidade, pola 
variedade de especies autóctonas e, sobre todo, pola xeración de valor engadido a través da 
segunda e da terceira transformación da madeira en Galiza. Sobre todo, neste país hai moito 
futuro recuperando superficie agraria que está a monte para poñela á disposición do sector 
primario galego, que tanta base territorial necesita para seguir medrando, e facéndose máis 
eficiente e sostible.  
 
Galiza, señorías, nin pode nin debe resignarse a ser só unha fornecedora de pasta de papel 
ou de celulosa soluble para exportar cara a fóra. Vostedes, coas súas decisións, traballan 
única e exclusivamente para engordar o negocio desa santísima Trindade das pasteiras, dese 
sector do que vostede falaba e co que vostedes falaron, porque o que menos gaña en todo 
isto —e hai que dicilo máis— é o propietario do monte. O beneficio é para as pasteiras e 
tamén, por suposto —esa é outra que non falla ultimamente nas leis de acompañamento 
aos orzamentos—, para o lobby eléctrico, que é o grandísimo beneficiario das últimas re-
formas. A do ano pasado foi brutal —¡brutal!—, e este ano non ían quedar atrás. Este ano 
cambian a lei para quitarlles os obstáculos que puidesen ter na implantación de parques eó-
licos e das infraestruturas de evacuación. ¿Que obstáculos son se xa poucos lles quedaban 
coa contrarreforma que aplicou o Partido Popular o ano pasado na Lei de acompañamento 
aos orzamentos? Pois a protección da paisaxe.   
 
Declaran de interese superior o proxecto eólico antes que cumprir a Lei da paisaxe. Non res-
pectan vostedes, nin sequera, as áreas de especial interese paisaxístico recoñecidas e pro-
texidas así nas Directrices da paisaxe. ¿Por que?  Porque lles estorbaban ás empresas para a 
obtención da declaración de impacto ambiental favorable. Había informes de paisaxe nega-
tivos e había, incluso, algunha suspensión cautelar do Tribunal Superior de Xustiza tamén 
con base  nesa protección da paisaxe. O lobby manda, o PP obedece y te lo afinan na Lei de 
medidas fiscais e administrativas. (Aplausos.) 
 
Todo isto faino sen empezar a facer o Plan sectorial eólico que hai quince anos que debería 
estar feito, pero que está trufado, inzado de excepcionalidades que introduciron por esta porta 
traseira, por este subterfuxio, que é a Lei de acompañamento aos orzamentos, tanto na do 
ano pasado como na deste ano. Así, temos un sector estratéxico para este país, efectivamente, 
como é o desenvolvemento eólico e como é o aproveitamento dos recursos naturais de Galiza 
para a produción de enerxía, regulado cunha lei de 2009 incumprida —para mostra, un botón, 
pois ese plan sectorial hai quince anos que tiña que estar feito e non está nin empezado—, e 
un compendio de reformas e de nova regulación que introduciron vostedes pola porta de atrás 
con este tipo de lexislación, como son as leis de acompañamento. Están a utilizar, señorías, 
unha necesidade, como é a transición enerxética e como é a descarbonización da economía, 
como un cabalo de Troia para seguir engordando un puñado de empresas á custa dos recursos 
naturais deste país, do territorio e, sobre todo, da xente que vive nel, que é —por certo— a 
que constrúe a paisaxe.  
 
Isto pasa co eólico, pero tamén coa vivenda. Hai unha crise habitacional innegable que con-
verteu un dereito fundamental —o acceso á vivenda, ao que todas e todos deberiamos ter 
acceso en condicións dignas— nun enorme factor de exclusión. Hai milleiros de persoas 
neste país que non poden pagar un alugueiro e que non poden pagar unha vivenda a través 

XII lexislatura. Serie Pleno. Número 71. 17 de novembro de 2025 DIARIO DE SESIÓNS DO PARLAMENTO DE GALICIA

120

C
SV

: B
O

PG
D

SP
G

-a
hf

D
2j

XP
b-

2
Ve

rif
ic

ac
ió

n:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-ahfD2jXPb-2


dunha hipoteca. Hai moitísima xente neste país que dedica máis dun terzo do que gaña a 
poder ter un teito debaixo do que acubillarse. ¿E que fai o Partido Popular? Fai da necesidade 
un negocio —da necesidade, negocio—. Diante desa situación de necesidade de vivenda, fa-
vorecen que haxa investidores e promotores que poidan facer un gran negocio, ofrecendo 
minipisos a prezos abusivos de mercado.  
 
Vostedes desenvolven os aloxamentos compartidos —categoría que crearan na Lei de acom-
pañamento do ano pasado— como un novo paraugas para permitir promocións inmobiliarias 
por debaixo dos estándares de habitabilidade actual; é dicir, facer menos para gañar máis. 
¿Que agora non se podían construír vivendas de menos de 40 metros cadrados? Pois, nesta 
Lei de acompañamento, o PP, por obra e graza da Xunta, permite construír vivendas de 30 
metros cadrados cunha praza de aparcadoiro por cada 5 vivendas. ¿Que antes unha vivenda 
dun dormitorio debía ter, polo menos, 45 metros cadrados? Pois agora, con esta categoría, o 
Partido Popular di que cun piso cun dormitorio, con 31 metros cadrados, vas que chutas. ¿Que 
antes, para unha familia con fillas ou con fillos, unha vivenda de dúas habitacións tiña que 
ter 56 metros cadrados? Pois agora, cun aloxamento compartido, con 38 metros cadrados para 
ti, o teu compañeiro e a túa filla, vas que chutas. Iso si, o Goberno do Partido Popular, cando 
vai de escapada de fin de semana, escolle unha habitación para cada conselleira e para cada 
conselleiro —¡unha habitación!— máis grande que a túa casa. É absolutamente... 
 
A PRESIDENTA (María Elena Candia López): Ten que ir rematando, señora Rodil.  
 
OLALLA RODIL FERNÁNDEZ: ...indecente e inadmisible. (Aplausos.)  
 
Remato, presidenta.  
 
Por se fose pouco, aínda introducen unha reforma máis da Lei de vivenda para as vivendas 
de protección autonómica. Até o de agora, tiñan que asignarse pola vía dun sorteo —podía 
parecerche mellor ou peor, pero era un criterio a vía do sorteo—, e agora, (Murmurios.) ¿que 
posibilita, que facilita e que permite a Lei de medidas fiscais e... 
 
A PRESIDENTA (María Elena Candia López): Ten que rematar, señora Rodil. 
 
OLALLA RODIL FERNÁNDEZ: ...administrativas do Partido Popular? Permite que, en vez do 
sorteo, se faga a asignación por criterio da promotora privada. ¿Cuál es el criterio? O que lle 
pareza a unha empresa, non sabemos moi ben en función de que. O que van conseguir é que 
haxa unha distribución discrecional que discrimine colectivos que teñan rendas baixas ou 
colectivos racializados. Todo isto, excluíndo unha parte da poboación do acceso a unha vi-
venda en condicións dignas, que é, precisamente, a que máis precisa do papel da súa admi-
nistración para garantirlle o dereito de acceso a unha vivenda. Recordo que falamos de 
promocións de vivenda protexida en alugueiro que reciben subvencións públicas... 
 
A PRESIDENTA (María Elena Candia López): Ten que rematar, señora Rodil. 
 
OLALLA RODIL FERNÁNDEZ: ...de ata cincuenta mil euros por vivenda, das que agora o Go-
berno do Partido Popular, a Xunta de Galiza, se exime voluntariamente de exercer o nece-

sario labor de control. É un despropósito que deixa ben ás claras cal é a política de vivenda 
do Partido Popular:...  
 
A PRESIDENTA (María Elena Candia López): Rematou o seu tempo, señora Rodil. Moitas 
grazas.  
 
OLALLA RODIL FERNÁNDEZ: ...facer negocio con todo, tamén coa necesidade da xente. 
(Aplausos.)  
 
A PRESIDENTA (María Elena Candia López): Pasamos á rolda a favor ou en contra das 
emendas ou dos portavoces dos grupos non emendantes para fixar posición.  
 
O voceiro do Grupo Mixto renuncia á súa intervención.  
 
Imos co voceiro do Grupo Parlamentario Popular, o señor García Comesaña.  
 
JULIO GARCÍA COMESAÑA: Moitas grazas, presidenta.  
 
Señorías, hoxe, esta tarde, non estamos debatendo unha lei calquera. Estamos debatendo se 
este Parlamento quere seguir exercendo, plenamente, as súas funcións lexislativas ou se 
prefire renunciar a elas aceptando estas emendas á totalidade, que o que farían sería retirar 
e botar á papeleira unha ferramenta útil, legal e perfectamente democrática, señorías: a Lei 
de medidas fiscais e administrativas para o ano 2026.  
 
Convén dicilo dende o principio: con estas emendas á totalidade que vostedes presentan o que 
están a facer —neste caso o PSdeG e o BNG— non é soamente dicir que non a estas medidas 
e a esta técnica lexislativa, están dicindo que non, por exemplo, a eximir de impostos as per-
soas afectadas polos incendios forestais no ano 2025 —claro, vostedes, que cando aínda es-
taban os incendiarios prendendo lume, xa estaban organizando manifestacións en contra dos 
lumes— (Aplausos.); están dicindo que non a aliviar a carga fiscal das persoas con ELA e da-
quelas persoas afectadas pola talidomida —vostedes, que levan un ano sen dicir nin «mu», 
mentres o Ministerio de Sanidade non desenvolvía o decreto para axudar estes pacientes—; 
están dicindo que non a mellorar o acceso á vivenda das familias monoparentais e das vítimas 
de violencia de xénero —vostedes, que aprobaron co seu voto a Lei do «só si é si» e tamén 
respaldan a chapuza das pulseiras telemáticas—; tamén están dicindo que non a reforzar a 
utilidade do profesorado e a protexelo fronte ás agresións, tamén nas redes —claro, vostedes, 
que para os profesores de educación primaria, teñen outra tarefa ben distinta desta—; e tamén 
están dicindo que non a facilitar solo empresarial; á vivenda protexida; a novas formas de 
convivencia accesible —si, efectivamente—; a mellorar a prevención dos lumes; á ordenación 
dos montes ou á seguridade no sector mineiro. Iso é o que están votando, señorías, cando 
piden devolver esta lei: que todo isto non exista en absoluto. (Murmurios.)  
 
Tanto o PSdeG como o Bloque repiten, ano tras ano —parece o día da marmota—, ese man-
tra de «lei caixón de xastre», de «lei ómnibus» —escoitámolo aquí agora mesmo—, de 
«instrumento impropio» e, incluso, de «fraude democrático». ¡Que vergoña! Teñen dereito 
a opinalo, por suposto, pero o que non poden facer é reescribir a doutrina do Tribunal Cons-

titucional. Foi este tribunal, na Sentenza 36 do ano 2013, quen dixo, con toda claridade, que 
a chamada «Lei de acompañamento» é unha lei ordinaria —¡lei ordinaria!— e que, como 
tal, por suposto, pode entrar a regular calquera materia non expresamente asignada a outro 
tipo lexislativo. Ademais, engade que na Constitución non existe ningún precepto expreso 
nin implícito que impida que as leis teñan un contido heteroxéneo. É dicir, señorías, ese 
dogma da homoxeneidade que vostedes invocan ano tras ano non é unha exixencia consti-
tucional, é só unha opinión política. É respectable, pero é unha opinión política.  
 
O que é vinculante e o que si di o Tribunal Constitucional é que unha lei como esta, multi-
sectorial, é perfectamente lexítima se respecta as regras do xogo parlamentario; e esta lei 
respéctaas, señorías. Ben o saben, ademais, por certo, no PSOE, porque o primeiro que uti-
lizou esta figura foi Pedro Solbes naquel Goberno socialista capitaneado por Felipe González. 
A Felipe González valíalle, e agora mesmo ás comunidades de distinto signo político que 
utilizan esta lei, ou mesmo á Xunta de Galicia, non lles vale. 
 
Tamén unha segunda idea clave é que esta lei non soamente é legal, senón que é profunda-
mente democrática, señorías; no seu procedemento, sobre todo. Mire como se mire, a Lei de 
medidas fiscais e administrativas entra neste Parlamento como proxecto de lei —entrou hai 
xa un tempo—, ten un debate de totalidade —este que estamos a ter agora—, vai á Ponencia 
e á Comisión, admite emendas parciais artigo por artigo e remata nun debate final en pleno. 
É dicir, segue todas as fases do procedemento lexislativo ordinario con luz e taquígrafos. 
Poden ver vostedes as actas dos últimos anos; eu vinas e vexo que todos os anos estamos dis-
cutindo o mesmo tema. E vostedes veñen dicirnos que iso é un déficit democrático, mentres 
aplauden, ou polo menos xustifican, o uso masivo dos reais decretos lei en Madrid que, ano 
tras ano, levan aprobando centos de normas en materias totalmente heteroxéneas. Aí si que 
non lles parece iso ningún problema. O Goberno de España leva aprobados todos estes de-
cretos lei, nesta lexislatura e na anterior, utilizando esas leis de acompañamento encubertas 
que conteñen contidos moi diversos, desde cambios no Código civil a reformas electorais, 
pasando por modificacións da política de vivenda ou de xustiza vía emendas in extremis. E aí 
non escoitamos, dende logo, nin os grandes discursos do PSOE nin, por suposto, do Bloque. 
Recordemos esa famosa frase de «tan bravos aquí é tan mansos en Madrid». (Aplausos.) Aquí, 
pola contra, trátase dunha lei ordinaria, con tramitación completa, que non entra en vigor 
ata que este Parlamento a aproba. Se de verdade lles preocupase a calidade democrática, se-
rían un pouco máis coherentes á hora de comparar os procedementos. 
 
Outro argumento dos recorrentes, especialmente do BNG, é o mantra —que tamén volvemos 
escoitar hoxe— do Ditame do Consello Económico e Social de Galicia. Bueno, eu recomén-
dolle á deputada do Bloque que lea a Lei 6 do ano 1995, de constitución do CES, e que mire 
o artigo 5, onde di claramente que a Lei de presupostos non está no ámbito do... (Pronúncianse 
palabras que non se perciben.) Non, esta; é a Lei de acompañamento aos presupostos. (Mur-
murios.) ¿Sabe o que significa acompañamento, non? Unha lei que acompaña aos presupos-
tos. Bueno, recoméndolles que o lean con detalle porque, como di o discurso de todos os 
anos, clarisimamente estamos cunha lei complementaria —a de acompañamento dos orza-
mentos— que contén un conxunto de medidas fiscais e administrativas —como o seu propio 
nome indica— que non constitúen en ningún caso unha regulación completa dun sector so-
cioeconómico concreto. De feito, moitas das medidas fiscais poderían ir perfectamente na 

propia Lei de orzamentos, que a Lei do CES —repito— exclúe explicitamente do seu ditame 
obrigatorio. O que si fai a Xunta por exixencia do Tribunal Constitucional é separar nunha 
lei distinta aquilo que non pode ir na Lei de orzamentos. É coherente, polo tanto,  co mandato 
do Tribunal Constitucional, e ademais non entra, por suposto, na consulta preceptiva do 
CES. Deixen xa este debate permanente e asuman de verdade que non é certo que teña que 
pasar polo CES. 
 
Hai outra contradición grande nas emendas sobre as que hoxe decidimos. Por unha banda, 
PSdeG e Bloque Nacionalista Galego din que esta lei impide o debate sosegado de cada ma-
teria e que elimina o control do Parlamento. Pero, pola contra, o que traen aquí hoxe son 
emendas de devolución; é dicir, é un «non» global, sen entrar ao detalle, que, se prosperase, 
significaría, efectivamente, evitar ese debate que vostedes artigo por artigo están querendo 
dar. Se de verdade queren debater con calma sobre vivenda, sobre fiscalidade, sobre orde-
nación do territorio ou sobre os montes, teñen un camiño clarísimo: presenten emendas 
parciais, defendan cada texto concreto, negocien no trámite de Ponencia e en Comisión e 
tenten mellorar a lei. O que fixo o Goberno foi abrir esa porta, presentando o procedemento 
que se tramita, como en calquera outra lei. O que fan vostedes con estas emendas á totalidade 
é pechar esa porta antes sequera de empezar a falar dos contidos concretos. Polo tanto, nese 
punto —tamén hai que dicilo con claridade—, ¿quen está a limitar o debate de fondo? Non 
é a Xunta con toda a Lei de medidas; neste caso, son o PSdeG e o Bloque presentando unhas 
emendas de todo ou nada, que fan imposible, dende logo, discutir cada reforma. 
 
Falando xa dalgún aspecto concreto da lei, e anunciando probablemente algunhas das cousas 
que vostedes hoxe din aquí, ou que dirán estes días, pode orientarnos por onde van facer no 
seu día un recurso de inconstitucionalidade, como xa fixeron o ano pasado, por exemplo, co 
tema da repotenciación ou con ese trámite conxunto de discapacidade e dependencia, que 
aquí cuestionaron, ao que aquí votaron que non, que levaron ao Constitucional e que despois 
apareceu en senllos desenvolvementos do Goberno de España. Seguramente a algunhas des-
tas medidas das que imos falar agora lles pasará o mesmo; está ben sabelo con antelación.  
 
Por unha banda, vostedes falan —e sobre todo o Partido Socialista— de cualificar o modelo 
fiscal galego como de recorte masivo de ingresos: de renuncia  a 793 millóns de euros e de  
política regresiva que beneficia os que máis teñen. Señorías, isto non é moi serio; non é serio 
meter todo no mesmo saco. Non é o mesmo debater se debe existir ou non bonificación ao 
imposto do patrimonio —que xa escoitamos aquí hoxe cando se empezou e quen empezou 
a facelo— que, por exemplo, votar en contra de eximir do IRPF as axudas autonómicas das 
persoas con ELA —estamos a falar diso, e a eses son aos que lles estamos diminuíndo os 
impostos—; ou eximir da tributación a compensación que o propio Estado recoñeceu para 
as persoas afectadas pola talidomida; ou eliminar o imposto sobre axudas e doazóns para 
reparar bens danados por eses incendios —cos que a vostedes tanto lles gusta encher a 
boca—; ou reducir os tipos de transmisións patrimoniais ás familias monoparentais que 
mercan esa vivenda; ou mellorar os beneficios fiscais das vítimas da violencia de xénero 
cando acceden a unha nova vivenda para empezar de cero. Se vostede cren que iso son re-
cortes regresivos, dígano —¡dígano!—. Saian dicindo que non, que se opoñen a estes recor-
tes, que non queren estas exencións fiscais. E, ademais, dígano aí fóra; díganlle a unha 
familia monoparental, ou a unha vítima de violencia xénero, ou unha persoa con ELA, que 

o problema dos servizos públicos en Galicia é que a Xunta lles baixa os impostos a eles. Digan 
iso; teñan o valor de dicir iso. 
 
O modelo fiscal da Xunta é claro: son rebaixas selectivas, centradas nas rendas medias e bai-
xas e en colectivos especialmente vulnerables, compatibilizándoas cun incremento sostido 
da recadación que permite financiar sanidade, educación e política social. Pode discrepar na 
intensidade ou na selección das medidas, o que non pode facer é etiquetar todo como agasa-
llos aos ricos, porque, sinceramente, non é verdade, e calquera que escoite este debate en-
téndeo. Incluso —como ben dicía a miña compañeira Paula Prado— ata A Galega o entende 
perfectamente. Efectivamente, o Bloque o que está pedindo é aumentar os impostos, que é o 
que di A Galega, e ten razón, non sei por que lles molesta que A Galega diga a verdade. 
 
Tanto o PSdeG como o Bloque dedican boa parte das súas emendas a construír un relato apo-
calíptico sobre a política de vivenda e solo: que se rebentan os estándares de calidade, que se 
legaliza a discrecionalidade —na adxudicación, neste caso—, que se abren as portas aos mi-
nipisos —escoitamos aquí o debate catastrofista do Bloque— e que se converte o solo, ao final, 
nunha selva urbanística. Pois ben, hai que lembrar unhas cantas cousas: en primeiro lugar, o 
acceso á vivenda pública segue a facerse por sorteo —non mintan, segue habendo sorteo; hai 
sorteo, ¡vai haber sorteo!—, neste caso, entre as persoas que están inscritas no Rexistro de 
Demandantes de Vivenda en Galicia. Non hai cambio nese sentido nesa regra básica. O que si 
que se regula é que, nas vivendas de protección autonómica promovidas por privados, a ad-
xudicación pode facerse sen sorteo, pero sempre entre as persoas que están no Rexistro, baixo 
a tutela do Instituto Galego de Vivenda e Solo. (Pronúncianse palabras que non se perciben.) Exac-
tamente, si, si, pero entre os que están no Rexistro, e non se elimina o sorteo —como din vos-
tedes—. O sorteo segue. Nas vivendas públicas puras segue habendo sorteo, claro que si. 
(Pronúncianse palabras que non se perciben.) Ademais, trátase de axilizar e de animar o sector 
para promover vivenda protexida en alugueiro, non de abrir a porta á arbitrariedade. 
 
En segundo lugar, respecto dos chamados aloxamentos compartidos —dos que a señora 
Rodil nos deu aquí unha clase de en que van consistir—, mire, pois non sei en que consis-
tirán —ou si o sei—, pero curiosamente o País Vasco, Navarra, Cataluña ou Valencia tomaron 
a mesma decisión. Recoméndolle que mire as dimensións dos pisos en Cataluña... Si, bote 
as mans á cabeza... Ao mellor, se lese o que están facendo en Cataluña, vería que o que es-
tamos facendo nós non é moi distinto. (Pronúncianse palabras que non se perciben.) En todo 
caso, o que estamos a facer é unha alternativa que non substitúe a vivenda tradicional, com-
pleméntaa; está complementándoa, e dando máis opcións a quen hoxe só ten o alugueiro ou 
non pode facer outra cousa se ese alugueiro non é asumible. 
 
E, en terceiro lugar, os usos dotacionais dos solos para aloxamentos compartidos ou vivendas 
a prezos taxados. Iso non é un asalto ao interese público, é precisamente unha forma de poñer 
ao servizo da cidadanía uns terreos que levan anos infrautilizados. Seguramente vostedes cri-
ticarían ese «non uso», pero cando alguén fai unha proposta —como o chiste do burro—, 
pois hai que criticar sempre calquera decisión. Pero, como dicía, por non compartir esta visión, 
non é aceptable que se fale, por suposto, de privatización encuberta. A vostedes gústalles moi-
tísimo o de «privatizar», utilízano absolutamente para todo, por suposto, pois aquí tamén. 
Ou, insisto, falan desa eliminación de transparencia, que non é certa. 

As emendas tamén critican as medidas en montes, incendios, medio ambiente, litoral ou 
minería, acusando a Xunta de rebaixar estándares medioambientais ou de facilitar, neste 
caso, os «macroproxectos» —outra palabra que lles gusta moito utilizar—. Cando se regula 
que un terreo non se considera monte ata pasados os corenta anos de abandono, ¿que lles 
parece? Pois a nós parécenos que está a dar unha resposta concreta a un problema real, que 
é a necesidade de recuperar esas terras agrarias, de loitar contra o abandono e de facilitar 
que quen queira vivir no rural o poida facer; ou cando se reforza a execución subsidiaria da 
xestión de biomasa e se vinculan recursos do Fondo de Cooperación Local ao cumprimento 
destas obrigas. Claro que si, e seguro que no mes de agosto isto lles parecía fantástico. 
 
Cando se regula o Plan de inspección de seguridade mineira —do que tamén se falou aquí— 
e de seguimento ambiental, non se está entregando o sector ás grandes empresas, estanse 
organizando mellor as inspeccións, combinando os medios propios e entidades colabora-
doras acreditadas; seguen a externalizar, e neste caso nunca o control público, que perma-
nece sempre entre os funcionarios.  
 
Na parte local, o PSOE chega incluso a afirmar que a Xunta perpetúa o infrafinanciamento 
dos concellos galegos e que o Fondo de Cooperación Local leva anos conxelado. Bueno, isto 
xa é unha cuestión case de mentira pura. Non hai máis que ler os orzamentos e ver que ese 
Fondo de Cooperación Local chega aos 187 millóns; é dicir, ten 20 millóns máis que o ano 
pasado, un 11,4 por cento  máis; e se analizamos os dous últimos anos, vemos que ten un 
incremento dun 20 por cento. ¿Pero a quen quere enganar dicindo que está conxelado este 
Fondo de Cooperación Local? É dicir, mentres algúns piden a Madrid unha reforma do sis-
tema de financiamento autonómico que nunca chega, en Galicia estase cumprindo co artigo 
142 da Constitución, reforzando a suficiencia financeira dos municipios con fondos incon-
dicionados, que lles permiten aos concellos decidir en que gastar. 
 
Remato xa, señorías. 
 
Hoxe non se dirime —insisto— nesta Lei de medidas se é perfecta ou intocable —claro que 
non, non é iso, nin pretende selo—, pero si existen emendas parciais aos debates en Comi-
sión e votacións artigo por artigo. O que se dirime hoxe é outra cousa, é se este Parlamento 
—insisto— quere seguir traballando sobre unha lei que contén medidas fiscais e adminis-
trativas que melloran a vida da xente ou se se decide borrar todo isto dunha plomada, acep-
tando o discurso de que estamos ante un caixón de xastre impropio ou dun instrumento 
antidemocrático. Neste caso, o Grupo Popular ten moi claro que esta lei é legal —avaliada, 
dicía, polo Tribunal Constitucional— e democrática, que contén medidas útiles e xustas, es-
pecialmente para quen máis o precisa, e que é mellorable, por suposto, pero a través do de-
bate das emendas. Cun «non» global que deixaría sen efecto todas estas melloras, dende 
logo, non se pode facer.  
 
Por iso, señorías, pedimos o voto en contra das emendas á totalidade presentadas polo Partido 
Socialista e polo Bloque Nacionalista Galego, e que este Parlamento permita que a Lei de me-
didas fiscais e administrativas para o 2026 siga a súa tramitación, para que entre todos poi-
damos perfeccionala e poñela, en definitiva, ao servizo de Galicia e que sexa útil para o que 
está concibida, que é para acompañar os orzamentos, que hoxe tamén vimos de aprobar. 

Máis nada e moitas grazas. (Aplausos.)  
 
O PRESIDENTE: Grazas. 
 
Rolda de réplica dos grupos emendantes.  
 
Polo Grupo Parlamentario Socialista, a señora Iglesias. 
 
PATRICIA IGLESIAS REY: Grazas, presidente. 
 
Señor Corgos, vostede pode envolver todo o que queira e envolverse na bandeira da respon-
sabilidade fiscal social, pero ese conto que vostede conta é falso.  
 
Falaba tamén dunha palabra que me gusta, das rebaixas «selectivas»; selectivas, si, pero 
para uns poucos, para os 115.000 galegos e galegas dos que vostede falou na rolda de prensa, 
cando presentou os orzamentos, que son o 4,2 por cento da poboación dos galegos e das ga-
legas. É dicir, selectivas son, pero para uns poucos, para ese 4 por cento, señor Corgos. 
 
Señor Comesaña, agradézolle o ton e sobre todo que falase do Proxecto de lei de medidas e 
non sacase aquí os Koldos e as Begoñas. Agradézolle ese ton. Estamos a falar de política e, 
por iso, quero dicir que iso o honra nese aspecto. (Murmurios.) 
 
Pero o que dicía do seguidismo de Rueda a Feijóo é claro; os feitos son claros. Decláranse en 
rebeldía co sistema de financiamento autonómico, señor Corgos. É o que digo, claro que go-
bernan, gobernan, pero fagan unha proposta seria, útil e rigorosa do sistema de financia-
mento autonómico, poñendo a Galicia na cabeza e no corazón. Xa llelo digo, fagan unha 
proposta. 
 
Rexeitan tamén 4.000 millóns de quitación da débeda, cando non ten ningún tipo de sentido. 
É bo para Galicia sen ningún tipo de matiz, señor Corgos, ¡sen ningún tipo de matiz! Deixan 
de ingresar 793 millóns de fiscalidade regresiva; e non o digo eu, dío a Airef claramente, que 
lle deu un bo tirón de orellas á Xunta de Galicia; e advirte de que é incumprir a regra de gasto 
non polo lado do gasto, senón polo lado dos ingresos, señor Corgos, sábeo coma min; iso é 
recadar menos do que deberían, e, como sabe ler, coma min tamén, dígolle que o apartado 
cuarto do artigo 12 da Lei orgánica de estabilidade orzamentaria, que di que se exercemos 
máis autogoberno fiscal e, por tanto, que temos a capacidade normativa dos tributos cedidos 
e recadamos máis, poderemos aumentar a regra de gasto na mesma proporción, señor Cor-
gos. Por tanto —¡está dicindo «si», ben!—, benvido a este debate e a compartir co Partido 
Socialista esa maior recadación para incrementar e fortalecer o Estado de benestar.  
 
Xa o digo: non é cuestión de cartos, é cuestión de ideoloxía, señor Corgos, ¡de ideoloxía!, por-
que 2.177 millóns foron á sanidade privada en dez anos do Goberno do PP. Págaselles máis 
aos bancos en xuros —máis de 1.800 millóns— que o que se incrementa o gasto en atención 
primaria nos orzamentos de 2026. Esa é a realidade, señor Corgos, e, evidentemente, a re-
alidade desa ideoloxía ten consecuencias no día a día dos galegos: o drama do acceso a unha 
vivenda é unha realidade; moitos colexios comezaron o «cole» sen profesores de necesidades 

educativas especiais; as listas de espera da sanidade están polas nubes; temos un sistema de 
dependencia en shock; deixaron de executar os fondos do Plan de vivenda estatal no 2024, 
que son 27 millóns; non acudiron ao Cumio do clima, chave para acceder aos fondos contra 
o cambio climático, colocándose do lado dos negacionistas da extrema dereita; e recorren ao 
Tribunal Supremo para a repartición dos nenos e das nenas inmigrantes que chegan ao noso 
país fuxindo da fame e das guerras; e fala, mentres, de construír centros de concentración 
de menores, señor Corgos. Dígolle un dato co tema do Fondo de Compensación Local, do que 
falaba o señor Comesaña: só a Deputación da Coruña reparte máis cartos, con criterios ob-
xectivos —criterios obxectivos, non a dedo, caciquís, como fan vostedes cos seus—, do que 
a Xunta reparte na provincia da Coruña, señor Corgos. (Aplausos.)   
 
O penoso de todo isto é seguir o guión marcado por ese desnortado, ese Feijóo, que ten unha 
ansia de poder que non pode con ela, que perdeu o rumbo e que hoxe representa un PP que 
non se distingue para nada da extrema dereita. Iso si que é o que nos xogamos, e claro que 
ese seguidismo ten repercusión en Galicia, señor Corgos. Doulles unha noticia: o PP acaba 
de rexistrar unhas emendas parciais á Lei de medidas de 97 páxinas, ¡de 97 páxinas! ¡É unha 
autoemenda!, ¡unha emenda á súa propia emenda! ¡Isto é incrible! Vostedes traen unha lei 
ómnibus, un caixón de xastre e unha desviación do poder executivo para modificar leis sen 
debate e introducir na práctica unha concentración de poder no Executivo.  
 
Eu supoño que lle podería o seu subconsciente —¿non?— ao dicir que hai que modificar o 
Estatuto de autonomía de Galicia para introducir a figura do Real decreto lei. Esa é a obsesión 
do PP, en realidade, a obsesión do PP de usar a maioría absoluta como salvoconduto para 
saltar o Parlamento cando lle dea a gana. Xa somos un acólito do poder executivo e, por riba 
de todo, esta Lei de acompañamento non resolve nin un só dos problemas urxentes de Ga-
licia: non resolve a vivenda; non resolve a sanidade; non resolve as listas de espera nin a 
dependencia, nin a situación de asfixia dos concellos; non resolve o caos do emprego público 
—a función pública— nin a emerxencia climática que vivimos pola vaga de lumes deste 
verán; e non resolve nada dunha política con ambición para este país.  
 
Retiren a lei, Galicia merece máis. Galicia merece un futuro mellor que non deixe a ninguén 
atrás, con independencia de que nazas no rural —en Zas— ou de que nazas na cidade —en 
Santiago— e que non deixe a ninguén atrás, con independencia de que os teus pais ou nais 
paguen, ou sexan deses privilexiados que teñan que pagar o imposto de patrimonio, ese que 
beneficia os que teñen máis dun millón de euros de patrimonio neto, porque eses poden, 
señor Corgos, pagar os seguros privados, mandar os seus fillos e fillas á educación privada 
ou pagar unha residencia de máis de 2.500 euros, que é no que está a media das residencias 
no noso país.  
 
As socialistas de Galicia o que defendemos é unha xustiza social redistributiva —¡redistri-
butiva!—. ¿Para quen gobernan vostedes? Gobernan para esa minoría selectiva, que é o 
4,2 por cento da poboación galega. 
 
Nada máis. Moitas grazas. (Aplausos.)   
 
O PRESIDENTE: Grazas. 

Polo Grupo Parlamentario do Bloque Nacionalista Galego, a señora Rodil.  
 
OLALLA RODIL FERNÁNDEZ: Grazas, presidente.  
 
Eu insisto: falamos dun abuso e dun atropelo democrático con estes procedementos lexis-
lativos. Non cansaremos de dicilo porque recortan o procedemento de tramitación. Tramí-
tanse nunha única lei este ano cincuenta modificacións lexislativas de leis e quince decretos. 
Aceleran o proceso de tramitación e sortean órganos consultivos, como o Consello Econó-
mico e Social de Galiza, que deberían pronunciarse sobre aspectos fundamentais para o de-
senvolvemento social e económico deste país, como é a lexislación en materia de vivenda, 
ou como é, por exemplo, toda a lexislación en materia forestal de barra libre ao eucalipto, 
ou, por exemplo, a modificación que se prevé introducir tamén en materia de industria ou 
de planificación eólica. Por iso, insistimos en que desde o BNG rexeitamos, tanto pola forma 
como polo fondo, polo contido e tamén polo procedemento en si mesmo, estas leis de acom-
pañamento aos orzamentos.  
 
Eu quero determe nunha cuestión fundamental que afecta a maior preocupación que existe 
—unha das maiores preocupacións— neste país, que é todo o que ten a ver coa lexislación 
en materia de vivenda e con ese produto inmobiliario —¡ese produto inmobiliario!—, señor 
Comesaña, que vostedes están introducindo como aloxamentos compartidos na lexislación. 
Non é unha solución temporal nin se prevé como unha solución temporal, non se fala dun 
prezo limitado, senón que vas a un prezo de mercado tamén no alugueiro da vivenda, e non 
se fala de colectivos concretos, senón que o propio conselleiro dicía: «para a xente nova ou 
para persoas maiores». Iso é un produto inmobiliario, señor Comesaña e señorías do Partido 
Popular, para gañar máis os promotores con menos metros cadrados.  
 
Eu formúlolles a pregunta que facían a portavoz nacional do BNG nestes días ou a portavoz 
en materia de vivenda, a miña compañeira Alexandra Fernández: ¿vostedes vivirían en 30 
metros cadrados, señor Comesaña? ¡¿Vostedes vivirían en 30 metros cadrados?! ¿Vostedes 
vivirían coa súa familia en 38 metros cadrados? ¿Quererían para a súa filla ou o para o seu 
fillo durmir nunha habitación de 3 por 2? Eu non, porque creo que temos dereito a unha 
casa, e ademais a unha casa en condicións dignas. Non se poden rebaixar os criterios míni-
mos de habitabilidade, (Aplausos.) que van en contra das normas básicas, e moi limitadas, 
que xa existían no noso país, porque o primeiro que fixo o Partido Popular, entre outras cou-
sas, ao entrar pola porta da Xunta de Galiza, foi recortar os criterios de habitabilidade, que 
estaban moito máis altos cando gobernaba na Consellería de Vivenda o Bloque Nacionalista 
Galego. Iso non o quere ninguén —¡non o quere ninguén!— para si.  
 
Vostedes o que lle propoñen á maior parte da sociedade galega, que é a que ten dificultades 
para acceder a unha vivenda, e o que lles ofrecen á mocidade deste país e aos colectivos vul-
nerables é ter que darse cun canto nos dentes por vivir nunha casa, nun minipiso ou nun 
aloxamento compartido de 30 metros cadrados. Ofrecen iso ou ter que ir vivir coa túa familia, 
crianzas incluídas, a 38 metros cadrados, con habitacións para as nosas fillas e os nosos 
fillos de 3 por 2. No BNG dicimos que non e que o que merece este país é un debate en serio 
con propostas, como as que formulou o Bloque Nacionalista Galego, que vaian encamiñadas 
a garantir un parque público de vivenda en condicións dignas para que as persoas que hoxe 

ven na vivenda un factor de exclusión poidan ver garantido un dereito fundamental e social, 
como o é.  
 
Claro, dime que invento o do sorteo. Non, o sorteo non desaparece. ¡Home! Só faltaba que 
nos diga que, a partir de agora, a distribución das vivendas que pertencen á Consellería de 
Vivenda se faga pasando, cada unha das persoas que están no Rexistro de Demandantes de 
Vivenda, pola porta ou pola mesa da conselleira. (Aplausos.) A min estes días, como vía que 
en Lugo resucitaban a Cacharro, xa non me sorprendería nada. Xa non me sorprendería nada, 
porque esa política caciquil do Partido Popular vémola demasiadas veces.  
 
Non, vostede o que me di é que un promotor privado, que recibe cincuenta mil euros públicos 
para construír esas vivendas, para poñelas no mercado de maneira accesible, agora llas poida 
outorgar, de entre as persoas demandantes no Rexistro de Demandantes de Vivenda, a quen 
lle pareza oportuno, sen máis criterio que o seu propio. ¿Cal é o criterio? ¡Ningún! Collan o 
texto da Lei de acompañamento aos orzamentos e verán que a Xunta de Galiza non lle pon 
nin un só criterio, máis que a vontade da promotora privada que poña en alugueiro esas vi-
vendas. Pode coller unha persoa branca e non unha negra, pode coller unha paia e non unha 
persoa xitana ou pode coller un funcionario en vez dunha persoa que perciba unha renda de 
inclusión social, porque a Xunta de Galiza exímese do labor de control e de fiscalización. 
Non pon nin un só criterio que deban manexar esas promotoras privadas para seleccionar 
as persoas, e temos que dar grazas a Deus y a la Xunta —supoñemos— porque a discrimi-
nación sexa entre os demandantes de vivenda e non entre o conxunto da poboación.  
 
Insisto: nós imos rexeitar este texto lexislativo pola forma, polo fondo e porque non trae 
absolutamente nada bo para este país.  
 
Máis nada. (Aplausos.)   
 
O PRESIDENTE: Grazas.  
 
Rematado o debate, procedemos á votación.  
 
Votación das emendas á totalidade, de devolución, presentadas ao Proxecto de lei de me-
didas fiscais e administrativas 
 
O PRESIDENTE: Faremos a votación conxunta das emendas á totalidade, de devolución, pre-
sentadas polos grupos parlamentarios.  
 
Votación conxunta da emenda á totalidade, de devolución, número 38391, do G. P. Socialista de Ga-
licia, e da número 38421, do G. P. do Bloque Nacionalista Galego.  
 
Votamos.  
 
Efectuada a votación, deu o seguinte resultado: votos a favor, 33; votos en contra, 39; abstención, 1. 
 
O resultado da votación é negativo. 

En consecuencia, quedan rexeitadas estas emendas. 
 
O PRESIDENTE: Rexeitadas as emendas á totalidade, este proxecto de lei continúa o seu trá-
mite parlamentario.  
 
Remata aquí este pleno. 
 
Boa noite. 
 
Remata a sesión ás sete e doce minutos do serán.

